
L-Assoċjazzjoni Maltija 
ta’ Min Iħaddem (MEA)

L- Assoċjazzjoni Maltija ta’ Min 
Iħaddem hija korp kostitwit li 
jgħaqqad flimkien lil min iħaddem 
mis-setturi kollha tal-industrija u 
l-kummerċ f’Malta.
Fil-fatt, din hija t-tradeunion ta’ min 
iħaddem, irreġistrata formalment 
bħala tali taħt l-Att dwar l-Impjieg 
u r-Relazzjonijiet Industrijali (2002). 
L-għan prinċipali li għalih inħolqot 
l-Assoċjazzjoni huwa r-regolazzjoni 
ta’ relazzjonijiet bejn min iħaddem, 
il-ħaddiema u t-tradeunions. 

Waqt li tqis bir-reqqa l-interessi usa’ tal-komunità globali, l-Assoċjazzjoni hija 
marbuta li taħdem bis-sħiħ sabiex ikollha effett deċiżiv fuq il-formazzjoni ta’ politiċi 
fil-livell nazzjonali li jwasslu għal: 

•	 L-iżvilupp	ta’	kultura	li	tħeġġeġ	l-intrapriża	b’mod	pożittiv;	
•	 Il-ħolqien	ta’	kundizzjonijiet	ekonomiċi	u	soċjali	li	jiffavorixxu	t-tkabbir	bi	profitt	

u l-kompetittività tan-negozji Maltin, kif ukoll fl-interess ta’ min iħaddem b’mod 
ġenerali;	

•	 L-iżvilupp	ta’	impjieg	produttiv.	

It-tibdil ekonomiku kontinwu u l-iżviluppi soċjali f’Malta għamluha possibbli li 
r-rwol tal-MEA ikun ħafna aktar rilevanti minn qatt qabel. Is-suq tax-xogħol huwa 
aktar irregolat, bl-introduzzjoni kontinwa u t-traspożizzjoni ta’ direttivi Ewropej u 
leġiżlazzjoni oħra. Is-suq tax-xogħol għaddej minn bidla fejn qed isir ħafna aktar 
multikulturali, u fejn jeżisti nuqqas ta’ riżorsi umani minħabba tendenzi demografiċi 
li qed jemerġu, kif ukoll espansjoni ekonomika.  

L-organizzazzjoni tax-xogħol qed tippreżenta sfida dejjem akbar minħabba l-bidliet 
fl-attitudnijiet u l-pressjonijiet soċjali. Għalhekk, min iħaddem – irrispettivament 
mid-daqs tal-kumpanija jew tas-settur ekonomiku – jista’ jibbenefika minn aċċess 
għal konsulenza professjonali kontinwa,  minn Assoċjazzjoni li hija ffukata fuq 
missjoni waħda, dik li tkun l-ispeċjalista f’dak li għandu x’jaqsam mal-impjiegi u 
kwistjonijiet ta’ politika soċjali f’Malta. 

Għalhekk il-benefiċċju ovvju li min iħaddem jista’ jikseb mill-fatt li jkun membru 
tal-MEA jieħu sinjifikat usa’. Quddiem l-isfidi li għandna quddiemna, is-saħħa ta’ 
kull individwu tista’ tinkiseb biss permezz tal-unità, u l-Assoċjazzjoni Maltija ta’ Min 
Iħaddem tipprovdi l-pjattaforma fejn kull min iħaddem impjegati fil-kumpanija 
tiegħu f’Malta jista’ jingħaqad ma’ oħrajn sabiex jintlaħqu għanijiet komuni.

Meta ssir membru tal-Assoċjazzjoni Maltija ta’ Min Iħaddem, inti tpoġġi lill-
kumpanija tiegħek f’pożizzjoni soda f’dak li għandu x’jaqsam mal-impjiegi u 
r-relazzjonijiet industrijali, waqt li tkun qed tikkontribwixxi wkoll b’mod dirett għat-
titjib fir-relazzjonijiet bejn min iħaddem, il-ħaddiema u l-unions f’Malta

L-ISPEAKER (Onor. Anġlu Farrugia): Bonġu lil kulħadd, Onor. Membri  
Parlamentari, il-President Emeritu, Sinjuri distinti. Huwa pjaċir tiegħi li nilqagħkom 
għal din il-Konferenza fil-Kamra tad-Deputati dwar ir-rata baxxa tat-twelid f’Malta 
– Sfida Eżistenzjali, organizzata flimkien mal-Malta Employers’ Association (MEA). 
Din hija t-tieni konferenza li l-Malta Employers’ Association qed torganizza flimkien 
mal-Parlament ta’ Malta. Il-konferenza ta’ sena ilu kienet dwar is-suq tax-xogħol, 
bit-tema “Niżguraw ħiliet u snajja’ meħtieġa għall-kompetittività ta’ pajjiżna fil-
ġejjieni.”

Illum qegħdin hawn fil-Kamra tad-Deputati biex naqsmu l-ideat u niddiskutu tema 
oħra	 importanti	għal	pajjiżna;	 l-impatt	 tar-rata	baxxa	 tat-twelid	 f’Malta.	 Jidhirli	 li	
dan is-suġġett jikkomplimenta sew it-tema li ġiet diskussa sena ilu fil-Parlament 
dwar is-suq tax-xogħol u l-għajxien dinjituż tal-poplu Malti u Għawdxi.

Fis-snin disgħin il-popolazzjoni ta’ Malta kienet 365,392, fis-sena 2000 kienet 
399,212, fis-sena 2010 kienet 418,755 u fis-sena 2020 il-popolazzjoni f’Malta telgħet 
għal 515,358. Illum l-għadd ta’ nies li jgħixu f’pajjiżna tela’ għal 535,064. Ir-rata ta’ 
żieda kull sena fil-popolazzjoni kienet ta’ ftit inqas minn 1% fis-snin disgħin għal 
kważi 2.5% fl-ewwel 20 sena tas-seklu 21.1

Fi statistika dwar id-densità tal-popolazzjoni fid-dinja, wieħed isib lil Malta fit-tmien 
post ta’ pajjiżi bl-ogħla rata ta’ densità ta’ popolazzjoni għal kull kilometru kwadru 

1 Ara Malta Population Growth Rate 1950 to 2023 (http://www.macrotrends.net).

Jidher biċ-ċar li l-popolazzjoni Maltija mhux 
qed tiġġedded għax anke fejn għandna 
familja bl-ulied, in-numru ta’ ulied, tifel jew 
tifla waħda, kif qed tindika r-rata tat-twelid 
f’pajjiżna, mhijiex biżżejjed.

jew id-daqs ta’ territorju. Ir-rata medja rigward densità tal-popolazzjoni fid-dinja 
hija ta’ 16 il-persuna għal kull kilometru kwadru. 

Fis-sena 2000, ir-rata ta’ densità tal-popolazzjoni f’Malta kienet ta’ 1,267 persuna 
għal kull kilometru kwadru u llum qiegħda qrib 1,700 persuna għal kull kilometru 
kwadru. Id-daqs ta’ pajjiżna mhux se jiżdied, jiġifieri se jibqa’ 315-il kilometru kwadru. 
Jekk il-popolazzjoni se tkompli tiżdied b’din ir-rata, din jista’ jkollha impatt negattiv 
fuq il-livell ta’ għajxien u dinjituż tal-persuna u anke s-sostenibilità ambjentali, 
kulturali, ekonomiku, soċjali tal-gżejjer Maltin.2

Issa niġu għar-rata tat-twelid f’Malta. Il-Eurostat, l-Uffiċċju tal-Istatistika fl-Unjoni 
Ewropea, qed turi li filwaqt li r-rata tat-twelid (fertility rate) fl-Istati Membri fl-Unjoni 
Ewropea tul dawn l-aħħar snin (bejn is-snin 2012 u 2021) kienet ftit inqas minn 1.55%, 
ir-rata f’Malta fl-2019 niżlet għal 1.15% bil-possibilità li din ir-rata tibqa’ tinżel jew 
tibqa’ hekk baxxa.3

Jidher biċ-ċar li l-popolazzjoni Maltija mhux qed tiġġedded għax anke fejn għandna 
familja bl-ulied, in-numru ta’ ulied, tifel jew tifla waħda, kif qed tindika r-rata tat-
twelid f’pajjiżna, mhijiex biżżejjed, għax hija inqas mir-replacement rate ta’ tnejn, 
tal-omm u l-missier. Għalhekk pajjiżna jeħtieġ jagħraf l-importanza li n-numru ta’ 
tfal jiżdied għal aktar minn tnejn, tlieta jew aktar għal kull familja. B’hekk biss tista’ 
tibda tiġġedded il-popolazzjoni Maltija.

Studjuża Maltija f’artiklu f’gazzetta lokali għamlet dawn ir-rimarki:

“Having children has become a luxury that not everyone can afford.”

 Hi żiedet tgħid ukoll:

 “No household I know can afford for a mother to stay at home even when she 
probably should.”4

Pajjiż, poplu u nazzjon mingħajr tfal huwa wieħed mejjet u bla futur. Fiċ-ċokon 
ta’ pajjiżna, u b’tant limitazzjonijiet, kemm territorju u saħansitra, riżorsi naturali, 
kull persuna għandna dimensjoni ta’ valur aktar għoli f’Malta, għaliex il-fakultajiet 

2 Ara Population Density., Wikipedia, The Free Encyclopedia.
3 Ara Times of Malta, Malta still with lowest fertility rate in Europe: Eurostat – Malta’s fertility rate 

has been on a downward trend since 2012.
4 Ara Artiklu f’The Times of Malta ntitolat “Why our birth rate has gone down” minn Anne Marie 

Galea bid-data ta’ 19 ta’ Marzu 2023.

intellettwali, l-għerf u valuri għonja, ħiliet edukattivi, professjonijiet, snajja’ u 
kapaċijiet fiżiċi oħra, mhux biss iżejnu lill-individwu iżda jagħtu lil Malta u Għawdex 
dak kollu li huwa neċessarju biex bħala nazzjon u poplu jaspira għal għajxien 
dinjituż u wieħed tassew sostenibbli.

Infakkarkom li għall-ħakkiema kolonjali tal-imgħoddi, il-gżejjer Maltin kienu biss 
utli biex huma jkollhom kontroll militari fuq l-inħawi fil-Mediterran. Nisimgħu bl-
aġġettiv Mare Nostrum jew il-Baħar Tagħna. 

Missirijietna kienu mogħnija b’għerf straordinarju u meta mnebbħin minn spirtu 
patrijottiku huma saħqu fuq l-għarfien tad-drittijiet fundamentali tagħhom mal-
qawwiet kolonjali u l-ewwel tennew l-għajta għat-tmexxija responsabbli tagħhom, 
liema talba wasslithom, tul iż-żmien, biex huma jiksbu l-indipendenza u l-ħelsien 
sħiħ	ta’	Malta;	Malta	li	ma	tkunx	aktar	element	ta’	firdiet	u	vjolenza	bejn	il-popli	iżda	
b’ekonomija u bi qligħ ta’ għajxien dinjituż minn għejun ta’ qligħ ekonomiku ġust 
u ħidma kummerċjali ta’ paċi.

Dan inkiseb biss meta l-Maltin, minkejja kull diffikultà, kienu mogħnija b’valuri 
umani, tajba u ġusti, bi bżulija, b’għerf straordinarju u mżejna bi professjonijiet u 
snajja’ li għamlithom flessibbli għal kull ċirkostanza.
 
Dawn huma l-prinċipji għonja u sodi li jagħmluna Maltin u Għawdxin u m’għandna 
ninsew qatt li l-poplu Malti u Għawdxi jħobb lil familja, il-qofol ta’ kull poplu u 
nazzjon, is-sisien ta’ kull soċjetà li qed taspira għal ġejjieni aħjar għal uliedha.

Illum il-poplu Malti u Għawdxi għandu sfida eżistenzjali quddiemu. F’mument 
bħal dan, ilkoll kemm aħna jeħtieġ li niddiskutu bħala individwi u bħala poplu li 
jħobb lil art twelidu, li jħobb lil uliedu, iwarrab kull tentazzjoni biex jistagħna hu biss, 
l-egoiżmu, u jagħraf tassew l-interess nazzjonali u l-ġid komuni.

Jien nawgura lilkom, għeżież parteċipanti, li lqajtu din l-istedina tagħna, biex 
flimkien u b’mod mill-aktar oġġettiv, nesprimu l-opinjonijiet tagħna u nressqu 
l-proposti tagħna dwar dan is-suġġett tant importanti għall-preżent u l-ġejjieni tal-
poplu tagħna u art twelidna.

Nixtieq nirringrazzjakom u b’mod partikolari, lil Malta Employers’ Association 
(MEA) li bħala msieħba soċjali b’interess ekonomiku, ingħaqdet mal-Parlament ta’ 
Malta fi djalogu miftuħ u oġġettiv, li jiġbor lil xi wħud mill-esperti f’dan is-suġġett 
u l-partijiet interessati f’oqsma diversi, inkluż Membri Parlamentari, bil-għan li 

nagħrfu din l-isfida u nieħdu kull azzjoni meħtieġa għal ġejjieni aħjar tal-poplu 
Malti u Għawdxi.

Mill-ġdid, grazzi.

Insejjaħ lis-Sinjura Joanne Bondin.  

Minkejja li għandna tendenza li nkejlu 
s-suċċess soċjali permezz ta’ parametri 
ekonomiċi – li bla dubju huma importanti 
ħafna – aktar qiegħda tinħass il-ħtiega li 
nħarsu lejn aspetti oħrajn ta’ ħajjitna Ii wkoll 
jiddeterminaw kemm is-soċjetà tagħna 
qiegħda tirnexxi u kemm hija sostenibbli.

IS-SINJURA JOANNE BONDIN (President, Assoċjazzjoni Maltija ta’ Min Iħaddem): 
Huwa ta’ pjaċir kbir għalija li llum inġbarna hawnhekk bħala msieħba soċjali u 
esperti minn diversi oqsma sabiex nittrattaw tema li hija fundamentali għal kull 
soċjetà li hija l-fertilità jew ir-rata tat-twelid. Dan għaliex it-tiġdid tal-identità 
nazzjonali, il-kultura u dak kollu li jagħmilna Maltin huwa determinat bit-tkattir tal-
popolazzjoni. Nirringrazzja lill-Ispeaker tal-Parlament, l-Onor. Anġlu Farrugia, talli 
qiegħed jospitana hawnhekk.

Minkejja li għandna tendenza li nkejlu s-suċċess soċjali permezz ta’ parametri 
ekonomiċi – li bla dubju huma importanti ħafna – aktar qiegħda tinħass il-ħtiega 
li nħarsu lejn aspetti oħrajn ta’ ħajjitna Ii wkoll jiddeterminaw kemm is-soċjetà 
tagħna qiegħda tirnexxi u kemm hija sostenibbli.

Din is-sessjoni tal-lum hija waħda minn kullana ta’ attivitajiet li l-Assoċjazzjoni 
Maltja ta’ Min Iħaddem organizzat matul dawn l-aħħar snin sabiex l-isforzi li lkoll 
nagħmlu sabiex nipproduċu, permezz ta’ investiment, ix-xogħol kif ukoll l-attivitajiet 
kollha mnedija mis-soċjetà ċivili fid-diversità tagħha, iwasslu għal kwalità ta’ ħajja 
għal kulħadd. Eżempju ta’ dan huwa d-dokument li ħarġet l-MEA fl-2017 imsejjaħ 
Malta’s Demographic Challenges li kien wassal għal diskussjonijiet mal-forzi politiċi 
u soċjali anke fi ħdan l-MCESD dwar il-ħtieġa għal pjan strateġiku li jfassal ix-xejriet 
demografiċi f’pajjiżna waqt Ii qajjem kuxjenza dwar iż-żieda fil-popolazzjoni f’Malta 
u l-implikazzjonijiet – kemm dawk immedjati kif ukoll dawk futuri – fuq pajjiżna. 
Illum, sitt snin wara li għamilna dak id-dokument, qed naraw li ħafna minn dak li 
ġie mbassar qiegħed fil-fatt iseħħ.

Is-sena l-oħra l-MEA organizzat konferenza “Balancing Sustainable Economic 
Growth with Quality of Life – A National Challenge” li fetħet diskussjoni dwar 
l-importanza ta’ parametri li jħarsu lejn il-kwalità tal-ħajja u li dawn il-parametri jigu 
mkejla bl-istess mod li nkejlu l-produttività sabiex jiġi determinat il-benessere tal-
poplu tagħna. Dawn l-isforzi juru biċ-ċar li għalkemm l-MEA tibqa’ tagħti importanza 
lix-xogħol, lill-investiment, lill-produzzjoni u lill-kompetittività, nemmnu li fl-aħħar 
mill-aħħar, l-iskop finali ta’ xogħolna hu li ngħixu aħjar. Dan il-prinċipju jorbot mat-
tema li se niddiskutu llum.

Sfidi demografiċi f’sens wiesa’ jittrattaw il-multikulturaliżmu, in-numru ta’ turisti, 
l-infrastruttura fiżika u soċjali li tkun tiflaħ għal żieda fil-popolazzjoni u ħafna 
oħrajn. Iżda nappella sabiex illum niffokaw fuq aspett partikolari li huwa parti, u li sa 
ċertu punt jiddetermina l-aspetti l-oħrajn tad-demografija. Qed nirreferi għar-rata 
tat-twelid.

Nafu, u se naraw ukoll fil-preżentazzjonijiet li se jkollna waqt din l-attività, li Malta 
għandha rata ta’ fertilità baxxa kemm meta mqabbla ma’ dik ta’ ħafna pajjiżi 
oħrajn kif ukoll meta nqabbluha mar-rata kif inbidlet matul is-snin li għaddew. 
Nafu wkoll li din mhijiex sitwazzjoni li qiegħda tiffaccja Malta biss. Ir-rata ta’ fertilità 
nieżla madwar id-dinja, l-aktar fost pajjiżi industrijalizzati. Iżda dak li nixtieq li 
joħroġ mid-diskussjoni tal-lum huwa jekk dan it-tibdil aħniex kuntenti bih, jekk 
għandniex nibqgħu passivi għal dawn ix-xejriet, jekk tinħassx il-ħtieġa li nbiddlu 
din it-tendenza, u jekk iva, kif, sa ċertu punt, aħna qisna familja li qiegħda tippjana 
l-futur tagħha: Se jkollna tfal? Ftit jew ħafna? Jew ma jkollniex u naddottaw? Il-
familja kuntenta hi dik li deċiżjonijiet bħal dawn tkun ħadithom hi u mhux jiġu 
imposti minn ċirkostanzi esterni. 
 
Għalhekk l-agħar ħaġa li tista’ tiġrilna bħala soċjetà hi li ninġarru mal-kurrent, 
maħkumin minn forzi li nkunu tlifna kontroll fuqhom. L-aktar ħaġa faċli hi li ngħidu 
li dan huwa fenomenu li qed iseħħ f’ħafna pajjiżi u għalhekk m’hemmx wisq 
x’tagħmel. Jien intenni li jekk ngħidu li m’għandu jsir xejn għandu jkun riżultat ta’ 
deċiżjoni konxja u mhux rassenjament. Mill-banda l-oħra, jekk naħsbu li jkun aħjar 
għal pajjiżna li nżidu r-rata ta’ fertilità, tqum in-necessità ta’ analiżi serja ta’ x’qed 
jikkaġuna fertilità baxxa u x’miżuri jistgħu jitwettqu li jistgħu jbiddlu d-direzzjoni. 
Din it-tema ma tistax tiġi indirizzata minn min iħaddem biss, jew mill-politiċi, jew 
mis-soċjetà ċivili. Il-komplessità u l-implikazzjonijiet tagħha huma tali li jinħtieġu 
perspettivi diversi sabiex tiġi indirizzata b’mod kostruttiv. Ma teżisti l-ebda miżura 
li waħedha sejra ddawwar it-tmun iżda kulħadd għandu l-parti tiegħu x’jilgħab. 
Għalhekk għandna firxa wiesgħa ta’ entitajiet, fosthom iż-żgħażagħ, il-Knisja, il-
partiti politiċi u l-esperti li żgur għandhom x’jikkontribwixxu għad-diskussjoni. 

Huwa għalhekk li ħassejna l-bżonn li nlaqqgħukom illum, bħala esperti minn 
oqsma diversi, sabiex naqsmu opinjonijiet u ħsibijiet li permezz tagħhom nifhmu 
aħjar is-sitwazzjoni u l-implikazzjonijiet tagħha b’mod olistiku.

Nassigurakom li din l-attività mhix ser tkun it-tmiem tad-diskussjoni. Li nixtieq hu li 
jkollna bażi li, jiddependi mill-punti li se jitqajjmu, ikun hemm rakkomandazzjonijiet 
li jistgħu jkunu parti minn proġett aktar komprensiv dwar din it-tema. 
Nirringrazzjakom talli ġejtu u ninsab konvinta li se jkollna sessjoni interessanti u 
produttiva.

ID-DEPUTY SPEAKER (Onor. David Agius): Grazzi ħafna. L-għodwa t-tajba lil 
kulħadd anke min-naħa tiegħi. Nagħti l-kelma lis-Sur Joseph Farrugia.  

Illum għandna  sitwazzjoni kważi paradossali 
fejn ir-rata tat-twelid hija nieżla però 
l-popolazzjoni qiegħda tikber.

IS-SUR JOSEPH FARRUGIA (Direttur Ġenerali, Assoċjazzjoni Maltija ta’ Min 
Iħaddem):  President tal-Kamra, Membri tal-Parlament, mistednin u ħbieb, meta 
bdejt naħseb fuq din it-tema fil-bidu, bdejt ngħid: Hemm sfida eżistenzjali? 
Wieħed mill-ewwel ħsibijiet li ġie f’moħħi kien il-gendus Malti. Bdejt ngħid: 
Għalfejn għandna nkunu konċernati? Bħalma nafu, il-gendus Malti kważi sparixxa. 
Fil-fatt qed jipprovaw jerġgħu jintroduċuh. Għalfejn nitkellmu fuq il-gendus 
Malti? Il-gendus Malti mhuwiex gendus bħall-oħrajn għax kieku ngħidu gendus. 
Dan għandu karatteristiċi partikolari li b’xi mod jagħmluh differenti minn oħrajn 
jiġifieri hemm sens ta’ identità. Meta kien hemm ir-razza tal-gendus Malti kellhom 
sens ta’ identità li hija distinta minn gniedes oħrajn. Forsi din hija li tagħmel 
sfida eżistenzjali, anke għalina bħala poplu. Hawnhekk mhux sempliċement qed 
nitkellmu fuq numru ta’ nies imma qegħdin nitkellmu wkoll dwar x’jagħmilna 
Matin. Wara kollox nistgħu ngħidu li qed jonqsu n-nies, m’għandniex min jaħdem 
u allura nġibu ħaddiema barranin, mhux problema. Jekk inhu hekk, m’għandniex 
għalfejn ninkwetaw, assolutament, għaliex b’xi mod il-pajjiż se jibqa’ għaddej. Iżda 
forsi li qegħdin nirriflettu dwaru huwa kemm l-identità tagħna bħala Maltin se 
tiġġedded minn ġenerazzjoni għall-oħra. Se tiġġedded bit-twelid jew se tiġġedded 
bl-immigrazzjoni? Bl-immigrazzjoni se tiġġedded l-identità tagħna jew le? Jista’ 
jkun li iva għax ikollok l-integrazzjoni. Dawn huma mistoqsijiet li jqumu. Però 
naħseb li l-biża’ ta’ ħafna nies huwa appuntu li nitilfu l-identità tagħna u nitilfu dak 
li jagħmilna Maltin. 

Jekk wieħed iħares lejn il-faċċati tad-direttorju tat-telefon isib li għalkemm aħna 
Maltin u għandna l-identità tagħna, il-kunjomijiet tagħna ġejjin minn kull firxa 
ta’ pajjiżi. Hemm kunjomijiet Għarab, kunjomijiet Ingliżi, kunjomijiet Taljani u 
kunjomijiet li ilhom ġejjin mill-Kavallieri. Allura aħna bħala poplu m’għandniex 

pedigree Malti as such. Jien ġieli noqgħod inħares lejn in-nies, anke lejn il-Maltin, u 
ngħid illi kieku konna klieb, ikun hemm min ikollu saqajn ta’ Poodle u ras ta’ German 
Shepherd, pereżempju. Lili qaluli li jien nofsi Pitbull u nofsi Rottweiler! Aħna minn 
dejjem	konna	poplu	mħallat.	Il-kultura	tagħna	tirrifletti	dan	ukoll;	il-lingwa	tagħna,	
dak li nieklu, li nsajru, li nilbsu u l-attivitajiet kollha tagħna huma marbutin ma’ dan il-
fatt. Minkejja li aħna poplu ċkejken għandna identità distinta. Il-Malti jeżisti. M’hawnx 
ħafna minna però l-Malti jeżisti u kif għedt, naħseb li d-direttorju huwa indikazzjoni 
ta’ dan. Naħseb li dejjem kien hemm dan it-taħlit ta’ demm fis-soċjetà Maltija. 
Forsi dak li qed niffaċċjaw illum hija l-biża’ li t-tranżizzjoni qiegħda sseħħ b’mod 
mgħaġġel wisq. Jista’ jkun li forsi ma tantx kellna perjodi fejn rajna bidla tant radikali 
fil-kompożizzjoni tal-popolazzjoni. Illum għandna  sitwazzjoni kważi paradossali fejn 
ir-rata tat-twelid hija nieżla però l-popolazzjoni qiegħda tikber. Allura kif qiegħda 
tikber u r-rata tat-twelid nieżla? Irridu naraw l-implikazzjonijiet ta’ dan u nħarsu 
lejn l-eżempju tal-population pyramid kif kienet fl-1950 u kif kienet is-sena l-oħra. 
Mal-ewwel daqqa t’għajn, minn dik il-grafika, naraw x’tibdil radikali kien hemm fl-
istruttura tal-popolazzjoni tagħna. Filli kienet litteralment pyramid, jew triangle, u 
filli l-firxa tal-etajiet inbidlet drastikament. L-implikazzjonijiet fuq il-politika soċjali u 
fuq l-identità tagħna bħala Maltin huma ċari. 

Pereżempju, kif smajna qabel, it-trend hija li l-faxxa ta’ nies li se joqorbu l-età tal-irtirar 
dejjem qed tikber bħala proporzjon tal-popolazzjoni. Aħna popolazzjoni li qiegħda 
tixjieħ. Intenni li dan mhux qed jiġri f’Malta biss imma qed jiġri f’ħafna pajjiżi, imma 
aħna rridu naraw tagħna. Irridu naraw jekk din hijiex ideali, jekk aħniex lesti li ngħixu 
biha jew inkella nistgħux insibu xi mod kif forsi nbiddlu d-direzzjoni. 

Dokument li aċċessajt u li fih studju interessanti ħafna imma anke punti li jaffettwaw 
ir-rata ta’ twelid, huwa dak mill-United Nations Population Fund li jindirizza din 
is-sitwazzjoni u jagħmel lista ta’ punti – hawnhekk se nsemmihom biss però forsi 
jkun hawn min irid jidħol aktar fihom fid-dettall - li jaffettwaw il-fertilità. Waħda 
minnhom hija l-inċertezza ekonomika. Mhux qed ngħid li dawn l-elementi jgħoddu 
kollha għal Malta imma qed jitkellmu fuq dimensjoni globali. Huwa osservat li 
l-inċertezza ekonomika jkollha effett negattiv fuq il-fertilità għaliex dawk il-familji li 
jkunu qegħdin jippjanaw jekk ikollhomx tfal jew le, u meta se jkollhom, jipposponu 
l-first-birth intentions. Barra minn hekk, fejn ikun hemm impjiegi li jkunu insiguri u 
ma jkollhomx valur għoli, m’għandekx pagi għoljin assoċjati magħhom.

Aspett ieħor huwa l-kunflitt bejn il-karriera u l-familja. F’Malta dan qegħdin narawh 
għaliex ir-rata ta’ parteċipazzjoni tan-nisa fuq il-post tax-xogħol żdiedet u laħqet 
kważi l-medja Ewropea. Illum għandna ġenerazzjoni żagħżugħa ta’ nisa Maltin kważi 
kollha jaħdmu, ngħid anke b’neċessità, imma jiġri li meta jkollok ħafna sigħat ta’ 
xogħol fost il-koppja, din se taffettwa r-rata ta’ fertilità. 

F’dan ir-rapport jissemma element ieħor, li huwa t-tqassim tax-xogħol tad-dar 
bejn ir-raġel u l-mara b’mod partikolari ċ-child care fi ħdan il-familja. Ma jistax ikun 
li nżidu r-rata ta’ parteċipazzjoni tal-mara u fl-istess ħin ix-xogħol tad-dar donnu 
baqa’ d-dominju tal-mara. Forsi għandna familji li huma hekk imma fl-istess ħin se 
jkun diffiċli għalihom, kemm għall-mara kif ukoll għar-raġel, li jgħidu: Ejja jkollna 
familja jew familja b’aktar minn wild wieħed. 

F’Malta m’għadniex inrabbu t-tfal kif konna nrabbuhom 30 sena ilu. Illum biex 
trabbi t-tfal trid ħafna ħin. Pereżempju, waħda mill-problemi hija t-traffiku. Barra 
minn hekk illum mhux spiċċa l-ħin tal-iskola, morna d-dar u qgħadna nagħmlu 
l-homework imma wara l-iskola niġbru lit-tfal u lit-tifla rridu neħduha għal-
lezzjonijiet tal-pjanu, lit-tifel irridu neħduh il-privat, biex nieħdu eżempju, u wara 
jkollhom xi attività oħra. Kuljum b’xi ħaġa. It-tensjonijiet li qegħdin jinħolqu b’din 
it-tip ta’ mentalità jġiegħlu lil dak li jkun jaħsibha jekk ikollux tfal jew le. Wieħed 
jista’ jgħidlek li jekk ikollu t-tfal il-ħajja privata tiegħu prattikament tispiċċa. Dak li 
jkun jgħidlek:  Kif se nlaħħaq bejn li nrabbi t-tfal u li nkun relax? Naħseb li qabel, 
minkejja li kien ikollhom ħafna tfal, kienu aktar rilassati milli huma llum. 

Presentation by Joseph Farrugia (Director General, MEA)
Link: https://www.maltaemployers.com/wp-content/uploads/power-point-JOSEPH-
FARRUGIA.pdf

Aspetti oħrajn huma r-rapid family changes u unaffordable housing. Il-prezz tal-
housing, kemm biex wieħed jixtri propjetà, kif ukoll biex jikri, qed joħloq stress u 
piż fuq koppji żgħażagħ. Ir-rapport jieqaf hawn imma jien żidt żewġ aspetti oħrajn 
li naħseb li japplikaw ukoll. Waħda minnhom hija l-existential spiritual crisis. Jekk 
il-bniedem jemmen li ġie fid-dinja għalxejn, u se jispiċċa xejn, m’hemmx skop 
għall-ħajja, u jgħidlek: Għalfejn għandi nġib lil ħaddieħor hawnhekk wara kollox? 
Naħseb li dak huwa fattur li jaffettwa wkoll. Hemm ukoll l-attitudni inġenerali lejn 
in-nisa tqal. Pereżempju, lili toffendini ħafna l-frażi “inqabdet tqila”. X’inqabad? 
Taqbad ġurdien ġo nassa mhux mara tqila! Mara tqila tigglorifikaha, tieħu gost u 
tiċċelebraha.  

Nispera li dawn il-punti jwasslu għal aktar diskussjoni fid-dettall. Nirringrazzjakom. 
 
ID-DEPUTY SPEAKER: Grazzi. Nistieden lis-Sinjura Kirsten Cutajar.    

IS-SINJURA KIRSTEN CUTAJAR (Konsulenta, Assoċjazzjoni Maltija ta’ Min 
Iħaddem):  Bonġu Onor. Membri tal-Kamra, President tal-Kamra. 

Il-preżentazzjoni tal-lum hija li niffoka speċifikament fuq in-numri u fuq l-istatistika 
biex inħarsu fid-dettall lejn l-importanza ta’ dak li ngħidulu l-unika riżorsa li 
għandna fil-pajjiż. Il-preżentazzjoni tiegħi jisimha “The Changing Structure of the 
Maltese Population.”   
 
X’inhuma dawk it-terminoloġiji li llum se nkunu qegħdin inħarsu lejhom? Hemm il-
fertility rate li diġà semmejnieha però din tiġi maħduma b’mod speċifiku. Hawnhekk 
għandna nisa mill-NSO li mbagħad wara forsi jkunu jistgħu jikkontribwixxu f’din il-
konferenza wkoll. Il-fertility rate tinħadem billi ngħoddu l-age specific fertility rate 
għan-nisa f’sena partikolari. Għandna fertility rates li huma differenti skont l-etajiet. 
Din tista’ tiġi interpretata bħala “the mean number of children that would be born 
alive to a woman during her lifetime if she were to pass through her childbearing 
years.” Hemm ċerti assunzjonijiet li jridu jittieħdu. Hawn qed nitkellmu fuq kemm 
kull mara li kienet tgħix Malta dak iż-żmien weldet trabi.  

Issemma’ wkoll ir-replacement level. Dan huwa standard ta’ 2.1 ulied li kull mara jrid 
teknikament ikollha biex il-popolazzjoni tibqa’ kostanti. 

Se nħarsu ftit lejn il-historical data, fejn konna u fejn qegħdin illum, biex imbagħad 
naslu għal ftit projections ukoll. Smajna li fl-2010 konna at 1.36 fertility rate u dak 
iż-żmien fl-Unjoni Ewropea r-rata kienet ta’ 1.57. Fl-2021 din id-data kienet ibbażata 
fuq iċ-ċensiment li sar u naf li għad hemm ħafna informazzjoni li qed tinġabar u 
dejjem tiġi pubblikata biex isir refinement. Però għall-2021 l-aħħar informazzjoni li 

Malta tibqa’ waħda mill-aktar pajjiżi densi 
fid-dinja u l-aktar pajjiż dens fl-Ewropa.

hemm hija dik ta’ 1.13. Il-medja Ewropea naqset ukoll imma peress li tlaqna minn 
punt aktar baxx, 1.13 ħdejn 1.36 għandha effett kbir fuq il-pajjiż. 

Hemm ukoll l-età, il-main age of women at childbirth. Mhijiex sorpiża li din żdiedet 
minn madwar 29 sena għal 31 sena u dan qarreb lejn il-medja Ewropea wkoll. 
Kien hemm żieda f’dawn l-aħħar għaxar snin għax in-nisa qed idumu aktar biex 
ikollhom it-tfal.

Imbagħad għandna l-linja l-ħamra li turi trabi li twieldu lil ċittadini barranin u trabi 
li twieldu lil dawk li għandhom ċittadinanza Maltija. Fl-2010 l-ammont ta’ trabi li 
twieldu lil ċittadini Maltin kien jammonta għal 3,600 u l-ammont ta’ trabi li twieldu 
lill-barranin kien jammonta għal madwar 260. Fis-sena 2021 il-barranin kellhom 
1,300 wild filwaqt li l-Maltin kellhom madwar 3,000. Dan juri li l-barranin kellhom 
ħafna aktar tfal f’dawn l-aħħar għaxar snin u l-Maltin kellhom inqas.

Għandna wkoll il-live births and deaths. Forsi jkun hawn min jistaqsi: Din x’għandha 
x’taqsam mal-fertility rate u kif se taffettwa l-popolazzjoni tagħna? Ovvjament 
aktar ma jkollna mwiet aktar ikollna bżonn tfal li jitwieldu biex inżommu l-istess 
popolazzjoni, sakemm ma jkollniex influss ta’ nies mod ieħor. Fl-2010 kellna 3,800 
live birth u 3,000 mewt. Fl-2021 il-livebirths żdiedu għal 4,400 u l-imwiet żdiedu 
għal 4,200. Kien hemm ftit impatt tal-COVID-19 però din hija t-trend li qed naraw.

Hemm ukoll il-crude births u l-crude deaths. Il-crude birth rate hija r-ratio tan-
number of live births li tikkompara fuq madwar 1,000 persuna. Din inkunu nistgħu 
nqabbluha ma’ dik tal-Unjoni Ewropea, bħal f’dan il-każ, jew ma’ dik ta’ pajjiżi oħrajn. 
Ovvjament jekk nieħdu absolute numbers ma nkunux nistgħu nqabbluha ma’ dik 
ta’ pajjiżi oħrajn. Hemmhekk qed naraw li l-gap bejn crude birth rate u crude death 
rate dejjem qed tonqos għal Malta. Fuq livell Ewropew, l-imwiet qabżu sew il-crude 
births. Hawnhekk aħna għandna sitwazzjoni ftit aħjar mil-livell Ewropew. 

Din hija s-sitwazzjoni grafika tal-popolazzjoni kif tinsab. Nhar it-Tlieta kien hemm 
update żgħir rigward il-popolazzoni però bejn wieħed u ieħor bħalissa qegħdin 
madwar 520,000.  Mill-aħħar ċensiment il-popolazzjoni żdiedet b’25% u din hija 
qabża radikali. Kif smajtu, Malta tibqa’ waħda mill-aktar pajjiżi densi fid-dinja u 
l-aktar pajjiż dens fl-Ewropa.
 
Imbagħad għandna d-distribution by age. Is-Sur Farrugia semma’ l-patterns tal-
popolazzjoni tagħna u allura m’għandix għalfejn nidħol daqshekk f’dan l-aspett 
minħabba l-ħin imma li nixtieq insemmi hu li għall-ewwel darba għandna aktar 
irġiel milli għandna nisa. Minnha nnifisha din mhijiex daqshekk ħażina però jekk 

qed ngħidu li l-fertility rate qed tonqos u għandna inqas nisa, ovvjament dik hija 
sitwazzjoni agħar. 
 
Issa se ngħid xi ħaġa fuq id-dependency ratios jiġifieri kemm hemm tfal taħt il-15-il 
sena u kemm hemm anzjani li għandhom ’il fuq minn 64 sena li jiddependu fuq 
in-nies li jaħdmu. Aħna għandna l-grazzja li għandna working age population li 
hija kbira u li tiflaħ għal ħafna minn dawn l-etajiet. Id-dependancy ratio għal Malta 
żdiedet minn 45.2 għal 46.7. Ovvjament inqas ma tkun id-dependency ratio, aktar 
aħjar. Inqas ma jkun hemm nies jiddependu fuq il-working population, aktar aħjar. 
Fuq livell ta’ Unjoni Ewropea din qiegħda 56 jiġifieri xorta qegħdin aħjar mill-Unjoni 
Ewropea. Għandna wkoll l-old age dependency fejn niffokaw biss fuq l-anzjani u 
nneħħu t-tfal. Hawnhekk fl-2021 ir-ratio qisu kien 27.6 ikkomparat ma’ 32.5 fuq il-
livell tal-Unjoni Ewropea u din hija xi ħaġa pożittiva.  

X’qed inbassru għall-futur? Il-Eurostat għandha mudelli differenti. Hawnhekk 
għandna l-baseline li huwa x-xenarju bħallikieku d-deċiżjonijiet li l-pajjiż qed jieħu 
llum se jibqgħu hemmhekk. Se taraw ukoll slides oħrajn li se jirreferu għal high 
migration u lower fertility rate għax il-Eurostat tagħmel ċerti simulations ukoll. 
Jekk ma nbiddlu xejn mill-baseline, il-fertility rate tagħna hija mbassra li titla’ bil-
mod ħafna u nilħqu r-rata tal-Unjoni Ewropea kif kienet f’dawn l-aħħar snin u kif 
qiegħda	llum;	1.55	fl-2090.	Daqshekk	għandna	bżonn	żmien	biex	nirkupraw.	

Għandna wkoll in-net migration. Huwa interessanti ħafna li l-baseline projection 
tan-net migration fis-snin li ġejjin se jieħu xokk imbagħad jibda nieżel drastikament 
sal-2090. Għalhekk il-fatt li l-fertility rate se titla’ bil-mod ħafna u n-net migration se 
tkun qiegħda tonqos se jkollu effett fuq il-popolazzjoni wkoll. Hawnhekk għandna 
x’jiġri jekk ikollna inqas migrazzjoni. Qed ngħidu li se nnaqqsu l-ammonti li se 
jimmigraw lejn il-pajjiż. Ovvjament se jkollna drop akbar u fl-2090 l-immigranti 
minn 3,000, kif ipproġettat, se jonqsu għal 2,300. 
 
Il-baseline population projection hija li qisu fl-2070 nilħqu peak ta’ 810,000, bħala 
popolazzjoni, li jgħixu fuq din il-gżira. Hemmhekk ovvjament ikollna madwar 2,565 
resident għal kull kilometru kwadru. Fix-xenarju ta’ no migration naraw tnaqqis 
drastiku u fl-2090 nerġgħu ninżlu għal 311,000. Issa jekk qed ngħidu li għandna 
bżonn aktar migrazzjoni, fl-2070 nilħqu peak ta’ 932,000 bħala popolazzjoni. 

Rigward l-old age dependency ratio qed taraw li l-partijiet bl-aħdar huma Malta 
u l-partijiet bil-blu huma l-Unjoni Ewropea. Kif għedna, aktar ma tkun baxxa 
d-dependancy ratio aktar aħjar imma din se tibda tiela’ jiġifieri se jkollna aktar 

anzjani u inqas nies jaħdmu. Din se tilħaq l-intersection fl-2064 u tkun qabżet 
sewwa l-53%. F’każ ta’ no migration il-pattern tad-dependancy ratio jimxi ħafna 
aktar bil-mod biex jibda tiela’.

Jekk ikun hemm aktar mistoqsijiet inkunu nistgħu nindirizzawhom wara.  

ID-DEPUTY SPEAKER: Grazzi. Issa nistieden lil Dr Patricia Bonello.  
 

Presentation by Kirsten Cutajar Miller (Consultant, MEA)
Link: https://www.maltaemployers.com/wp-content/uploads/power-point-
KIRSTEN.pdf

Biex il-koppja tagħmel id-deċiżjoni li jkollha 
t-tfal, minbarra li jkollhom it-tama, irid 
ikun hemm qafas legali, ta’ servizzi soċjali 
u ta’ appoġġ informali, li jħarsu lill-familji u 
jagħtuhom l-għajnuna meħtieġa

DR PATRICIA BONELLO (Uffiċjal, Istitut ta’ Riċerka DISCERN dwar il-Valuri tal-
Familja u r-Rata ta’ Twelid): Bonġu lil kulħadd. F’din is-sessjoni parlamentari, ir-rata 
baxxa tat-twelid f’Malta qiegħda tiġi ppreżentata bħala sfida eżistenzjali, kif tassew 
hi, u d-diversi kelliema ħadu, jew se jieħdu, il-perspettiva tagħhom fuq din l-isfida. 
Fil-kontribut tiegħi ġejt mitluba nħares lejn din l-isfida mill-perspettiva tal-valuri 
tal-familja u jien se nimxi fuq l-eżempju tal-Papa Franġisku u niffoka fuq it-tama, 
xi ħaġa li hija tant importanti għax mingħajrha ħadd mhu se jieħu deċiżjoni li jġib 
tfal fid-dinja, partikolarment dik tal-lum. Fil-fatt, Pawlu Chetcuti, il-patri Ġiżwita, 
f’artiklu li kiteb f’gazzetta lokali x-xahar li għadda, spjega li t-tama hija dik il-ħaġa 
li tagħmel il-ħajja possibbli u sabiħa u li tagħtiha tifsira. Jara t-tama bħala realtà li 
tagħti l-ħajja. Fl-eżortazzjoni appostolika postsinodali, Amoris Laetitia (Il-Ferħ tal-
Imħabba), dokument tant importanti għall-Knisja li jqajjem diversi punti li jistgħu 
jiġu applikati għall-isfida tar-rata baxxa tat-twelid, il-Papa Franġisku jitkellem dwar 
it-tama u jgħid:

“It-tama hi dik li fiha għandha l-qawwa tal-ħmira li ttella’ l-għaġna, dik li 
tgħinna nħarsu lil hinn mill-kuntrarju, mill-ġlied, mill-affarijiet tal-mument li 
jinqalgħu, dik li tgħinna dejjem inħarsu aktar lil hinn. Hi dik li timlina dejjem 
bix-xewqa li nibqgħu nikbru. L-istess tama tistedinna ngħixu l-preżent fil-
milja tiegħu u ningħataw b’qalbna kollha għall-ħajja fil-familja, għax l-aħjar 
mod kif tħejji għall-futur fiż-żgur hu li tgħix tajjeb il-preżent.” 

Hu applika dawn il-kliem għall-għerusija u l-ewwel snin taż-żwieġ imma dak li qal 
dwar it-tama żgur jgħin f’kull perjodu tal-ħajja tal-familja inkluż il-perjodu li fih il-
koppja tkun qed tieħu d-deċiżjoni li ġġib it-tfal fid-dinja.

Li jkollok it-tama ma jfissirx li tiċħad il-problemi jew l-isfidi, inkluż l-isfidi biex trabbi 
t-tfal illum, it-tnaqqis tal-awtorità tal-ġenituri fuq l-ulied u r-rata baxxa tat-twelid. 
Huwa biss jekk ikollok it-tama, fuq livell individwali, komunitarja u ta’ soċjetà, li tista’ 
tiffaċċja dawn l-isfidi. Biex il-koppja tagħmel id-deċiżjoni li jkollha t-tfal, minbarra 
li jkollhom it-tama, irid ikun hemm qafas legali, ta’ servizzi soċjali u ta’ appoġġ 
informali, li jħarsu lill-familji u jagħtuhom l-għajnuna meħtieġa, xi ħaġa li l-kelliema 
l-oħra żgur li se jitkellmu fuqha. Il-Knisja, wkoll, trid tkun parti minn dan l-appoġġ, 
partikolarment biex il-possibilità li jkollok it-tfal ma jsirx privileġġ li jistgħu jgawdu 
minnu biss dawk li għandhom il-mezzi. 

Il-Papa Franġisku, f’indirizz li għamel f’Mejju tas-sena 2021 f’konferenza annwali 
organizzata fl-Italja dwar ir-rata baxxa tat-twelid, tkellem dwar it-tfal bħala t-tama 
ta’ poplu u bħala rigal, waqt li, f ’Amoris Laetitia, fakkar li kull tarbija għandha 
post fil-qalb ta’ Alla sa minn dejjem. F’dan l-indirizz hu semma’ l-importanza li 
s-sostenibilità tiġi meqjusa wkoll mill-aspett tat-tkomplija tal-ġenerazzjonijiet, il-
bżonn tas-solidarjetà u l-fatt li żgħażagħ jimmaturaw meta jkollhom bħala eżempju 
nies li għandhom il-kuraġġ li jsegwu l-ħolm kbir tagħhom u jagħmlu l-ġid fid-dinja. 
F’kelma oħra, nies li jistgħu jagħtuhom it-tama!

Is-sena ta’ wara, fl-2022, fl-istess konferenza, il-Papa tkellem dwar ir-rata baxxa 
tat-twelid bħala faqar ġdid, u qal li l-familji u ż-żgħażagħ għandhom jingħataw 
tweġibiet reali li jgħinuhom jiffaċċjaw din il-forma ta’ faqar. Insista li t-tama ma 
tistax u m’għandhiex tmut minħabba stennija żejda. It-tama li jrid ikollhom il-koppji 
biex jieħdu d-deċiżjoni li jkollhom it-tfal hija li din il-ġrajja se tkun waħda sabiħa, li 
jkunu jistgħu jkomplu jaraw it-tfal bħala rigal anke meta jinqalgħu l-isfidi. Biex jiġri 
hekk, kif għidt qabel, irid ikun hemm qafas ta’ appoġġ. 

Din is-sena, imbagħad, fl-istess konferenza, il-Papa spjega li t-twelid tat-tfal hija 
l-iktar ħaġa li biha tista’ tkejjel it-tama ta’ poplu u tkellem ukoll dwar il-fatt li rata baxxa 
tat-twelid tnaqqas il-kunfidenza fil-futur. Il-Papa semma “ix-xitwa demografika” li 
l-Ewropa qiegħda tiffaċċja llum u li fiha, li tibda familja jsir sforz titaniku minflok ma 
jkun valur komuni li kulħadd jirrikonoxxi u jappoġġa. Fl-interventi tal-Papa dwar 
din l-isfida, jispikka l-bżonn ta’ solidarjetà mal-familji biex ikollhom it-tama u jkunu 
jistgħu jħarsu lejn it-tfal bħala rigal minflok bħala piż li ma jifilħux għalih. F’Amoris 
Laetitia, il-Papa Franġisku spjega li r-rwol tal-Knisja f’sitwazzjonijiet fejn il-familji 
huma żvantaġġjati b’xi mod għandu jkun wieħed ta’ faraġ, sostenn u tama u mhux 
ta’ ġudizzju u applikazzjoni ta’ regoli b’mod riġidu. B’dan il-mod il-Knisja tkun qed 
tagħti sehemha biex il-familji jilħqu l-livell ta’ trankwillità meħtieġ biex tittieħed id-
deċiżjoni li jkollhom it-tfal. 

L-istess Amoris Laetitia tqajjem il-punt li, fid-dinja tal-lum, iż-żwieġ u l-karatteristiċi 
marbuta miegħu, inkluż il-ftuħ għall-ħajja, jistgħu jiġu mpinġija bħala xi ħaġa 
antikwata. Din il-perspettiva, sfortunatament, tgħodd ukoll għall-valuri bħas-
solidarjetà u l-ġid komuni, li posthom ħaduhom valuri bħall-individwaliżmu. 

Fl-ewwel enċiklika tal-Pontifikat tiegħu, Evangelii Gaudium, li tfisser “il-ferħ tal-
Vanġelu”, il-Papa Franġisku jitkellem dwar din is-sitwazzjoni u jgħid: 

“Ir-riskju kbir tad-dinja tal-lum, bl-offerta abbundanti u qarrieqa tagħha ta’ 
konsum, hu li ġġarrab dieqa individwalista li tnixxi mill-qalb komda u xħiħa, 
mit-tiftixa marradija għal  pjaċiri superfiċjali, mill-kuxjenza iżolata. Meta 
l-ħajja interjuri tingħalaq fl-interessi tagħha, ma jifdalx wisa’ għall-oħrajn, 
ma tgawdix aktar mill-ferħ ħelu ta’ mħabbtu, qalbha ma tibqax tħabbat 
bil-ħeġġa biex tagħmel il-ġid. Dan ir-riskju, ċert u dejjiemi, qiegħed hemm 
anke għal min jemmen. Ħafna jaqgħu fih u jinbidlu f’persuni mimlija rabja 
ġo fihom, imdejqa, bla ħajja. Din mhijiex l-għażla ta’ ħajja xierqa u sħiħa, din 
mhijiex xewqet Alla għalina.” 

Il-Papa jitkellem dwar il-bżonn li nitbiegħdu mill-individwaliżmu biex ngħixu ħajja 
aktar xierqa u sħiħa. Xi kultant dan id-diskors jiġi interpretat bħala għajta kontra 
l-progress. Mhuwiex il-każ. L-akkwisti li għamilna fid-drittijiet tal-bniedem, fil-
qasam tax-xogħol u f’tant oqsma oħra li se jitkellmu fuqhom nies oħrajn, irridu 
nibżgħu għalihom. Imma li nkunu kapaċi noħorġu mill-gaġġa tal-bżonnijiet 
tagħna biss u nikkonsidraw il-bżonnijiet ta’ ħaddieħor u tas-soċjetà huwa don kbir, 
li rridu nibżgħu għalih ukoll. 

Il-valur stess tal-familja jitlob li l-individwi ma jibqgħux fiċ-ċentru imma jħallu post 
għall-għaqda mal-oħrajn. Amoris Laetitia tispjega li hija biss minn din l-imħabba 
bejn il-koppja, li tissarraf f’għotja, li tista’ titnissel tarbija (80). Il familja tista’ tkun 
post fejn l-għotja lil xulxin tkun aktar qawwija mill-individwaliżmu, fejn it-tajjeb 
jirbaħ fuq il-ħażin, u fejn it-tfal jistgħu jgawdu mill-eċitament ta’ dan it-tajjeb (77). 
F’kuntest fejn xejn m’għadu ċert, il-familja, skont il-Papa, tista’ tkun post fejn it-
tfal, u nikkwota, “jistgħu jniżżlu għeruqhom fil-ħamrija ta’ storja kollettiva” (193). 
Bid-diversi modi li bihom il-familji jgħaddu l-valuri lill-membri tagħhom, jistgħu 
jsiru bejta ta’ tama u l-Papa jsejjaħ il-familja “l-ewwel skola tal-valuri umani fejn 
nitgħallmu l-użu għaqli tal-libertà” (274).

Fost il-valuri li qed jintilfu fid-dinja tal-lum hemm l-ispiritwalità u l-prattika tar-
reliġjon, mhux neċessarjament dik Kattolika, li tista’ twassal biex, kif jgħid il-Papa 
f’Amoris Laetitia, il-familji jħossuhom iżolati fid-diffikultajiet tagħhom (43). Jista’ 

jkun li waħda mir-raġunijiet għal dan hija li l-ispiritwalità, u aktar u aktar ir-reliġjon, 
jiġu ppreżentati b’mod negattiv u ninsew li l-ispiritwalità għandha tkun xi ħaġa li 
tagħtik il-ferħ u t-tama. Irridu wkoll insibu kull mezz biex inżommu dan l-ispirtu 
ħaj. Fil-fatt, f’Amoris Laetitia, il-Papa jitkellem dwar l-importanza li l-okkażjonijiet 
speċjali jiġu ċċelebrati fil-familji u jgħid, u nikkwota:

“Meta wieħed jaf jiċċelebra, din il-ħila ġġedded il-ħeġġa tal-imħabba, 
teħlisha mill-monotonija u tiżgħed bl-ilwien u bit-tama d-drawwiet ta’ 
kuljum”.

Ambjent bħal dan żgur li jservi bħala motivazzjoni biex il-koppji jikkonsidraw li 
jkollhom it-tfal! F’Amoris Laetitia, il-Papa Franġisku tkellem ukoll dwar il-fatt li kull 
familja, bin-nuqqasijiet kollha tagħha, tista’ ssir dawl għad-dinja mudlama. F’dan 
id-dokument, il-Papa juri l-apprezzament tiegħu kemm lejn l-ommijiet kif ukoll 
lejn il-missirijiet għas-sehem tagħhom fit-trobbija tal-ulied, u allura għal dak li qed 
jagħtu lill-Knisja u lid-dinja. Huma qegħdin jgħinu biex l-isfida tar-rata baxxa tat-
twelid tittaffa. 

L-ispiritwalità tista’ tgħin biex ikun hemm aktar apprezzament tas-sbuħija tal-familja 
u tal-imħabba bejn il-membri tagħha. Koppji spiritwali jistgħu wkoll jagħrfu li, bid-
deċiżjoni li jsiru ġenituri, ikunu qed jissieħbu ma’ Alla billi jerfgħu r-reponsabbiltà 
li fdalhom li jittrażmettu l-ħajja waqt li mara li tkun tqila tista’ tħares lejn it-tqala 
bħala perjodu li fih tkun qed tissieħeb ma’ Alla biex twettaq il-miraklu ta’ ħajja 
ġdida. Kif ikompli jgħid il-Papa, l-esperjenza tal-imħabba fil-familji hija wkoll mod 
kif tissaħħaħ il-Knisja. Jekk inħarsu lejha minn din il-perspettiva, Knisja b’saħħitha 
tista’, imbagħad, tkun Knisja li tisma’, tilqa’, takkumpanja u toħroġ, bħalma jgħid 
id-dokument tal-Knisja lokali Knisja Waħda, Vjaġġ Wieħed li jippreżenta proċess 
ta’ tiġdid ekkleżjali għas-snin 2020 - 2024. L-aħħar fażi ta’ dan il-proċess, li toħroġ, 
jitkellem dwar “għemejjel konkreti ta’ qadi” (p. 19), li jinkludu l-appoġġ li l-Knisja u 
l-membri tagħha jistgħu jagħtu lill-familji biex iħeġġu fihom it-tama. 

Il-Knisja tirrikonoxxi li, fit-tfassil tal-familja, il-ġenituri jridu jieħdu deċiżjonijiet 
reponsabbli li fihom, kif tgħid l-ittra enċiklika Humanae Vitae ta’ San Pawlu VI, 
iqisu d-dmirijiet tagħhom lejn Alla, lejhom infushom, lejn il-familji tagħhom u 
lejn s-soċjetà. San Ġwanni Pawlu II jenfasizza li dan ma jfissirx li ma jkunx hemm 
limiti fin-numru tat-tfal jew nuqqas ta’ għarfien dwar xi tfisser li trabbi t-tfal imma 
li l-ġenituri jużaw il-libertà tagħhom b’mod għaqli. Hu jinkludi s-sitwazzjoni tal-
koppja u x-xewqat tagħhom bħala elementi li jridu jiġu kkunsidrati meta ttieħed 
id-deċiżjoni biex ikollhom it-tfal. Jekk koppja tkun tista’ tħares lejn id-dinja u l-futur 
b’aktar tama, din tista’ tgħinnhom biex ikunu aktar lesti li jieħdu din id-deċiżjoni. 

Waħda mit-teoriji li tgħinna nifhmu kif il-ġenituri jieħdu d-deċiżjoni li jkollhom 
it-tfal hija dik tal-Valur tat-Tfal (Luck et al., 2021), li tgħid li din id-deċiżjoni tkun 
ibbażata fuq l-għanijiet li l-ġenituri jridu jilħqu billi jkollhom it-tfal. Minn din il-
perspettiva, jekk ikun hemm sens ta’ tama marbuta mat-twelid ta’ tarbija, aktar 
ikun hemm ċans li l-ġenituri jidħlu għal dan l-impenn. Fil-fatt, Mencarini et al. 
(2018) jitkellmu dwar “affective forecasting theory” li tispjega li meta l-persuni 
jiddeċiedu li jkollhom tarbija, ikunu qed jistennew li dan se jkun avveniment pożittiv 
li jżidilhom is-sodisfazzjon tal-ħajja. Imma, kif kont qed ngħid, biex ikun hemm din 
it-tama u din il-pożittività, il-ġenituri jridu jkunu jafu li dan il-piż mhux se jerfgħuh 
waħedhom imma se jsibu appoġġ, kemm formali kif ukoll informali, li jgħinhom. 
Irridu nagħrfu li, bħalma żgur jispjegaw il-kelliema l-oħra, l-għan li jkollok it-tfal 
illum qed jikkompeti ma’ diversi għanijiet oħra.  

F’dan id-diskors tar-rata tat-twelid irridu inżommu f’moħħna wkoll dawk il-koppji 
jew individwi li, għal xi raġuni jew oħra, m’għandhomx tfal. Irridu nkunu sensittivi 
għas-sitwazzjoni tagħhom, li tista’ tkun ġejja minn għażla, u tista’ ma tkunx. Dawn 
ukoll jistgħu jagħmlu kontribut lejn soċjetà aktar umana, li turi solidarjetà, u b’hekk, 
anke jekk b’mod indirett, ikunu qed jagħtu sehemhom biex tingħeleb l-isfida tar-
rata baxxa tat-twelid.

Nixtieq nagħlaq billi nerġa’ nikkwota minn Amoris Laetitia, fejn Papa Franġisku 
jgħidilna:

“Ejjew ma nitilfux it-tama li għandna minħabba fil-limiti tagħna imma 
lanqas nibqgħu lura milli nfittxu l-milja tal-imħabba.”

Parti minn din il-milja tal-imħabba tista’ tkun it-twelid tat-tfal. Jalla lkoll nagħmlu 
dak kollu li nistgħu biex inkebbsu dan l-ambjent ta’ tama li jilqa’ lit-tfal b’qalbu 
kollha u jagħtihom dak kollu li jeħtieġu, huma u l-ġenituri tagħhom. 

DR MARIE BRIGUGLIO (Ekonomista, Dipartiment tal-Ekonomija fl-Università 
ta’ Malta): Nibda billi nirringrazzja lill-Assoċjazzjoni ta’ Min Iħaddem f’Malta talli 
għal darb’oħra ħaditha fuqha li tressaq suġġett għad-diskussjoni fuq l-aġenda 
nazzjonali. F’għaxar minuti se naqsam magħkom tliet domandi pertinenti u forsi 
anke xi ftit impertinenti. 

L-ewwel nett, veru li għandna rata baxxa ta’ fertilità? 
Hawn	qed	nitkellmu	dwar	in-numru	medju	ta’	tfal	li	jkollha	mara	f’ħajjitha;	fil-verità	
kalkolu ftit aktar tekniku imma fi ftit kliem hekk hu. Jekk tqabbel mar-rata li kellna, 
iva, għax mis-snin sittin ’il hawn, ir-rata medja naqset minn 2.55 għal 1.13. Jekk 
tqabbel mar-rata meħtiega biex il-popolazzjoni tibqa’ stabbli, ċioè 2.1, iva wkoll, 
għax li kieku mhuwiex għall-immigrazzjoni, kieku l-popolazzjoni ta’ Malta bdiet 
tiċkien. Jekk tqabbel ma’ bosta pajjiżi oħrajn issib li dawn ukoll qegħdin baxxi. Però 
fl-Afrika hemm pajjiżi li għandhom rati madwar erba’ darbiet daqs tagħna. 

Iżda jekk inqabblu ma’ pajjiżi simili, ma’ żoni urbani moderni, mhux qegħdin 
daqshekk ’il bogħod, anzi hemm min għandu rata ħafna aktar baxxa minn tagħna. 
Fil-fatt jekk tqabbel ma’ dik ir-rata li qed ikollna mhux qegħdin baxxi wisq għax ir-
rata baqa’ fejn tonqos jekk tkompli togħla l-ħajja, jekk joħorgu aktar nisa jaħdmu, 
jekk nipposponu t-twelid tal-ewwel wild u jekk aktar nies jiddeċiedu li jkollhom 
wild wieħed biss. Però din ir-rata tista’ tiżdied ukoll bis-saħħa ta’ twelid ta’ aktar tfal 
fost il-barranin li ġew jgħixu Malta. Mela r-risposta għad-domanda dwar jekk ir-rata 
ta’ fertilità hijiex baxxa hija: Skont! 

Jeħtieġ li l-mira tal-politika u l-governanza 
f’Malta tkun li ngħinu l-aktar lil min qed isofri 
minħabba kwalità ta’ ħajja baxxa u mhux 
li nkabbru dejjem u aktar il-popolazzjoni u 
l-ekonomija materjali mingħajr ma naraw 
il-konsegwenzi

It-tieni domanda: Imma rata baxxa ta’ fertilità hija tassew problema soċjo-
ekonomika? 
Fil-qasam ekonomiku ħafna drabi nikkunsidraw il-fatt li jekk tonqos il-popolazzjoni 
l-isfida tkun li ma jkollniex ħaddiema biex isostnu l-ekonomija. Ma’ dan inżidu li 
ma jkunx hemm biżżejjed min iħallas il-pensjonijiet. Din il-problema tittaffa jekk 
jimmigraw in-nies għal dan il-pajjiż u tiggrava jekk jitilqu. Naturalment is-soluzzjoni 
bl-immigrazzjoni iġġib sfidi oħrajn bħal dawk ta’ integrazzjoni, ta’ infrastruttura u 
ta’ instabbiltà fost min jimpjega. 

Mill-banda	 l-oħra	 rata	baxxa	 ta’	 twelid,	waħedha,	 taf	 iġġib	 vantaġġi	wkoll;	 inqas	
densità, inqas pressjonijiet ambjentali, jonqos ċertu nfiq fil-pajjiż u jiżdied l-ammont 
ta’ nfiq minn ras għal ras. Dan jippermetti wkoll li aktar nisa jipparteċipaw fis-suq 
tax-xogħol – kawża, effett, effett u kawża. Għalhekk hawnhekk ir-risposta għal jekk 
ir-rata baxxa ta’ fertilità hijiex problema hija: Skont!

It-tielet domanda: Rata baxxa ta’ fertilità hija problema għall-benessere? 
Fuq din id-domanda r-riċerka hija interessanti. Jidher li huwa veru li t-tfal isaħħu 
l-legami mal-familja u jafu “jimlew” il-ħajja b’attivitajiet ġodda konnessi mat-
trobbija tagħhom, ħaġa li forsi kienet aktar importanti qabel milli hi fil-ħajja diġà 
mgħaġġla u mimlija tal-lum. Huma wkoll investiment fil-futur. Fl-antik it-tfal kienu 
meqjusa bħala investiment li joffru sigħat ta’ xogħol lill-familja u garanzija ta’ 
għajnuna ’l quddiem. 

Iżda - u forsi din hija sorpriża għal ħafna - mir-riċerka jidher, ripetutament, li min qed 
irabbi t-tfal - bħala medja - ikollu inqas sodisfazzjon b’ħajtu minn min m’għandux 
tfal id-dar. U aktar ma jkun hemm tfal fil-familja, pereżempju tnejn, tlieta jew aktar, 
aktar jonqos in-numru li bih jiddeskrivu s-sodisfazzjon bil-ħajja. Fil-fatt mhux biss 
tonqos il-medja tal-benessere imma tiżdied il-varjazzjoni u jiżdiedu l-estremi. 
Għaliex? Fost raġunijiet oħra, it-tfal iġibu pressjoni ekonomika fuq il-familja, aktar 
bżonnijiet  - karozza akbar, dar akbar, skejjel, ħwejjeġ eċċ -  waqt li jonqos il-ħin biex 
tagħmel il-flus. Bit-tfal ir-relazzjoni bejn il-koppja ġġarrab pressjonijiet ġodda għax 
meta jkunu żgħar it-tfal huma assoċjati ma’ nuqqas ta’ rqad, mard u nuqqas ta’ ħin 
għal attivitajiet bħall-arti, kultura, sport, volontarjat u studju. Huma u jikbru l-isfidi 
jinbidlu għal dawk psikoloġiċi u huwa żgur li min rabba jew qed irabbi liż-żgħażagħ 
jaf x’jiġifieri! 

Saru ħafna studji dwar dan imma huwa biżżejjed li nsemmi studju mid-data tal-
World Values Survey minn 86 pajjiż li juri biċ-ċar li l-kuntentizza tonqos aktar ma 
jkollok tfal, kemm fost l-irġiel u anke fost in-nisa, kemm fost is-single parents u anke 
miżżewġin, imma l-agħar huwa fost il-fqar u fil-pajjiżi fejn m’hemmx għajnuna mill-

Istat. U Malta? Hawnhekk għandna l-istess sfidi. Terġa’, it-tfal idumu ma joħorġu 
mid-dar u terġa’ għandna livelli ta’ ansjetà ogħla minn dawk ta’ ħafna pajjiżi oħrajn. 
Naturalment hawn sostenn ukoll, pereżempju, childcare b’xejn, clubs għat-tfal, 
edukazzjoni b’xejn, maternity leave u parental leave eċċ. Fil-ftit riċerka li saret Malta 
jidher li l-agħar livelli ta’ benesseri qegħdin fost is-single parents.  Għalhekk id-
domanda dwar jekk it-tfal itejbux il-ħajja, ukoll hija: Skont!
 
Allura?
Jien	 staqsejt	 tliet	mistoqsijiet;	 jekk	hijiex	 vera	baxxa	 r-rata	 ta’	 fertilità,	 jekk	hijiex	
vera problema għall-ekonomija u jekk hijiex vera problema għall-benessere. 
L-ebda minn dawn ma joffru risposta ċara li tgħidilna li għandna nindaħlu fl-
għażla ta’ jekk u kemm ikollok tfal jew fi kliem ieħor kif ngħollu r-rata ta’ fertilità.  
Għalhekk minflok nistaqsi kif sa ngħollu r-rata ta’ fertilità nistaqsi jekk għandniex 
ngħolluha. Għandna nħallu lil kulħadd jiddeċiedi meta u kemm ikollhom tfal forsi 
nkunu nistgħu niffokaw fuq l-isfidi soċjoekonomiċi u ta’ benessere fid-demografija 
attwali? Biżżejjed jekk nagħtu kas il-benessere tas-single parents, is-solitudni fost 
l-anzjani, l-użu u n-nuqqas ta’ ħin fost min jaħdem sigħat twal, l-integrazzjoni 
ta’ barranin li ġew u qed isostnu l-ekonomija, it-tfal infushom u s-saħħa mentali 
u l-benessere tagħhom u ta’ min qed irabbi. Dan huwa dak li qed nippruvaw 
nagħmlu fil-Wellbeing INDEX project immexxi mill-Fondazzjoni ta’ Malta dwar il-
Ġid tas-Soċjetà u l-Università ta’ Malta (www.wellbeingindex.mt). 

Fi ftit kliem, jeħtieġ li l-mira tal-politika u l-governanza f’Malta tkun li ngħinu l-aktar 
lil min qed isofri minħabba kwalità ta’ ħajja baxxa u mhux li nkabbru dejjem u 
aktar il-popolazzjoni u l-ekonomija materjali mingħajr ma naraw il-konsegwenzi. 
Nirringrazzjakom tal-attenzjoni.

“X’rata ta’ fertilita’ 
għandna nimmiraw 
lejha?” 

1

Impatti fuq il-benesseri
Dr. Marie Briguglio

BAXXA?

 Fejn li konna
 Popolazzjoni stabbli
 Ma pajjiżi oħra
✓Ma pajjiżi oħra 
✓Ma li jista’ jkun 
✓ Fil-futur taf titla’

IMPATT BENESSERI? 
 ħin mal-familja 
“Jimlew” il-ħajja
 Investiment kontra s-solitudni u penzjoni 
✓ Inqas kuntentizza fit-trobbija (ġenitur 1)
✓ Varjazzjoni ikbar fl-emozzjonijiet
✓ Nuqqas ta’ rqad, ħin, flus, sfida psikoloġika
Għajnuna statali tagħmel differenza. 

✓ ..tal-ġenitur? 
✓ ..tal-anzjani bla tfal? 
✓ ..ta’ min qed jaħdem wisq?
✓ ..tal-barranin li ġew?  
✓ ..tat-tfal stess?
✓ ..tagħna lkoll?
✓ ..ta’ l-iktar batut?

Grazzi!

2

3

?

?

Ir-Rata Baxxa tat-Twelid f’Malta – Sfida Ezistenzjali
Parlament ta’ Malta – Valletta - July 2023 

IMPATT EKONOMIKU?

 Riżors uman
 Pensjonijiet
 Inċertezza (barranin)
✓ Densita’ 
✓ Nefqa
✓ Riżorsa – nisa

 Il-fattur li qed jinċidi l-iżjed fuq ir-rata baxxa 
tat-twelid f’Malta hija l-problema tal-housing. 
Hemm bżonn li nindirizzaw din il-problema 
serjament għax ma jistax ikun illi l-prezz tal-
proprjetà jibqa’ jogħla mingħajr rażan bil-
konsegwenzi kollha li dan qed iġib miegħu.

REV. PATRI CHARLES TABONE O.P. (Akkademiku, l-Università ta’ Malta): L-ewwel 
nett irrid nirringrazzja lill-Assoċjazzjoni ta’ Min Iħaddem. Sur President, Membri 
Parlamentari, l-Eċċellenza Tagħha l-President Emeritu, Sinjuri, jien ġejt mitlub biex 
nitkellem dwar il-kawża tar-rata baxxa tat-twelid f’Malta. Ngħidilkom mill-ewwel li 
l-kawża prinċipali għal dan hija waħda ta’ natura soċjoekonomika.

Malta hija meqjusa bħala a highly developed country mill-United Nations 
Development Programme (UNDP, 2022). Dan il-livell għoli tal-ħajja l-Maltin mhux 
lesti li jċeduh għall-ebda raġuni. Dan ifisser li jista’ jkun li qed tiddomina aktar 
l-ekonomija milli valuri soċjali oħra.

Il-Kultura u t-Tradizzjoni
Kulturalment u tradizzjonalment il-ħajja soċjali kienet iddur fuq valuri soċjali u 
mhux ekonomiċi.

Il-familja għall-Maltin kienet il-qofol ta’ kollox, il-fus li fuqu ddur il-ħajja soċjali, hekk 
li ħadd u xejn ma kien jista’ jeħdilha postha. It-tfal kienu meqjusa bħala valur soċjali 
fundamentali u familja kbira kienet waħda mill-glorji tal-kultura Maltija (C. Tabone, 
1987). Għalhekk familja kbira kienet valur u unur soċjalment. L-espressjoni għal 
familja kbira kienet “Alla jbierek”.

Il-Knisja kellha rwol importanti biex dan il-valur soċjali jkun imħares. Dak iż-żmien 
ħafna Maltin kienu jobdu dak li tgħid il-Knisja li kienet tisħaq li l-miżżewġin iridu 
jkunu	miftuħin	għall-ħajja;	it-tfal	barka	ta’	Alla	u	kemm	Alla	jibgħat	merħba	bihom.	
Din l-eġemonija tal-Knisja Maltija spiċċat għal kollox. Nistgħu ngħidu li llum il-
kontroll tat-twelid huwa prattika tal-familji kollha, b’xi eċċezzjonijiet żgħar.

Illum il-familji jfittxu li jgħixu fi djar kbar u sbieħ li jkunu s-sidien tagħhom huma 
stess u mhux mikrijin. Tradizzjonalment ma kienx hekk. Il-klassi tal-ħaddiema, 
li kienet il-maġġoranza kbira tal-popolazzjoni, kien ikollhom jikkuntentaw bi 
djar żgħar u foqra. Ħafna minnhom lanqas kamra tal-banju ma kien ikollhom. 
Madanakollu, id-daqs u t-tip ta’ dar ma kenitx taffettwa n-numru ta’ tfal fil-familja. 

Sal-1948, 25% tal-familji Maltin kellhom aktar minn għaxart itfal. Dak iż-żmien Malta 
kienet	 fost	dawk	 il-pajjiżi	 li	kellhom	l-ogħla	numru	ta’	 tfal	 taħt	 il-15-il	sena;	34.8%	
tal-popolazzjoni (Dench, 1975). Sal-1963 id-daqs tal-familja beda jonqos imma xorta 
d-daqs medju tal-familja baqa’ ta’ sitt itfal (Central Office of Statistics, Malta, 1963).

Dan kien ifisser li kien hemm familji li lanqas kellhom post biżżejjed għal uliedhom 
fid-dar u ġieli ġara li xi tfal kienu jmorru jgħixu man-nanniet jew maz-zijiet. Kien 
hemm każijiet fejn familja b’għaxart itfal kienu jgħixu f’żewġt ikmamar u kienu 
jorqdu fl-art.

Id-Dar Status Symbol
Illum lanqas biss toħlomha ħaġa bħal din u mnalla, għax mhijiex dinjità. L-għarajjes 
illum ma jfittxux li jikru dar, imma li jixtru dar, għax ekonomikament tagħmel aktar 
sens, u għax it-tip ta’ dar li fiha jgħixu tiddetermina l-istatus soċjali tagħhom. Id-dar 
hija status symbol u l-unur tal-familja. Kważi bl-istess flus li jonfqu fil-kera, jistgħu 
jieħdu loan u d-dar biż-żmien tkun tagħhom. Ħafna drabi dan ifisser li jkollhom 
id-dejn fuq id-dar sakemm jaslu għall-pensjoni għax il-prezz tal-proprjetà f’Malta 
huwa fost l-ogħla fiż-Żona Ewro. Imma d-dar hija fundamentali għall-istatus soċjali 
tagħhom bħala familja u jirraġunaw ukoll li meta jkunu sidien ta’ darhom ikunu 
qed jinvestu għal uliedhom.

Minħabba li l-loan jieħu parti konsiderevoli tas-salarju tagħhom u minħabba l-livell 
għoli tal-ħajja li jkunu jixtiequ jżommu, dan qed ikollu effett drastiku fuq in-numru 
ta’ tfal fil-familja. Dan qed ikollu effett ukoll fuq l-età taż-żwieġ, li dejjem qiegħda 
togħla, kif se naraw ’il quddiem. Aktar ma togħla l-età taż-żwieġ, aktar tonqos il-
possibilità  li jkollhom it-tfal.

L-Affluwenza tas-Soċjetà Maltija
Ftit huma dawk li jikkuntentaw li jgħixu fil-prekarjetà. Anzi l-affluwenza tas-soċjetà 
Maltija qiegħda taffettwa l-kwalità tal-ħajja tal-familji tagħna. Fil-maġġoranza kbira 
tagħhom, il-Maltin iridu jgħixu ħajja komda, anke jekk mhux bilfors lussuża. Iridu 
jieklu tajjeb, jilbsu sabiħ, bi ħwejjeġ tad-ditta u joħorġu jieklu barra. Il-vaganzi huma 
meqjusa bħala dritt u numru kbir ta’ familji jfittxu li jsiefru għall-vaganzi għall-inqas 

darba fis-sena. Dan kollu, ovvjament, iżid mal-ispejjeż li jkollha l-familja. Aktar ma 
jkollok tfal inqas ikun possibbli li tgħix dan it-tip ta’ ħajja. Ir-rata baxxa tal-fertilità 
f’Malta qed turi li bil-mod ta’ ħajja li qed jgħixu, il-familji qed isibuha diffiċli biex 
ilaħħqu mal-ispejjeż tal-ħajja, imqar b’żewgt itfal, aħseb u ara aktar.

L-Edukazzjoni 
L-edukazzjoni hija fattur ieħor li jista’ jkollu inċidenza fuq in-numru ta’ tfal fil-familja. 
In-numru ta’ dawk li qed ikomplu l-edukazzjoni post-sekondarja jew terzjarja 
qiegħed dejjem jiżdied u dan qed ikollu effett fuq l-età taż-żwieġ. Barra minn hekk, 
il-biċċa l-kbira tal-familji qed iħossuhom fid-dmir li jinvestu sewwa fl-edukazzjoni 
ta’ wliedhom minħabba l-futur tagħhom u dan qed iżid mal-ispejjeż tal-familja.

Fl-aħħar għaxar snin in-numru ta’ dawk li qed ikomplu l-edukazzjoni post-
sekondarja	jew	terzjarja	għamel	qabża	ta’	ġgant;	minn	26%	tal-istudenti	għal	40%.	
Dan ifisser li qegħdin 5% biss inqas mill-mira tal-Unjoni Ewropea li hija ta’ 45% għal 
din is-sena 2023 (NSO Malta, 2022). Żgur li l-iżviluppi li saru kemm fl-Università kif 
ukoll fl-MCAST ikkontribwixxew għal din il-bidla ta’ qabża fil-kwantità. Nisperaw li 
hija wkoll qabża ta’ kwalità. Ċertament minħabba f’hekk aktar u aktar żgħażagħ qed 
jiżżewġu ta’ età ogħla għax ma jaffordjawx jiżżewġu qabel jispiċċaw l-edukazzjoni, 
anke minħabba l-ispejjeż. Dan iżid mal-fattur l-ieħor li diġà semmejna tal-ispejjeż 
kbar biex tinxtara d-dar. Minħabba dawn ir-raġunijiet qed ikun kważi impossibbli 
li l-għarajjes jiżżewġu ta’ età żgħira, u aktar ma jiżżewġu kbar, aktar tonqos il-
possibilità tat-tfal.

L-Età taż-żwieġ
Ftit aktar min-nofs iż-żgħażagħ tagħna bejn il-25 sena u l-34 sena għadhom jgħixu 
mal-familji tagħhom. Il-medja tal-età li fiha ż-żgħażagħ jitilqu mid-dar tal-ġenituri 
hija ta’ 29 sena (NSO Malta, 2022). Statistikament, Malta tinsab mal-ewwel erba’ 
pajjiżi tal-punent fejn iż-żgħażagħ l-aktar li jdumu biex itiru mill-bejta li jitrabbew 
fiha. Jgħadduna hemm is-Slovakkja b’56.6%, il-Bulgarija bi 52.8% u l-Greċja b’51.6% 
(Arena, 2022, Chetcuti, 2014). Fil-fatt l-età medja taż-żwieġ f’Malta hija dik ta’ 30 
sena għall-irġiel u 27 sena għan nisa. Dan ifisser li l-età taż-żwieġ qiegħda dejjem 
togħla aktar ma jgħaddi ż-żmien (NSO Malta, 2022).

L-Edukazzjoni Status Symbol
Nerġa’ ndur għall-ispejjeż tal-edukazzjoni tat-tfal li jista’ jkun fattur ieħor għaliex 
il-familji qed ikollhom inqas tfal. Minbarra li l-edukazzjoni tal-ulied hi investiment 

siewi għalihom, l-edukazzjoni saret ukoll status symbol għall-familja. Ħafna 
ġenituri jiftaħru li uliedhom qegħdin jew fi skola privata jew fi skola tal-Knisja, għax 
l-impressjoni ġenerali hi li l-iskejjel tal-Istat huma inferjuri, jew inkella fihom hemm 
it-taħlit tat-tfal, speċjalment tfal mill-aktar klassijiet baxxi tas-soċjetà tagħna.

L-ispejjeż jiżdiedu mhux biss meta t-tfal ikunu fi skola privata imma anke meta 
jkunu fi skola tal-Knisja. Dawn tal-aħħar, fuq il-karta, huma bla ħlas, imma kulħadd 
jaf li l-skejjel tal-Knisja jitolbu ‘donazzjoni’ u xi skejjel jinsistu li titħallas, barra f’xi 
każijiet eċċezzjonali. L-istudenti f’dawn l-iskejjel ikollhom iħallsu wkoll għal kull 
servizz li jiġi pprovdut, bħal xiri ta’ kotba, photocopies u apparat għal-laboratorju.

L-Emigrazzjoni
L-aħħar fattur li se nirreferi għalih hu dak tal-emigrazzjoni, mhux tant ta’ kemm 
qed jiġu barranin, li huwa fattur konċernanti fih innifsu, daqskemm il-Maltin, 
speċjalment żgħażagħ li lesti li jemigraw lejn xi pajjiż ieħor tal-Unjoni Ewropea. 
Skont l-EY Generate Youth Survey (2022), sentejn ilu madwar 60% taż-żgħażagħ 
tagħna ta’ bejn is-16 u d-39 sena qalu li jippreferu jgħixu f’pajjiż ieħor tal-Unjoni 
Ewropea. Dan il-perċentwal is-sena l-oħra tela’ għal madwar 70%. Jekk iż-żgħażagħ 
tagħna mhux se jkunu qed jgħixu Malta, żgur li mhux se togħla r-rata tat-twelid, 
almenu tal-Maltin. 

Politika favur rata ogħla tat-twelid
L-aktar ħames miżuri favur it-twelid li nsibu madwar id-dinja huma:

•	 Childcare pubbliku ssussidjat (88%)
•	 Children or family allowance (78%)
•	 Parental leave imħallas jew le (73%)
•	 Paternity leave imħallas jew le bl-impjieg assigurat (73%)
•	 Inċentivi oħra bħal sigħat flessibbli ta’ xogħol, xogħol part-time għall-

ġenituri, u tax credits għat-tfal li għadhom jitrabbew (UN 2021)

L-Unjoni Ewropea wkoll qed tagħmel kull sforz possibbli biex iżżid ir-rata tat-twelid 
fl-istati membri. L-aħħar sett ta’ għażliet politiċi favur it-twelid huma kollha dwar 
miżuri ta’ childcare:

1. Il-possibilità ta’ childcare anke għat-tfal żgħar li jkun bla ħlas. Il-pajjiżi 
Skandinavi, United Kingdom u Franza kollha għandhom childcare b’xejn 
sa minn età żgħira u kollha żiedu r-rata tat-twelid.

2. L-ugwaljanza bejn is-sessi (Gender Equality) jidher li hi fattur ieħor li jżid 
ir-rata tat-twelid. Fejn il-missirijiet qed jieħdu aktar sehem sħiħ fit-trobbija 
tal-ulied, żdiedet ir-rata tat-twelid.

3. Ix-xogħol part-time hu ppreferut aktar fost in-nisa, u fejn dan sar possibbli 
żdiedet ir-rata tat-twelid, għax in-nisa ma jiġux kostretti li jagħżlu bejn li 
jkollhom it-tfal u jaħdmu full-time, għax ma jistgħux jaħdmu part-time.

4. Sigħat ta’ xogħol flessibbli u xogħol li jista’ jsir mid-dar u l-possibilità li tieħu 
leave qasir, ukoll ta’ ftit sigħat, biex tkun tista’ tirrispondi għall-ħtiġijiet 
urġenti tat-tfal, ukoll għenu biex togħla r-rata tat-twelid.

5. Il-housing ukoll jaffettwa r-rata tat-twelid. Fejn id-djar huma affordabbli, 
ir-rata tat-twelid hija ogħla. Xi pajjiżi għandhom programmi ta’ social 
housing favur familji bit-tfal.

6. Il-koordinament fil-politika soċjali jgħin ħafna biex tiżdied ir-rata tat-
twelid. Il-politika soċjali tinkludi l-politika tax-xogħol u dik fiskali, tal-
housing u l-ugwaljanza bejn is-sessi, fost l-oħrajn. Fejn l-appoġġ ta’ politika 
favur il-familja u l-fertilità hu garantit fil-prattika, ir-rata tat-twelid żdiedet 
(European Parliament, 2013)

Bidla Kulturali
Ninnotaw hawnhekk li dawn il-miżuri kollha jeżistu f’Malta, bl-eċċezzjoni tal-
housing, imma r-rata tat-twelid ma żdiditx. Dan mhux qed jiġri f’Malta biss, imma 
wkoll f’pajjiżi oħra. Aktarx li n-numru limitat tat-tfal fil-familji laħaq sar parti mill-
kultura tagħna. Għalhekk anke jekk ikollhom kollox favorevoli biex ikollhom aktar 
tfal, il-familji qed jibqgħu lura. Niftakru li l-kultura ma tinbidilx malajr.

Din il-bidla fil-kultura fejn il-valur soċjali li jkollok it-tfal naqas drastikament, ġiet 
konfermata minn riċerka empirika kwantitattiva li għadha kemm saret minn 
student tal-Università taħt is-superviżjoni ta’ Dr Vincent Marmarà. Ir-riżultati wrew li 



52

Konferenza dwar ir-rata 
baxxa tat-twelid f’Malta

SFIDA EŻISTENZJALI

fost dawk li għandhom wild wieħed, 12% biss qalu li dan huwa minħabba problemi 
finanzjarji, 20% qalu li wieħed biżżejjed, 22% qalu li hija deċiżjoni tagħhom u 15% 
qalu li dak ippermettiet in-natura. Fost dawk li m’għandhomx tfal kien hemm 44% 
li qalu li għalissa m’għandhomx imma fil-futur jixtiequ li jkollhom, waqt li 18% qalu 
li din hija deċiżjoni tagħhom għax ma jridux li jkollhom tfal.

Jien personalment naħseb li minbarra l-fatt li t-twelid ta’ tarbija naqas bħala valur 
soċjali, il-fattur li qed jinċidi l-iżjed fuq ir-rata baxxa tat-twelid f’Malta hija l-problema 
tal-housing. Hemm bżonn li nindirizzaw din il-problema serjament għax ma jistax 
ikun illi l-prezz tal-proprjetà jibqa’ jogħla mingħajr rażan bil-konsegwenzi kollha li 
dan qed iġib miegħu.

Jalla dan l-eżerċizzju li qed nagħmlu llum f’din il-Kamra tad-Deputati jaqa’ fuq 
widnejn li jridu jisimgħu biex jagħmlu dak li hemm bżonn isir ħalli nindirizzaw 
din il-problema serja li jista’ jkollha ħafna konsegwenzi fil-preżent u fil-futur.  
Nirringrazzjak.  

IS-SUR KEVIN J. BORG (Konsulent, Assoċjazzjoni Maltija ta’ Min Iħaddem):  Sur 
President, Eċċellenza Tagħha l-President Emeritu, Membri Parlamentari u kollegi. 
Tul l-aħħar snin pajjiżna ġġenera tkabbir ekonomiku b’saħħtu tant li t-tellieqa lejn 
il-progress fil-karriera u l-istabbilità finanzjarja fil-ħajja tan-nies ħadet prijorità fuq 
aspirazzjonijiet ta’ maternita, paternità, jew trobbija ta’ familja. 

Barra minn hekk, l-effetti kollaterali ta’ progress ekonomiku mgħaġġel li jinkludu 
stress mentali, tniġġis u degradazzjoni ambjentali komplew jeskalaw it-tnaqqis fir-
rata tal-fertilità f’Malta kif wara kollox qed jiġri wkoll f’pajjiżi oħrajn żviluppati.

L-Assoċjazzjoni ta’ Min Iħaddem kienet ilha twissi li, f ’qasir żmien, il-pajjiż kien se 
jkollu jiffaċċja prezz għoli għall-progress mgħaġġel, prezz espress f’danni fuq is-
soċjetà, fuq l-ambjent u r-riżorsi naturali kif ukoll fuq l-ekonomija nnifisha. 

Għalhekk l-Assoċjazzjoni ta’ Min Iħaddem, flimkien ma’ opinjonisti oħrajn minn kull 
qasam, esprimew ix-xettiċiżmu tagħhom rigward il-mudell ekonomiku preżenti 
għas-sempliċi fatt li dan jiddependi fuq in-numri u kwantitajiet, fatturi li jistunaw 
ma’ karatteristiċi ta’ kwalunkwe gżira żgħira nieqsa minn kull xorta ta’ riżorsa inkluż 
in-nies.

Il-ġid ekonomiku jiġi kkreat billi tgħaqqad il-kapital mat-talent u mal-
intraprenditorija f’dożi differenti. Issa aħna nafu mill-istatistika li l-provvista ta’ 
ħaddiema kwalifikati mhijiex biżżejjed biex tlaħħaq mad-domanda fis-suq tax-
xogħol. 

Dan in-nuqqas ta’ ħaddiema jista’ biss ikompli jintensifika bit-tnaqqis fir-rata 
tal-fertilità. Tajjeb li nikkjarifikaw li meta r-rata tal-fertilità tonqos u tinżel taħt ir-

Bħala MEA inħossu li m’għandna nħallu barra 
l-ebda sforz biex nistimulaw rata ogħla ta’ 
fertilità sabiex permezz ta’ trasformazzjoni 
ekonomika bil-għaqal, pajjiżna jkun jista jsib 
bilanċ mistħoqq bejn il-progress ekonomiku u 
s-salvagwardja tar-riżorsi kollha tagħna

replacement level, dan ma jfissirx biss li, fil-futur, il-popolazzjoni se tonqos imma 
wkoll tixjieħ. Dan ovvjament għandu implikazzjonijiet ċari u serji fuq is-suq tax-
xogħol, kemm fuq livell macro kif ukoll fuq livell ta’ kumpaniji.

Is-sitwazzjoni preżenti hija tali li qed tippreġudika l-kompetittività u l-business 
continuity ta’ kumpaniji u setturi sħaħ minħabba nuqqas ta’ kompatibilità bejn 
ir-riżorsi meħtieġa u d-daqs tal-popolazzjoni tagħna flimkien mar-rata li biha qed 
tikber.

Għalhekk f’dan il-kuntest huwa ċar li l-pajjiż irid jimmodifika l-formula ekonomika 
tiegħu biex meta jnaqqas id-doża ta’ kapital uman imma jżid fit-teknoloġija u fil-
bżulija tal-investitur jiġġenera prodott superjuri. Huwa possibbli li aħna nkomplu 
ntejbu l-istandard tal-għajxien tagħna billi nipproduċu aktar imma b’anqas riżorsi 
jekk b’sens ta’ kuraġġ u innovazzjoni nbiddlu l-mudelli kummerċjali tagħna u 
nogħlew aktar ’il fuq fil-value chain. Għaldaqstant il-mira tagħna għandha tkun ta’ 
smart economic growth bil-għan li niżguraw żvilupp ekonomiku robust kif ukoll 
sostenibbli.

“Jien tal-idea li għal pajjiż żgħir, speċjalment fid-dawl tas-sitwazzjoni ta’ 
Malta bħala gżira, l-unika triq hija li tmur għal ekonomija ta’ valur miżjud, 
li taspira għal rati ogħla ta’ produttività, li tibbaża t-tkabbir aktar fuq il-
produttività milli fuq sempliċi estensjoni tal-workforce. Naħseb li din hija 
t-triq il-quddiem.”

Dan mhuwiex kliemi imma kliem il-Kummissarju Ewropew għall-Impiegi u 
d-Drittijiet Socjali - Nicolas Schmit kif ġie rrapportat fit-Times of Malta meta żar 
pajjiżna aktar kmieni dan ix-xahar.

Din il-mira nistgħu nilħquha billi nifformaw il-mudelli kummerċjali tagħna madwar 
l-innovazzjoni u l-kapaċitajiet fit-teknoloġiji moderni sew f’setturi ekonomiċi 
ġodda kif ukoll f’dawk tradizzjonali. Għalhekk irridu nabbraċċjaw it-teknoloġija fil-
manifattura, l-analiżi tal-big data fir-Retail, l-AI fis-Servizzi Finanzjarji u ngħaqqdu 
l-prinċipji tas-sostenibilità mal-Internet of Things (IOT) biex intejbu l-esperjenza tat-
turisti li jżuruna. Dan kollu jgħinna nżidu l-produttività b’inqas piż fuq il-workforce 
u r-riżorsi tagħna.

Biex nirnexxu f’din it-triq, il-ħaddiema tagħna jridu jkunu upskilled kemm fl-
għarfien kif ukoll fil-kreattività. Il-mudell ekonomiku ġdid tagħna jrid juża inqas 
nies għax nies m’għandniex u lanqas mhu se jkollna sakemm ma nkomplux 
inġibuhom minn barra, kif qed nisimgħu l-istatistika dalgħodu.  

It-tnaqqis gradwali fil-fertilità u t-tellieqa għan-numri, fil-fatt, ġabitna dipendenti 
kważi għalkollox fuq il-ħaddiema barranin. Dan il-fatt jimmanifesta ruħu l-aktar fis-
settur tat-turiżmu għalkemm il-qagħda hemmhekk mhijiex wisq differenti minn 
dik li qed jesperjenzaw setturi oħrajn. Imma filwaqt li f’industriji oħra kienet aktar 
faċli li tissostitwixxi ħaddiema lokali b’ħaddiema barranin, dan jikkrea diffikultajiet 
fl-oqsma fejn il-persuna taħdem f’kuntatt dirett mal-klijent u dan ma jkunx kapaċi 
jagħti informazzjoni bażika u li tikkontribwixxi valur lejn l-esperjenza tat-turist 
fostna;	informazzjoni	konnessa	mal-kultura	u	tradizzjonijiet	Maltin,	ċertu	għarfien	
storiku, pariri kulinarji jew anke sempliċement direzzjoni.

Hemm riskji oħrajn għall-futur tal-post tax-xogħol li jinbtu mill-fatt li qed jitwieldu 
inqas tfal. Dawn jirrigwardaw is-salvagwardja tas-snajja’ tradizzjonali Maltin li 
tipikament jgħaddu mill-ġenituri għat-tfal. Qed nirreferi għal diversi forom ta’ 
biedja, agrikoltura u sajd, tisjir ta’ ikel Malti, fran tal-ħobż, salini tal-melħ, il-bini ta’ 
dgħajjes u luzzijiet Maltin minbarra ħafna eżempji oħrajn.

Għaldaqstant filwaqt li tkun għaddejja t-trasformazzjoni ekonomika għal waħda 
aktar idonea għall-iżviluppi demokratiċi tagħna, irridu wkoll nixprunaw rata 
ogħla ta’ fertilità għax il-pjan ekonomiku l-ġdid xorta waħda għandu bżonn ċertu 
ammont ta’ nies u nies speċjalizzati biex jaħdmu. 

Allura x’jistgħu jagħmlu l-employers biex isostnu rati ogħla ta’ fertilità?
B’mod evidenti nistgħu ngħinu fit-tfassil u l-implimentazzjoni ta’ policies u inizjattivi 
mmirati lejn aktar tfal kif, wara kollox, ilna nagħmlu b’mod konsistenti mhux l-inqas 
permezz tal-konferenza ta’ dalgħodu.

Kif aċċennajt qabel, ċerti pressjonijiet ta’ flus u karrieri kellhom impatt fuq l-għażliet 
personali tan-nies u fid-dewmien biex iġibu t-tfal fid-dinja. Ħafna drabi kif nafu, 
ċertu posponiment żejjed iġib miegħu ostakli bijoloġiċi li diffiċilment jingħelbu.

Għaldaqstant l-MEA tappoġġa kwalunkwe miżura li tista’ ttejjeb ir-rata ta’ fertilità 
basta dawn ikunu implimentati fuq bażi volontarja u skont il-prerogattiva tal-
employer. Faċilment nimmaġinaw li dawn il-miżuri jduru madwar il-flexible work 
arrangements kemm għan-nisa kif ukoll għall-irġiel kif ukoll miżuri fiskali li jħajru 
l-ġenituri jippjanaw il-familji tagħhom bl-akbar kunfidenza u bl-inqas sagrifiċċji 
fuq il-karrieri tagħhom filwaqt li ma joħolqux commitments finanzjarji żejda.

Miżuri importanti oħrajn jirrigwardaw id-disponibilità ta’ childcare services kif 
ukoll il-ħinijiet tal-iskejjel. F’dan ir-rigward, l-inizjattiva li ttieħdet biex tipprovdi 
servizzi ta’ childcare b’xejn kellha impatt mhux żgħir biex tgħin lin-nies – l-aktar 

ommijiet – isibu bilanċ bejn l-impenji tax-xogħol u dawk tal-ħajja privata tagħhom. 
Iżda anke hawn, għad għandna fejn intejbu għax bit-tajjeb kollu li għamilna, is-
sistemi preżenti xorta jħallu ċerti kategoriji ta’ ħaddiema neqsin minn dan is-servizz 
essenzjali bħalma huma dawk kollha li jaħdmu bil-lejl, professjonisti fil-qasam 
tas-saħħa, forzi tal-ordni, fil-catering, fis-settur tad-divertiment, fit-trasport u fil-
manifattura biex insemmu ftit eżempji. 

Naturalment iċ-childcare centres ikopru biss tfal ta’ età bikrija. Hemm bżonn ta’ 
riforma fl-iskejjel lil hinn mill-Klabbs 3-16. Illum wieħed jista’ jgħid li dawn il-Klabbs 
iservu prinċiparjament bħala post fejn il-ġenituri jistgħu jħallu lit-tfal tagħhom 
taħt superviżjoni waqt li jkunu x-xogħol. Imma jekk nilqgħu l-isfida, l-iskejjel 
tagħna jistgħu joffru edukazzjoni aktar wiesgħa u komprensiva. Dan fid-dawl li 
skont statistika Ewropea t-tfal Maltin huma l-inqas tfal fl-Ewropa li jqattgħu żmien 
fl-iskola tul is-sena skolastika. Nemmen li l-estensjoni tal-ġurnata tal-iskola tista’ 
sservi bħala waħda miċ-ċwievet biex iġġib bilanċ aħjar fil-ħajja tal-ġenituri u li 
tagħti kunfidenza akbar lil numru akbar ta’ żgħażagħ biex ikollhom it-tfal jew aktar 
tfal. 

Għalhekk aħna bħala MEA inħossu li m’għandna nħallu barra l-ebda sforz biex 
nistimulaw rata ogħla ta’ fertilità sabiex permezz ta’ trasformazzjoni ekonomika 
bil-għaqal, pajjiżna jkun jista jsib bilanċ mistħoqq bejn il-progress ekonomiku u 
s-salvagwardja tar-riżorsi kollha tagħna.  Nirringrazzjakom. 
 
 
ID-DEPUTY SPEAKER: Grazzi. Issa nistieden lill-E. T. Marie Louise Coleiro Preca.  

Nappella li din ma tkunx biss konverżazzjoni 
ta’ darba imma tkun bidu ta’ konverżazzjoni 
nazzjonali li trid twassalna għal riflessjoni 
nazzjonali u viżjoni ċara ta’ fejn irridu mmorru. 
Ejjew inkunu viżjonarji u strateġiċi.



59

Konferenza dwar ir-rata 
baxxa tat-twelid f’Malta

SFIDA EŻISTENZJALI

L-E.T. MARIE LOUISE COLEIRO PRECA (President Emeritu ta’ Malta): Grazzi 
ħafna, Sur President. Hawnhekk prattikament kważi naf lil kulħadd. Insellmilkom 
ħbieb tiegħi, kollegi. Nieħu l-opportunità biex nifraħ ukoll lill-Assoċjazzjoni ta’ Min 
Iħaddem li tieħu dawn l-inizjattivi biex tqajjem diskussjoni. Jien qed nittama li 
din id-diskussjoni li qed issir illum, b’diversità sħiħa ta’ esperti u practitioners fis-
setturi diversi, tkun biss il-bidu. Il-kwi/stjoni tar-rata tat-twelid, minn dak li diġà 
smajna minn ħafna kelliema li tkellmu qabli, mhijiex diskussjoni li tista’ teħodha 
f’iżolament. Probabbilment se nirrepeti xi affarijiet minn dak li smajt u naħseb li se 
jaħsbu li ppreparajna għal din id-diskussjoni flimkien.  

Se ngħaddi mill-ewwel għall-punt billi ngħid li jien inħoss li dan li qed nagħmlu 
hawnhekk illum għandu jkun il-bidu ta’ diskussjoni li tgħaddi għal-livell nazzjonali. 
Hemm bżonn li dan il-pajjiż ikollu viżjoni fejn se mmorru, strateġija u pjan ta’ 
implimentazzjoni b’saħħtu b’azzjonijiet effettivi biex nimmitigaw l-effett. Aħna 
rriduh il-progress imma kif nafu kull progress għandu l-effetti tiegħu. Għalhekk 
irridu nevitaw dawk l-effetti u nsibu l-bilanċ sabiex il-benesseri tal-bniedem, li 
tkellmet tant dwarhom Dr Briguglio, nagħmlu xi ħaġa dwarhom mhux meta 
nibdew naraw rigress. Jien naħseb li bħal kull ħaġa oħra fil-ħajja, niġu f’salib it-
toroq, u ngħidu li għandna bżonn nagħmlu riflessjoni nazzjonali ħalli nevalwaw dak 
li għandna tajjeb, dak li forsi huwa inqas tajjeb nirfinawh u dak li forsi jikkawża 
ċertu uġigħ f’ċerti strati tas-soċjetà tagħna, nindirizzawh. 
 
Issemmiet ħafna l-istatistika. Jien se nsemmi wieħed mill-punti li ssemmew. Illum 
għandna ħafna żgħażagħ tfajliet li baqgħu għaddejjin bl-istudji tagħhom f’livelli 
post-sekondarji, vokazzjonali u terzjarji u dawn dejjem qed jiżdiedu. Illum għandna 
ħafna aktar gradwati bniet mill-Università, mill-MCAST u minn istituzzjonijiet 

vokazzjonali oħrajn. Għandna wkoll istituzzjonijiet edukattivi privati li qed jgħinu 
fl-upskilling taż-żgħażagħ. Nafu bħala fatt li għandna ħafna aktar tfajliet u nisa li 
qed ikunu gradwati u din hija xi ħaġa pożittiva anzi Allaħares ma jiġrix hekk. Fil-
fatt l-inkwiet tiegħi dejjem ikun li jibqa’ jkollna rata ta’ tfal li qed joħorġu kmieni 
mill-iskola. Bla dubju sar progress imma xorta għadna taħt il-medja Ewropea. Fil-
fatt għad għandna 11% tat-tfal li huma –  biex ngħidulhom hekk – id-dropouts mis-
sistema. Għalhekk irridu naraw kif inkomplu nindirizzaw din il-problema li għandna. 
Kultant f’dawn it-tip ta’ diskussjonijiet ikun hemm min isemmi t-trade schools li 
kellna fl-antik imma llum għandna l-MCAST u l-vocational educational institutions 
li ninżgħalhom il-kappell tax-xogħol tajjeb li qed jagħmlu, bħall-Università. Jekk 
naħsbu li dawn jistgħu jagħtu spinta biex dawn il-11% tad-dropouts inkomplu 
nnaqqsuhom ħalli l-ekonomija jkollha aktar nies li jistgħu jikkontribwixxu għaliha, 
ejjew nippruvaw nagħmluha. 
 
Jien għadni niftakar każ li kienet qasmet miegħi l-Head tal-College Network li qaltli 
li kellhom tifel li kien jaħrab mill-iskola primarja għax huwa dilettant taż-żwiemel. 
Probabbilment dan meta jmur fi skola sekondarja se jibqa’ jagħmel hekk u min jaf 
fejn se jispiċċa. Issa forsi hawnhekk ikun hawn min jgħid: X’qed tgħid din? Jekk dan 
it-tifel huwa dilettant taż-żwiemel huwa motivat b’xi ħaġa. Għalhekk irridu nħarsu 
lejn is-sistema edukattiva u għal dan it-tip ta’ tfal niżviluppaw personal educational 
plan. Jien kieku lil dan it-tifel ngħidlu li nirranġalu biex ikun jista’ jmur igawdi 
ż-żwiemel	imma	jrid	jitgħallem	sengħa;	pereżempju,	kif	tniegħel	liż-żiemel	jew	kif	
tagħmel karrettun imma jrid jitgħallem ukoll ftit somom u Ingliż għax inkella ma 
jkunx jista’ jiżviluppa fix-xewqa tiegħu. Issa jien ma nifhimx f’dawn l-affarijiet. Hemm 
bżonn li nibdew naħsbu ftit outside the box kif nindirizzaw ċerti diffikultajiet. Qed 
ngħid dan bħala eżempju għax jista’ jkun hemm ħafna aktar.  

Għalhekk iż-żgħażagħ tfajliet li qed jibqgħu għaddejjin bl-edukazzjoni tagħhom 
ma jistgħux jaqbdu u jidħlu f’relazzjonijiet bi ħsieb ta’ familja f’ċerti etajiet. Kif 
qal anke Fr Charles, u ntqal qabel ukoll, nafu li ż-żmien tal-fertilità għandu bidu 
u għandu tmiem u jibda jmajna wkoll u allura din tista’ tkun raġuni għal nuqqas 
ta’ fertilità.  Kellna ċ-child care centres li l-iskop tagħhom li aktar nisa joħorġu 
jaħdmu ntlaħaq għax minn 45% fl-2012 tlajna għal 69% fl-2021, jiġifieri nistgħu 
ngħidu li kienu suċċess. Però kull miżura li qed nieħdu, dejjem qed neħduha minn 
perspettiva ekonomika. Pereżempju, bir-rispett kollu lejn kulħadd, meta għamilna 
ċ-child care centres lanqas ħarisna lejn l-iżvilupp tant importanti għat-tfal tagħna. 
Huwa importanti li dawk li jaħdmu fiċ-child care centres ikunu nies ta’ kwalità 
li jistgħu joffru development and care. Din hija xi ħaġa li llum fl-Unjoni Ewropea 
hija waħda mill-pilastri taċ-child guarantee. Allura rridu naraw x’se nagħmlu. Jien 
m’iniex konvinta. Naf ukoll, għax il-ħin kollu niddiskuti mal-esperti tagħna f’dan 

il-pajjiż fuq iċ-childcare, li we are missing the bus. Pereżempju f’pajjiżi Ewropej, 
bħal Franza u diversi pajjiżi oħrajn, l-ewwel elf ġurnata tat-tfal qed jagħtuhom 
importanza kbira u naħseb li din irridu npoġġuha taħt il-lenti. Dan huwa perijodu 
kruċjali għat-tfal tagħna. Irridu ninvestu bis-serjetà ħalli ’l quddiem il-kwalità tan-
nies li se jkunu fuq ix-xogħol tkun ferm aħjar. Jekk għandna tfal li qed jitilfu milli 
jieħdu l-mija fil-mija matul dan il-perijodu, meta jibdew l-edukazzjoni formali se 
jkollhom problemi anke emozzjonali. Aħna li qegħdin fil-Fondazzjoni u s-Sur Karl 
Coleiro li qiegħed hawnhekk nitkellmu ħafna mat-tim li hemm fid-Dipartiment tal-
Edukazzjoni. Pereżempju, fl-iskejjel qed niltaqgħu ma’ ħafna problemi ta’ nuqqas 
ta’ attachment.   
 
Is-Sur Kevin Borg semma l-Klabb 3-16. Aħna llum kuntenti għax għandna 
ħafna aktar nisa jaħdmu, u Allaħares m’għandniex, biex ma ninftiehemx ħażin. 
Dr Briguglio semmiet is-single parent families. Jekk jogħġobkom, lil dawn 
żommuhom quddiem għajnejkom għax dawn huma fost l-aktar li qed ibatu u 
huma fdati bil-preżent u bil-futur ta’ pajjiżna. Għandna tfal li qed imorru fis-7.00 
a.m. għall-Breakfast Club, imbagħad joqogħdu għall-iskola u filgħaxija jinġabru fil-
5.00 p.m., fis-6.00 p.m. jew fis-7.00 p.m. skont xħin jispiċċa xi ħadd mill-ġenituri jew 
l-omm. Għandna tfal li qed ibiddlu l-idejn – dik hi l-kelma – tliet darbiet kuljum. 
Dawn ikollhom il-care giver tal-Breakfast Club, l-għalliema jekk ikunu fl-iskola 
primarja u mbagħad jerġa’ jkollhom il-care giver ta’ filgħaxija. Aħna ma nbiddlux 
lil ommna għax omm waħda għandna. Dawn huma affarijiet bażiċi. Meta nħarsu 
lejn l-affarijiet li nagħmlu mill-perspettiva ekonomika biss inkunu qegħdin noħolqu 
gap enormi. Għandna ġenituri li ma jistgħux jaffordjaw li jieqfu mix-xogħol għax 
il-home loan iridu jħallsuha u minkejja l-parental leave li għandna qed iħallu lit-
tfal ta’ ftit ġimgħat fiċ-childcare centres. Għalhekk il-problema tal-attachment 
irridu nħarsu lejha bħala xi ħaġa fundamentali għall-ħajja mhux tat-tifel illum jew 
taż-żagħżugħ għada, imma tar-raġel, tal-mara u tal-ħaddiem li għada pitgħada 
jridu jikkontribwixxu lejn is-soċjetà. Anke meta niġu għall-edukazzjoni, lit-tfal 
ngħidulhom biex jistudjaw kemm jifilħu ħalli jkollhom impjieg tajjeb u jaqilgħu 
biżżejjed flus.  Ma ngħidulhomx biex jistudjaw għad-dinjità tagħhom, biex ikunu 
ċittadini attivi u ċittadini b’moħħ kritiku, mhux kulħadd jiġbed l-ispag ta’ xulxin. Il-
perspettiva tagħna trid tinbidel. 
 
Għalhekk nappella li din ma tkunx biss konverżazzjoni ta’ darba imma tkun bidu 
ta’ konverżazzjoni nazzjonali li trid twassalna għal riflessjoni nazzjonali u viżjoni 
ċara ta’ fejn irridu mmorru. Ejjew inkunu viżjonarji u strateġiċi. Ejjew ħalli nifhmu 
li l-ekonomija qiegħda għan-nies u mhux in-nies għall-ekonomija. Fr Charles, dan 
huwa valur ieħor li nqaleb ta’ taħt fuq. Ma jimpurtax, nafu li d-dinja ta’ madwarna 
nbidlet imma rridu nkunu kburin li aħna differenti u li l-affarijiet nagħmluhom 

b’mod differenti.  Il-wellbeing tan-nies huwa importanti daqs l-ekonomija, u għalija, 
ħafna drabi, ħafna iktar mill-ekonomija. Nirringrazzjakom. 

ID-DEPUTY SPEAKER: Grazzi ħafna. Minn dan is-siġġu ġġibuni f’diffikultà biex 
inwaqqafkom minn din it-tip ta’ preżentazzjoni li tkunu qegħdin tagħtu imma 
jiddispjaċini li nkun irrid inżomm mal-programm għax inkella l-aħħar kelliem 
jispiċċa jitkellem fil-5.00 p.m.

Issa nistieden lis-Sur Karl Paul Coleiro.  

IS-SUR KARL PAUL COLEIRO (Uffiċjal Eżekuttiv, National School Support 
Services): Jien Karl Coleiro, uffiċjal edukattiv responsabbli mis-servizzi tal-
counselling fl-iskejjel tal-Gvern. Għaldaqstant qiegħed hawnhekk f’isem il-
Ministeru għall-Edukazzjoni, l-Isport, iż-Żgħażagħ, ir-Riċerka u l-Innovazzjoni.

Ir-rata baxxa tat-twelid taffettwa pajjiż f’ħafna modi. Il-popolazzjoni tixjieħ b’rata 
mgħaġġla u l-ħaddiema jonqsu, u għalhekk ikun hemm sfidi għall-pajjiż konċernat 
biex jipprovdi sistema ta’ saħħa adegwata, is-sigurtà soċjali u sistemi ta’ sapport 
għall-anzjani, fosthom il-pensjonijiet. Jekk il-ħaddiema jonqsu jiġu affettwati 
setturi differenti tal-ekonomija bħall-qasam tas-saħħa, l-edukazzjoni u l-industrija. 
Dan diġà jinħass ħafna f’Malta fejn ħafna xogħlijiet kemm professjonali kif ukoll 
manwali mhumiex qed jimtlew bil-Maltin u għalhekk ikollhom jiġu l-barranin 
biex jagħmlu dawn ix-xogħlijiet. Ħafna żgħażagħ Maltin, wara li jtemmu l-istudju 
terzjarju tagħhom, għal diversi raġunijiet, fosthom biex ikomplu javvanzaw fil-
karriera tagħhom, qed jiddeċiedu li jitilqu u jagħmlu l-familji tagħhom f’pajjiżi 
oħrajn.

Rata baxxa ta’ twelid iżżid ir-rata ta’ dipendenza bejn dawk is-sezzjonijiet fis-soċjetà 
li ma jaħdmux, bħat-tfal u l-anzjani, u s-sezzjonijiet fis-soċjetà li jaħdmu. Barra minn 
hekk titfa’ aktar piż fuq dawk li jaħdmu li jridu jipprovdu għal dawk dipendenti 
fuqhom u dan ikun jeħtieġ tibdil fis-social policies u l-istrutturi ta’ sapport. Illum 
il-ġurnata l-mara hija mħeġġa biex tibqa’ taħdem. Ċerti xogħlijiet ma jagħtux 
biżżejjed flessibilità lill-mara li tkun qed trabbi u tixtieq tibni karriera. Il-mentalità 
wkoll għandha bżonn tinbidel u ssir aktar flessibli f’dak li hu mistenni mill-mara li 
tkun qed tibni karriera waqt li, flimkien mal-partner tagħha, tkun qed trabbi familja.

Il-popolazzjoni tixjieħ b’rata mgħaġġla u 
l-ħaddiema jonqsu, u għalhekk ikun hemm 
sfidi għall-pajjiż konċernat biex jipprovdi 
sistema ta’ saħħa adegwata, is-sigurtà soċjali 
u sistemi ta’ sapport għall-anzjani, fosthom il-
pensjonijiet.

Rata baxxa ta’ twelid tista’ tħalli impatt fuq in-nisġa kulturali ta’ pajjiż. Familji iżgħar 
u inqas tfal jistgħu jbiddlu d-dinamika soċjali, it-tradizzjonijiet u d-drawwiet u 
l-istrutturi tal-familja. Waħda mill-karatteristiċi ewlenin li jagħtu identità lil pajjiż 
hija l-lingwa. X’se jiġri mill-ilsien sabiħ u uniku tagħna? Dan diġà qed jaffaċċja 
għedewwa kbar bħall-midja soċjali u s-sottokulturi ta’ pajjiżna stess. Fil-fatt stħarriġ 
riċenti tal-Uffiċċju Nazzjonali tal-Istatistika wera li l-Ingliż huwa mitħaddet aktar 
mill-Malti b’96% jgħidu li jħossuhom aktar komdi jitkellmu bl-Ingliż filwaqt li l-Malti 
jintuża minn 90% ta’ dawk li rrispondew għall-istħarriġ. U l-festi tagħna? Jekk ma 
jkunx hemm żgħażagħ Maltin li jħabirku biex dawn isiru matul is-sena, min se jieħu 
ħsiebhom fil-futur qarib? Il-baned diġà jinsabu fi kriżi minħabba l-fatt li m’hemmx 
alljievi biżżejjed u biex jinstab bandist li jdoqq strument partikolari, il-każini qed 
iħallsu ħafna flus. 

U xi ngħidu għar-rata ta’ infertilità fil-pajjiż? Skont Dr Mark Sant, ġinekologu, koppja 
minn sitta f’Malta tesperjenza problemi ta’ infertilità. Raġuni waħda hija li l-mara 
qed tkun akbar fl-età meta tiddeċiedi li jkollha t-tfal. Raġuni oħra hija l-isperm 
count baxxa tal-irġiel aktar kemm jikbru fl-età. Dan minbarra l-ansjetà u l-istress li 
ngħixu bihom, aktar u aktar wara l-pandemija tal-COVID-19.

Ħafna koppji jiddeċiedu li ma jkollhomx tfal jew li jkunu daqsxejn kbar fl-età meta 
jkollhom it-tfal, anke minħabba l-għoli tal-ħajja. Il-paga medja f’Malta hija ta’ €1,850 
fix-xahar għal ġimgħa ta’ 40 siegħa. Ħafna qed jissallbu ta’ veru biex jirnexxilhom 
jiksbu l-post tagħhom u jkollhom l-amenities bażiċi għax kollox huwa għali infern. 
Rata baxxa ta’ twelid f’pajjiż tista’ toħnoq il-finanzi pubbliċi. Aktar ma tonqos il-
popolazzjoni ta’ dawk li jaħdmu aktar jonqsu l-kontribuzzjonijiet tat-taxxa u 
l-ispejjeż fil-qasam tas-saħħa, il-pensjonijiet u s-servizzi soċjali jogħlew.

Malta rat taqlib kbir f’dawn l-aħħar snin anke minħabba ż-żieda drastika fil-
popolazzjoni, naturalment bil-barranin. Aktar ma l-popolazzjoni tikber aktar tikber 
id-domanda għal ċerti bżonnijiet bħar-riżorsi tal-ikel u x-xorb, l-akkomodazzjoni 
xierqa, l-enerġija, il-kura tas-saħħa u t-trasport fost oħrajn. Dan il-konsum kollu 
jikkontribwixxi għal degradazzjoni ekoloġika u sfida sħiħa sabiex kulħadd jgħix kif 
ukoll jgħajjex lil familtu b’mod kemm jista’ jkun komdu.   

Issa ngħidu kelmtejn dwar kif dan kollu jaffettwa l-qasam edukattiv. Minħabba 
ż-żieda fil-popolazzjoni li bdiet tirranka ’l fuq minn xi snin ilu, fl-2014 il-Ministeru 
tal-Edukazzjoni waqqaf il-Migrants Learners’ Unit li hija taqsima li tgħin ħafna lill-
istudenti barranin. Fil-fatt illum il-ġurnata dawk it-tfal li jaslu Malta li ma jkunux 
jafu la bl-Ingliż u lanqas bil-Malti jridu jagħmlu kors ta’ sena fl-Induction Hub 
tan-Naxxar li llum għandha kemm il-livell primarju kif ukoll il-livell sekondarju. 

Meta t-tfal imbagħad imorru fl-iskejjel rispettivi tagħhom xorta jibqa’ jkollhom 
il-lezzjonijiet fiż-żewġ lingwi anke permezz ta’ għalliema apposta. Illum hemm 
65 għalliem f’25 skola jew hub li jagħtu dawn il-lezzjonijiet, bl-akbar ammont ta’ 
studenti jkunu Tas-Sliema, Marsaskala u San Pawl il-Baħar. Matul is-sena skolastika 
li għaddiet il-Migrants Learners’ Unit tat l-appoġġ lil 984 tifel u tifla li minnhom 
280 kienu ġejjin minn pajjiżi tal-Unjoni Ewropea filwaqt li 704 kienu Third Country 
Nationals. L-akbar ammonti ta’ tfal li waslu mill-Ewropa ġew mill-Italja (79), mill-
Bulgarija (28) u mir-Rumanija (21), filwaqt li min-Non-EU States ġew l-aktar mill-
Ukraina (126), mill-Albanija (79) u mis-Sirja (74). Dwar it-tfal mill-Ukraina l-Ministeru 
laħaq ftehim ma’ NGO partikolari biex dawn jipprovdu counsellor Ukrena ħalli tkun 
tista’ tgħin lit-tfal li jkunu għaddew mit-trawma tal-gwerra.

Il-Migrant Learners’ Unit iħaddem miegħu wkoll dawk li jissejħu Community 
Liaison Workers. Bħalissa hemm disgħa u dawn xogħolhom huwa ta’ medjaturi 
bejn l-iskola u l-familja speċjalment minħabba d-diffikultajiet lingwistiċi. Dawn 
ġejjin minn pajjiżi differenti u jagħtu l-għajnuna tagħhom bl-Għarbi, biċ-Ċiniż, 
bir-Russu, bis-Serb, bil-Ħindi (Indjan), bl-Urdu (Pakistan), bl-Armen, bl-Ukren u bil-
Maċedonjan.    

Biex nieħdu idea tas-sitwazzjoni attwali fl-iskejjel tagħna fejn jidħlu l-barranin, 
nistgħu ngħidu li llum għandna skejjel fejn il-persentaġġi tagħhom huma ogħla 
minn dawk tal-istudenti Maltin. Nistgħu nsemmu, pereżempju, l-iskola primarja ta’ 
Tas-Sliema fejn mill-popolazzjoni tal-iskola, 67% huma barranin li jinkludu 37 Ingliżi, 
22 Taljani, 22 Ukreni, 17 Franċiżi, 33 Libjani, 22 Żvediżi u 20 Bulgari. Fl-iskola primarja 
tal-Gżira wkoll hemm 67% barranin. Il-Qawra hemm 65%, San Ġiljan hemm 62%, 
San Pawl il-Baħar hemm 60%, l-Imsida hemm 54% u Marsaskala Sant’Anna hemm 
45%. Huwa interessanti l-fatt li f ’Għawdex l-aktar skola li fiha barranin hija l-iskola 
primarja taż- Żebbuġ b’46%, b’għaxar Ungeriżi, disa’ Ċeki, ħames Albaniżi u ħames 
Pollakki.

Bħala nazzjonalitajiet fl-iskejjel tagħna l-aktar li nsibu huma Taljani bi 870 student, 
Sirjani 619, Serbi 545, Ingliżi 426, Indjani 400, Libjani 366, Ukreni 354 u Bulgari 318.  

Ta’ min isemmi l-Iskema 9 li l-Gvern waqqaf fl-2017. Din l-iskema hija mmirata 
sabiex ittejjeb il-kwalità tal-ħajja ta’ studenti f’diffikultà, f’riskju tal-faqar jew tal-
esklużjoni soċjali. L-għan tal-fond huwa li jassisti lil dawn l-istudenti fejn jidħol 
l-għajxien materjali kif ukoll f’oqsma oħra bħal sport. Sabiex nassiguraw li l-iskema 
tilħaq lill-aktar tfal vulnerabbli u fil-bżonn fl-iskejjel primarji, medji u sekondarji, 
matul is-sena 2020 l-iskema ġiet riformata wara evalwazzjoni ġenerali. F’dan ir-
rigward, l-NSSS qiegħda taħdem aktar fil-qrib u b’mod kollettiv mad-Dipartiment 

tas-Sigurtà Soċjali biex tilħaq lil dawn l-studenti. Permezz ta’ din l-iskema hemm 
294 familja barranija li qed tibbenefika minnha.

Il-multikulturaliżmu ġab diversi sfidi fl-iskejjel tagħna. L-għalliema tagħna mill-
omoġenejità ta’ ftit snin ilu għandhom issa klassi mħawra sew għaliex minbarra 
l-abbiltajiet differenti, għandek ukoll kulturi, reliġjonijiet u tradizzjonijiet differenti. 
Dan wassal biex ħafna għalliema telqu mill-mestjier u pajjiżna jitħabat ħafna biex 
ikollu l-full complement ta’ għalliema għall-iskejjel tagħna. Fl-Università wkoll 
hemm bżonn li t-tema tal-multikulturaliżmu tittieħed b’aktar serjetà għaliex hija 
nieqsa ħafna mill-kontenut ta’ ħafna korsijiet. 

Minn din is-sena skolastika l-NSSS bdiet toffri COPE sessions, li huma sessjonijiet ta’ 
taħriġ lill-għalliema, bit-titlu “Multiculturalism within Schools”. Dawn is-sessjonijiet 
jagħtu ideat prattiċi kif l-edukaturi jistgħu jilħqu kull student inkluż dawk minn 
kulturi differenti.

Dawn is-sessjonijiet kienu popolari mal-iskejjel. Mill-bidu ta’ din is-sena skolastika 
saru tmien sessjonijiet ġewwa skejjel differenti, kemm fil-primarja kif ukoll fis-
sekondarja. Mhijiex sorprendenti li l-maġġoranza tas-sessjonijiet saru ġewwa 
l-Kulleġġ ta’ Santa Klara. Saru sessjonijiet ukoll ġewwa l-Kulleġġ ta’ San Injazju, il-
Kulleġġ ta’ St Thomas More u l-Kulleġġ San Nikola. 

Iż-żieda ta’ tfal barranin ma ġġibx magħha biss problemi kurrikulari iżda wkoll 
problemi oħra fuq livell psikoloġiku u emozzjonali, speċjalment jekk it-tfal 
ikunu ġejjin minn pajjiżi fejn hemm il-gwerra u jkunu esperjenzaw trawmi kbar. 
Għaldaqstant dan ifisser li jrid ikollna aktar social workers, aktar counsellors, 
terapisti u psikoloġi għax id-domanda hija kbira u l-ħaddiema huma ftit.
 
L-NSSS hija wkoll responsabbli mis-Servizz Għożża, servizz li jagħti l-għajnuna lil 
dawk it-tfajliet minorenni li jinqabdu tqal. F’dawn l-aħħar snin rajna wkoll rata aktar 
baxxa fejn tidħol tqala f’età bikrija. Filwaqt li fl-2016 kellna 49 każ, fl-2022 kellna 
36 każ. L-adolexxenti li jiġu riferuti llum il-ġurnata jkunu għaddejjin minn ħafna 
diffikultajiet soċjali oħra, fosthom l-użu ta’ sustanzi illeċiti, prostituzzjoni, partners 
kbar ħafna fl-età, taqlib kbir fl-istruttura tal-familja, eċċ. Il-profil ta’ tfajla li tinqabad 
tqila llum il-ġurnata huwa differenti minn dak li konna naraw qabel. 

Ċerti kulturi jħabbtuna u jinkwetawna wkoll. Bħala NSSS naħdmu id f’id mal-
Fondazzjoni għas-Servizzi ta’ Ħarsien Soċjali fuq ħafna aspetti imma noqogħdu 
attenti li ma jkunx hemm forced marriages li jinvolvu l-minuri. Hemm realtà oħra 
li tfajliet Maltin taħt l-età jkunu f’relazzjoni ma’ ġuvintur Għarab, jinqabdu tqal 

imbagħad jintalbu biex jiżżewġu bir-reliġjon tagħhom. Għaldaqstant huwa tajjeb 
li fuq il-mezzi ta’ komunikazzjoni jkun hemm programmi ta’ tagħrif dwar kulturi, 
reliġjonijiet u tradizzjonijiet ta’ popli li jgħixu Malta. Xi komunitajiet bħas-Serbi, il-
Filippini u l-Indjani jtellgħu attivitajiet biex il-Maltin isiru jafu aktar dwar il-kulturi 
tagħhom. 

F’Ġunju li għadda bdejna taħriġ intensiv fuq FGM, Female Genital Mutilation, biex 
inżidu l-awareness fost il-professjonisti ta’ din id-drawwa kiefra. 

Biex nagħlaq, bħala edukaturi aħna rridu nwasslu l-messaġġ li fis-soċjetà rridu 
ngħixu flimkien f’armonija u trankwillità. Għaldaqstant fl-iskejjel tagħna rridu 
nibqgħu nenfasizzaw ċerti valuri bħal fraternità, solidarjetà, inklużjoni, rispett u 
mħabba lejn il-proxxmu. Nirringrazzjakom. 

ID-DEPUTY SPEAKER: Grazzi ħafna. Insejjaħ lil Dr Anna Borg.  

Għalhekk l-ewwel punt ta’ riflessjoni huwa: 
Ejjew nagħmlu investiment għaqli – hawnhekk 
bilfors irid jidħol il-Gvern – li jrendi fit-tul. 
Naħseb li din hija xi ħaġa nieqsa fil-każ ta’ 
Malta fejn jidħol il-leave tal-maternità. 

DR ANNA BORG (Chairperson, Malta Women’s Lobby): Grazzi ħafna tal-istedina 
lill-Assoċjazzjoni Maltija ta’ Min Iħaddem.  Insellem lil kulħadd.

Fid-diskors tiegħi nixtieq nuri u nitkellem dwar kif policies u miżuri li jirrigwardaw 
il-familja u x-xogħol li ġew addottati matul is-snin taħt iż-żewġ gvernijiet ma kienux 
suffiċjenti u ma sarux fl-aħjar interess tal-ġenituri li jridu jaħdmu u jrabbu fl-istess 
ħin. Dan x’aktarx iħalli effett u impatt fuq ir-rata tat-twelid. Ħafna mill-policies li 
jirrigwardaw il-familja u x-xogħol twettqu bl-għaġġla, kienu neqsin minn bażi 
xjentifika, saru mingħajr konsultazzjoni mal-għaqdiet li jirrappreżentaw lin-nisa, 
bħallikieku dawn mhumiex importanti, u ħafna minnhom iddaħħlu għax ġew 
imbuttati mill-Unjoni Ewropea u mhux għax aħna verament konna nemmnu fl-
ugwaljanza jew f’dawn l-issues. 

Ninnotaw ukoll li matul is-snin intweriet ċerta xeħħa mal-familji Maltin li jridu 
jaħdmu u jrabbu.  Illum bilfors kulħadd irid jaħdem għaliex ma sarx possibbli li 
tagħmel mod ieħor. Dan in-nuqqas ta’ investiment u attenzjoni lil dawn il-familji 
żgur li ma għenx biex Malta tirreġistra rata akbar tat-twelid. Meta jkollok kunflitt 
bejn ix-xogħol u l-familja, il-ġenituri jkollhom jaħsbuha mitt darba jekk ikollhomx 
tarbija oħra. 

Jien se nagħti ftit eżempji dwar dak li qed nirreferi għalih u se nibda mil-leave tal-
maternità. Il-politiċi tagħna, ħafna minnhom irġiel, iddeċidew li 18-il ġimgħa huma 
biżżejjed biex omm ikollha tarbija, u f’dawn il-ġimgħat trid issib mezz li tirkupra 
saħħitha. Immaġinaw jekk mara jkollha ċesarja. Probabbilment trid twaqqaf 
il-breast feeding għax jekk tirritorna lura għax-xogħol huwa diffiċli ħafna biex 
tkompli l-breast feeding, kontra kull parir tal-World Health Organisation li tisħaq li 

idealment l-ommijiet ireddgħu almenu għal sitt xhur. Għalhekk din tirranġa kollox, 
x’aktarx forsi mal-ġenituri tagħha jew maċ-childcare centre, biex wara 18-il ġimgħa 
terġa’ tidħol fid-dinja tax-xogħol. Il-messaġġ tiegħi huwa li 18-il ġimgħa huwa 
żmien ftit wisq għall-ommijiet. Pajjiżi li għandhom rati ta’ twelid aħjar minn Malta  
għandhom leave tal-maternità jew leave tal-ġenituri ħafna itwal minn tagħna. Se 
nagħti	 l-eżempju	 tal-Iżvezja;	 dejjem	 induru	 lejn	 pajjiżi	 Nordiċi	 għax	 hemmhekk	
għandhom l-aħjar policies. Hemmhekk il-koppji m’għandhomx għalfejn imorru 
lura għax-xogħol qabel 18-il xahar. Dan ifisser inqas stress għall-ġenituri u trobbija 
aħjar għat-tfal biex isir l-attachment li ssemma qabel. F’Malta, jekk ikollok mara li 
taħdem ġo fabbrika, trid tqum fil-5.00 ta’ filgħodu, x’aktarx tieħu lit-tarbija għand 
il-ġenituri għax dak il-ħin iċ-childcare centre ma jkunx miftuħ,  titlaq għax-xogħol 
biex tibda fis-7.00, imbagħad xi ħadd jieħu lit-tarbija ċ-childcare centre, xi ħadd 
jerġa’ jiġborha lura, u jekk l-omm tkun taħdem full-time, tiġi lura fil-ħinijiet ta’ 
filgħaxija.  Din hija ħafna pressjoni fuq il-ġenituri speċjalment fl-ewwel xhur meta 
x’aktarx lanqas ikunu qed jorqdu l-ħin kollu bil-lejl għax f’dak il-perijodu t-trabi 
jqumu aktar minn darba u jimirdu ħafna. Dan jikkawża ħafna stress u allura 18-il 
ġimgħa mhumiex biżżejjed. 

Għalhekk l-ewwel punt ta’ riflessjoni huwa: Ejjew nagħmlu investiment għaqli 
– hawnhekk bilfors irid jidħol il-Gvern – li jrendi fit-tul. Naħseb li din hija xi ħaġa 
nieqsa fil-każ ta’ Malta fejn jidħol il-leave tal-maternità. 

Hemm ukoll il-leave tal-ġenituri. Bis-saħħa tad-Direttiva dwar il-bilanċ bejn ix-
xogħol u l-ħajja privata ddaħħal ħlas ta’ xahrejn mill-erba’ xhur li konna intitolati 
għalihom. Dan sar is-sena l-oħra. Jien ngħid li hemmhekk kellna opportunità tad-
deheb biex nagħmlu policy tajba u li tagħmel sens għall-ġenituri l-ġodda. Però 
sfortunatament l-introduzzjoni ta’ din il-policy kienet zoppa u mingħajr ebda 
konsultazzjoni mal-għaqdiet li jaħdmu favur id-drittijiet tan-nisa u anke mal-
ommijiet. Għaliex qed ngħid hekk? Għax ir-rata tal-ħlas hija dik ta’ €23 kuljum. Illum 
ma tistax tgħix bi €23 kuljum meta jkollok il-loan tad-dar, x’aktarx il-loan tal-karozza 
u l-ispejjeż li ġġib tarbija, li mbagħad tkun trid teħodha għand il-pedjatra u tixri 
l-mediċina.  Dan huwa każ ċar li xxaħħaħna mal-ġenituri l-ġodda u ma għarafniex 
il-valur li trabbi tarbija fl-ewwel xhur. Għaliex daħħalna ruxxmata kondizzjonijiet 
li ma jagħmlux sens għall-ġenituri? Pereżempju, tafu li mill-erba’ xhur leave, il-
ġenituri jistgħu jieħdu biss xahar fl-ewwel erba’ snin tal-ħajja bi ħlas? Għaliex dawn 
il-kondizzjonijiet? Dawn huma kondizzjonijiet ristrettivi. Pajjiżi li jintroduċu policies 
verament bis-sens iħallsu tajjeb il-leave tal-ġenituri u jħallu l-flessibilità għaliex kull 
familja hija differenti u għandha bżonnijiet differenti. 

Hemm il-kwistjoni ta’ meta jimirdu t-tfal. Fl-2017 kien hemm bidu ta’ konsultazzjoni 
pubblika imma ma smajna xejn aktar fuqha. Probabbilment xi ħadd iddeċieda li 

mhijiex importanti. Il-ħinijiet tal-iskola, li diġà ssemmew, mhumiex kompatibbli mal-
ħajja tax-xogħol u l-familja. Nissuġġerixxi li ma nibqgħux nixxaħħu mal-ġenituri, u 
minflok, indaħħlu policies u miżuri ġenerużi kemm fi żmien allokat u anke fil-ħlas 
offrut. Jekk se nkomplu noffru policies u miżuri insuffiċjenti, il-ġenituri se jkollhom 
jibqgħu jagħżlu bejn ix-xogħol u jekk ikollhomx aktar ulied. Nirringrazzjakom. 

ID-DEPUTY SPEAKER: Grazzi. Issa nistieden lis-Sinjura Karen Buttigieg. Chairperson, 
enPOWer.

Biex nippromwovu l-ugwaljanza fuq il-post 
tax-xogħol, huwa essenzjali li nipprovdu 
parental leave mħallas u estiż għal kull ġenitur, 
mingħajr distinzjoni bejn il-ġeneri.

IS-SINJURA KAREN BUTTIGIEG (Chairperson, emPOWer): Sur President, Onor. 
Membri tal-Kamra u kollegi, emPOWer hija platform ta’ għaxar organizzazzjonijiet 
tan-nisa. Aħna nifhmu li l-istruttura demografika tal-pajjiż għandha rwol kruċjali fl-
iżvilupp tal-potenzjal ekonomiku u l-kwalità tal-ħajja għal ġenerazzjonijiet preżenti 
u futuri. Biex ninkoraġġixxu l-iżvilupp tal-popolazzjoni, nemmnu li hemm bżonn li 
dan għandu jiġi indirizzat b’mod ħolistiku.

Fuq kollox huwa importanti li nassiguraw appoġġ għall-familji, speċjalment fil-
qasam ta’ childcare, maternity, paternity u parental leave. Is-servizz ta’ childcare 
aċċessibbli u bla ħlas diġà jaġevola lill-ġenituri li jaħdmu u jżid l-opportunitajiet 
għan-nisa biex ikomplu l-karriera tagħhom. Din mhijiex soluzzjoni assoluta. Nafu 
li t-tfal jimirdu ħafna meta jibdew imorru ċ-childcare centres u s’issa m’hawnx 
dan is-servizz għal tfal b’diżabilità jew mard kroniku li jkunu jeħtieġu attenzjoni 
individwali. 

Huwa importanti wkoll li nieħdu ħsieb id-diskrepanza bejn il-ġeneri fil-leave 
relatat mat-twelid u t-trobbija tat-tfal. L-assenza estiża tan-nisa minn fuq il-post 
tax-xogħol ħafna drabi għandha konsegwenzi negattivi fuq il-progress tal-karriera 
tagħhom u fuq il-qagħda finanzjarja tal-familja. Biex nippromwovu l-ugwaljanza 
fuq il-post tax-xogħol, huwa essenzjali li nipprovdu parental leave mħallas u estiż 
għal kull ġenitur, mingħajr distinzjoni bejn il-ġeneri. Permezz ta’ opportunitajiet 
ugwali għall-irġiel u għan-nisa li jieħdu parental leave mħallas u jipparteċipaw 
attivament fil-responsabbiltajiet tat-trobbija tat-tfal, nistgħu noħolqu kultura ta’ 
responsabbiltà fid-dar li tappoġġa l-ambizzjonijiet tal-karriera ta’ kull impjegat, 
irrelevanti mill-ġeneru. Carer’s leave mħallas jgħin ukoll biex nisa li għandhom tfal 
b’diżabbiltà jkunu jistgħu jkomplu jaħdmu full time. 

Promozzjoni ta’ bilanċ bejn ix-xogħol u l-ħajja huwa aspett importanti ħafna. 
Promozzjoni ta’ kultura li tirrispetta żmien għall-familja u attivitajiet tal-ħajja tista’ 
tikkontribwixxi għal integrazzjoni aktar tajba mal-ħajja tax-xogħol.  Ix-xogħol 
flessibbli u mid-dar jista’ jippermetti lill-ġenituri jwettqu responsabbiltajiet relatati 
mal-kura tat-tfal. Huwa importanti li dan jiġi msaħħaħ u mhux imwaqqaf post-
COVID bħalma qed jiġri f’ħafna postijiet.  Però rridu noqogħdu attenti li filwaqt 
li nindirizzaw il-kwistjoni li aktar nisa jitolbu li jaħdmu mid-dar, min-naħa l-oħra 
din tista’ tkun qed twaqfilhom l-iżvilupp tal-karriera tagħhom. Filwaqt li x-xogħol 
flessibbli u mid-dar huwa importanti biex niżguraw bilanċ bejn ix-xogħol u 
l-ħajja, numru ta’ nisa sabu ruħhom f’sitwazzjoni fejn ma ġewx ikkonsidrati għall-
promotions. Biex nirriżolvu dan l-iżbilanc, huwa neċessarju li jiġu implimentati 
strateġiji li jgħinu biex impjegati li jaħdmu mid-dar igawdu aċċess ugwali għal 
opportunitajiet ta’ żvilupp professjonali, avvenimenti ta’ networking u progress fil-
karriera.

L-ugwaljanza bejn il-ġeneri hija essenzjali. Iridu jiġu assigurati opportunitajiet 
ugwali għall-mara fl-edukazzjoni, fl-impjieg u f’pożizzjonijiet ta’ tmexxija biex din 
tkun tista’ wkoll tieħu l-aħjar deċiżjonijiet dwar il-karriera tagħha u l-ippjanar tal-
familja. Huwa importanti li nikkonfrontaw l-isterjotipi tal-ġeneru u l-promozzjoni 
ta’ responsabbiltajiet b’sehem ugwali fit-trobbija tat-tfal u affarijiet domestiċi. 
Għandna noħolqu ambjent soċjali ta’ appoġġ li jirrispetta lill-ġenitur. L-edukazzjoni 
għandha wkoll rwol kruċjali fil-ġlieda kontra l-isterjotipi soċjali dwar l-ippjanar tal-
familja u t-trobbija tat-tfal. 

Fuq kollox, huwa importanti wkoll li nipprovdu inċentivi finanzjarji u appoġġ għall-
familji biex jitnaqqsu l-problemi finanzjarji assoċjati mat-trobbija tat-tfal.

Għal dan kollu, din il-kwistjoni teħtieġ li tiġi indirizzata b’mod ħolistiku u tinkludi 
dawn il-miżuri, fost oħrajn, suġġeriti:

•	 Sapport b’diversi modi lill-familji b’ulied li għandhom diżabilità jew mard 
kroniku biex il-ġenituri jkunu jistgħu jibqgħu jaħdmu.

•	 Estensjoni tal-paid parental leave flimkien ma’ protezzjoni tal-impjieg.
•	 Indirizz lejn id-diskrepanza bejn il-ġeneri fil-paid parental leave.
•	 Promozzjoni ta’ xogħol flessibbli u kultura li tirrispetta bilanċ bejn ix-xogħol u 

l-ħajja.
•	 Implimentazzjoni ta’ strateġiji biex impjegati li jaħdmu b’mod flessibbli jew 

mid-dar ikollhom aċċess ugwali għall-opportunitajiet ta’ promozzjoni.
•	 Indirizz  tal-isterjotipi tal-ġeneru u promozzjoni ta’ responsabbiltajiet ugwali 

fit-trobbija tat-tfal u affarijiet domestiċi. 
•	 Provvista ta’ inċentivi finanzjarji li jappoġġjaw lill-familji.

Nirringrazzjakom. 
 

ID-DEPUTY SPEAKER: Grazzi. Issa nistieden lil Dr Christine Schembri Deguara.  

Dan it-tnaqqis huwa kawża ta’ tħassib serju 
peress li għandu implikazzjonijiet estensivi 
u fit-tul għas-soċjetà tagħna, għall-identità 
tagħna bħala Maltin kif ukoll għall-futur 
tagħna bħala nazzjon.

DR CHRISTINE SCHEMBRI DEGUARA (Chairperson, HOPE Fertility Malta): Sur 
President, Onor. Membri, Sinjuri, huwa unur li nindirizzakom f’din l-istituzzjoni 
parlamentari.

Illum qed niddiskutu sitwazzjoni kritika li qed tolqot lill-pajjiżi żviluppati kollha mhux 
l-inqas dak tagħna. Ġewwa pajjiżna mill-1960 sal-lum ir-rata ta’ fertilità niżlet b’70%. 
Dan it-tnaqqis huwa kawża ta’ tħassib serju peress li għandu implikazzjonijiet 
estensivi u fit-tul għas-soċjetà tagħna, għall-identità tagħna bħala Maltin kif ukoll 
għall-futur tagħna bħala nazzjon.

Mill-aspett mediku hemm diversi fatturi li jwasslu għal dan it-tnaqqis. Idealment 
il-koppji għandhom jaħsbu biex jibdew familja fl-età ta’ bejn l-20 sena u t-30 sena. 
Għal numru ta’ raġunijiet il-koppji Maltin qed jagħżlu li jibdew familja aktar tard.

Bħalissa l-età medja tan-nisa Maltin li qed ifittxu trattament għall-infertilità fil-
klinika tagħna hija ta’ 34.5 sena. Hija ħaġa naturali li ’l fuq minn 35 sena, in-nisa jibda 
jkollhom tnaqqis kemm fil-kwalità kif ukoll fil-kwantità tal-bajd b’possibilità akbar 
ta’ anomalitajiet ġenetiċi. Fl-istess perijodu l-irġiel ikollhom tnaqqis fil-kwalità tal-
isperma.

Hemm diversi miżuri li l-Gvern Malti, preżenti u futur, jista’ jieħu biex itejjeb ir-rata 
tal-fertilità tal-popolazzjoni Maltija.

1) Bħal dejjem l-edukazzjoni tat-tfal tagħna hija importanti ħafna. Għarfien minn 
kmieni dwar fatturi li jistgħu jnaqqsu l-fertilità tagħhom u aċċess aktar faċli 
għall-kontrolli tal-fertilità jwasslu biex jiġu identifikati minn kmieni fuq bażi 

individwali fatturi li jikkaġunaw tnaqqis fil-fertilità u jippermettu lill-ispeċjalisti 
jindirizzawhom.

 
2) Is-servizz tas-saħħa lokali ilu għal numru ta’ snin joffri servizz limitat lill-koppji 

li jiffaċċjaw din l-isfida. It-titjib tal-aċċess għal trattamenti ta’ fertilità, ta’ 
kwalità għolja lokalment, mingħajr il-ħtieġa li n-nies jivvjaġġaw barra, huwa 
imperattiv. 

 HOPE Fertility, imnedija f’pajjiżna fis-sena 2022, huwa ċentru terzjarju tal-IVF 
li kburi li laħaq rata medja ta’ suċċess ta’ 70% meta l-medja Ewropea hija ta’ 
madwar 40%. Barra minn hekk, dan iċ-ċentru tal-fertilità joffri programmi ta’ 
IVF/ICSI ta’ teknoloġija għolja għal nies li jbatu mill-infertilità.

 It-titjib u l-faċilità tal-aċċess tal-popolazzjoni permezz ta’ appoġġ finanzjarju 
għal teknoloġija ta’ livell terzjarju mingħajr listi twal ta’ stennija, huwa l-aktar 
fattur importanti li jinfluwenza s-suċċess fl-infertilità.

3) Il-possibilità ta’ għażla għal programmi tal-iffriżar tal-bajd lill-popolazzjoni 
żagħżugħa tagħna, bħal dawk ta’ ’l fuq minn 30 sena u l-għoti ta’ għajnuna 
finanzjarja għal dan, jgħin biex niġġieldu l-infertilità futura u l-impatti wiesgħa 
tagħha. F’HOPE Fertility noffru programmi għall-iffriżar tal-bajd u l-isperma lil 
dawk li għandhom il-ħsieb li jibdew familja aktar tard jew li ġew identifikati li 
għandhom fertilità baxxa biex inxejnu r-riskju ta’ infertilità fil-futur.

Il-familji qed jinbidlu, b’numru ta’ nisa jfittxu l-maternità waħedhom. Il-liġi 
progressiva Maltija dwar LGBTIQ illum tippermetti li saħansitra koppji tal-istess sess 
ikollhom familja. F’HOPE immexxu programmi Ewropej ta’ donaturi tal-isperma, 
programmi ta’ donazzjoni tal-bajd u programmi tal-qsim tal-bajd tal-IVF/ICSI fost 
koppji nisa flimkien mad-donazzjoni tal-isperma biex dawn ukoll ikunu jistgħu 
jkollhom familja. 

Il-maternità surrogata tipprovdi triq alternattiva għal individwi jew koppji li ma 
jistgħux jikkonċepixxu jew iġorru tqala minħabba ostakli bħal anomaliji fl-utru 
jew telf ripetut ta’ tqala. Minkejja li ġewwa Malta għandna ligijiet fost dawk l-aktar 
progressivi, għad m’għandniex provvediment għall-maternità surrogata.

Il-maternità surrogata, li ġiet introdotta fir-Renju Unit u fl-Istati Uniti fost oħrajn, 
għandha wkoll rwol kruċjali fl-iżgurar tal-ugwaljanza għall-koppji tal-istess sess. 
Malta tista’ ssaħħaħ soċjetà li mhux biss hija waħda mill-aktar leġiżlazzjonijiet 
LGBTIQ progressivi fl-Ewropa iżda tħaddan tassew il-prinċipji tal-ugwaljanza, 
l-imħabba u l-għażla.

Jekk u meta l-leġiżlazzjoni tiġi implimentata, Malta lesta u kapaċi toffri servizzi 
bħall-maternità surrogata.

It-trattament tal-infertilità jeħtieġ kontribut multisettorjali. M’hemm l-ebda 
soluzzjoni waħda sempliċi għalkemm numru ta’ soluzzjonijiet jeżistu.

Il-gvernijiet, il-leġiżlaturi ġewwa din il-Kamra, u l-komunitajiet għandhom jaħdmu 
flimkien biex jimplimentaw politika li tappoġġa u tinkoraġġixxi l-formazzjoni tal-
familja f’kull aspett kif nafuha. 

L-edukazzjoni dwar il-fertilità, l-ittestjar minn kmieni tal-fertilità, l-appoġġ 
finanzjarju għall-iffriżar tal-bajd u l-aċċess għal trattament f’waqtu ta’ kwalità u tal-
ogħla livell f’Malta lkoll jgħinu biex negħlbu din l-isfida.  Nirringrazzjakom. 

ID-DEPUTY SPEAKER: Grazzi.  Issa nistieden lis-Sinjura Ruth Rose Sciberras.  

Nixtieq ngħid li għandna madwar tmien 
missirijiet li qegħdin jirċievu għajnuna 
minħabba diffikultajiet mentali għaliex 
tarbija ġdida ġġib magħha ħafna stress.

IS-SINJURA RUTH ROSE SCIBERRAS (Chairperson, Committee for Positive 
Parenting and Strengthening of the Family): Grazzi, Sur President, Membri 
Parlamentari u President Emeritu. Positive Parenting Malta toffri servizz għal dawk 
il-koppji li jkollhom tarbija ġdida.

Parents As Partners huwa programm fejn grupp ta’ koppji jiltaqgħu online u 
jappoġġjaw lill-ġenituri fit-tisħiħ tar-relazzjoni tagħhom flimkien u b’hekk huma 
jkunu attrezzati aħjar biex ikunu jistgħu jaffaċċjaw it-tlugħ u l-inżul tal-ħajja. Il-
programm huwa mifrux fuq 16-il ġimgħa ta’ sagħtejn fil-ġimġħa. Nagħmluh online 
kif xtaqu l-istess koppji. F’dan il-programm niddiskutu mal-koppji kif jirriżolvu 
konflitti, niffokaw fuq ir-rwol tal-missier u kif isibu ħin għal xulxin. Isiru assessments 
mill-bidu nett qabel titwieled it-tarbija biex jekk ikun hemm diffikultajiet mentali, 
nintervjenu b’mod bikri. Nixtieq ngħid li għandna madwar tmien missirijiet li 
qegħdin jirċievu għajnuna minħabba diffikultajiet mentali għaliex tarbija ġdida 
ġġib magħha ħafna stress.  Hija xi ħaġa ġdida li jkollna missirijiet li jipparteċipaw 
f’din it-tip ta’ terapija. 

Taħriġ ieħor li qed isir għall-professjonisti huwa dak tal-Co-Parenting. Dan it-taħriġ 
qed isir biex ngħinu koppji li jkunu sseparaw però li jridu jrabbu flimkien. Illum huwa 
diffiċli ħafna li persuna trabbi waħedha u għaldaqstant aħna, Positive Parenting 
Malta, b’dan it-taħriġ qed inħejju lill-professjonisti biex ikunu aktar mgħarrfin 
b’evidenza xjentifika li Co-Parenting jaħdem. Hawnhekk mhux qed nirreferi għal 
dawk il-każijiet ta’ abbuż fuq it-tfal jew vjolenza domestika. S’issa ħarriġna aktar 
minn 300 professjonist fosthom membri tal-ġudikatura, avukati tat-tfal, social 
workers, psikologi u psikoterapisti fost oħrajn.

Biex nagħlaq nixtieq ngħid li Positive Parenting Malta tagħmel kampanji kif 
trabbi b’mod pożittiv matul l-adoloxxenza u għalkemm hemm ħafna sfidi, dan 
huwa żmien sabiħ ukoll. Aħna ta’ Positive Parenting Malta ma niddejqux nitrattaw 
suġġetti sensittivi. Nagħmlu kampanji kif tittratta ma’ adoloxxenti li jkollhom 
ħsibijiet ta’ suwiċidju, orjentazzjoni sesswali u dipressjoni. 

Sur President, l-għan tal-Positive Parenting Malta huwa li nsaħħu l-interessi tat-tfal 
u tal-ġenituri. Min irid aktar informazzjoni jista’ jidħol fuq il-midja soċjali tagħna. 
Nirringrazzjakom.  

ID-DEPUTY SPEAKER: Grazzi. Issa nistieden lis-Sur Ben Rizzo.  

IS-SUR BEN RIZZO (Chairperson, Soċjetà Ċivili fi ħdan l-MCESD): Grazzi, 
Sur President. Bonġu lil kulħadd. Bħalissa jien iċ-Chairperson tas-Civil Society 
Committee fi ħdan l-MCESD li huwa magħmul minn 12-il settur li jirrappreżentaw 
l-NGOs kollha ta’ Malta. Jien ġejt magħżul biex nirrappreżenta dan il-Kumitat fl-
Economic and Social Committee fi Brussell.  

Jien id-dar għandi crystal ball. Naħseb li ħafna minnkom għandkom wieħed ukoll. 
Meta ċaqlaqtu beda ħiereġ it-trab, ħareġ Father Christmas fin-nofs u tani messaġġ. 
Il-messaġġ li tani huwa li s-sitwazzjoni hija li this is a melting icecube. Dan ifisser 
li se naslu sa ċertu livell. Il-familji jkollhom it-tfal imbagħad nieqfu f’dak il-livell. Ma 
naħsibx li se naslu sa żero imma ovvjament dan joħloq problemi fuq kulħadd.  

Normalment fi Brussell nieħdu tliet minuti biex nindirizzaw xi direttiva li toħroġ mill-
Kummissjoni Ewropea u hawn se nipprova nuża dan il-ħin ukoll. Jien hawnhekk 
qed nindirizza l-aktar lill-Membri Parlamentari dwar l-affarijiet li nixtiequ li jkollna 
bħala soċjetà. Aħna qed ngħidu li jekk jista’ jkun lill-familji żgħar, li ovvjament il-
maġġoranza tagħhom huma ta’ inqas minn 40 sena, nipprovaw nipprovdulhom 
għajnuna finanzjarja, bħal pereżempju increased tax credits lil min ikollu t-tfal u 
relief aħjar min-national contributions. Nafu li min ikollu t-tfal jiżdiedulu n-numru 
ta’ snin li jagħti bħala kontribuzzjonijiet. Nixtiequ li dan jiżdied biex almenu 
l-impatt finanzjarju jkun inqas. Jekk jista’ jkun ukoll nibdew nintroduċu aktar home 
maintenance għax il-ġenituri ma jkunux id-dar. Għalhekk hemm bżonn nintroduċu 
metodi aħjar kif bniedem ikun jista’ jieħu ħsieb id-dar tiegħu. Nixtieq li ma nħallix 

Nixtieq li ma nħallix barra lil dawk il-ġenituri 
li għandhom persuni b’diżabilità għax 
naħseb li hemm bżonn aktar għajnuna lil 
dawn in-nies.

barra lil dawk il-ġenituri li għandhom persuni b’diżabilità għax naħseb li hemm 
bżonn aktar għajnuna lil dawn in-nies. Naħseb li ’l quddiem nixtiequ naraw ukoll 
li l-ammont ta’ għajnuna li tista’ tingħata lill-familji u single mothers tkun akbar.

Punt tal-aħħar. Nixtieq niskuża ruħi għax fin-12.30 p.m. għandi nitlaq minn hawn u 
probabbilment mhux se nkun nista’ nibqa’ sal-aħħar. Nirringrazzjakom. 

ID-DEPUTY SPEAKER: Grazzi ħafna. Ċertament fadlilna aktar min-12.30 p.m.  
Issa nistieden lis-Sur Josef Bugeja.   

Matul is-snin Malta għaddiet minn bidliet 
soċjali u ekonomiċi sinifikanti f ’dawn l-aħħar 
deċennji, fosthom aktar żgħażagħ li qed 
jibqgħu jsegwu edukazzjoni għolja, aktar nies 
li qed jidħlu fis-suq tax-xogħol u l-istil ta’ ħajja 
li ngħixu. 

IS-SUR JOSEF BUGEJA (Segretarju Ġenerali, General Workers’ Union): Sur 
President, Membri Parlamentari, ħbieb, grazzi għal din l-opportunità li naqsam ftit 
ħsibijiet magħkom dwar dan is-suġġett tant importanti.   

Ir-rata baxxa tat-twelid f’Malta hija tabilħaqq sfida sinifikanti għall-pajjiż u 
tippreżenta tħassib għas-sostenibbiltà ekonomika u soċjali fit-tul. Rata baxxa tat-
twelid tirreferi għal sitwazzjoni fejn in-numru ta’ twelid ma jkunx biżżejjed biex jieħu 
post il-popolazzjoni eżistenti. Din hija problema serja u kbira u għalhekk għandna 
bżonn ta’ soluzzjonijiet effettivi biex negħlbuha. Din mhijiex problema ta’ Malta biss 
iżda	hija	problema	globali;	miċ-Ċina	 sal-Afrika	 sal-Ewropa.	Malta	 l-problema	hija	
aktar akuta. Fil-fatt ir-rata ta’ twelid f’Malta hija l-inqas waħda fost il-membri tal-
Unjoni Ewropea.

Hemm diversi fatturi li jikkontribwixxu għar-rata baxxa ta’ twelid. Fatturi 
soċjoekonomiċi għandhom rwol kruċjali f’din il-kwistjoni. Matul is-snin Malta 
għaddiet minn bidliet soċjali u ekonomiċi sinifikanti f’dawn l-aħħar deċennji, 
fosthom aktar żgħażagħ li qed jibqgħu jsegwu edukazzjoni għolja, aktar nies li qed 
jidħlu fis-suq tax-xogħol u l-istil ta’ ħajja li ngħixu. Dawn il-bidliet qed iwasslu biex 
aktar koppji qed ikollhom tfal tard u ftit jew inkella jagħżlu li ma jkollhomx tfal. 
Bir-raġun kollu dawn il-persuni, wara tant snin ta’ studju u sagrifiċċji, qed jagħtu 
prijorità lill-karrieri u l-aspirazzjonijiet personali tagħhom. Fatturi oħrajn li jistgħu 
jiskoraġġixxu lill-koppji żgħażagħ milli jibdew familja huma l-għoli tal-ħajja u 
l-prezzijiet tad-djar.

Barra minn hekk, it-tibdil fl-attitudnijiet tas-soċjetà lejn iż-żwieġ u l-ħajja qed 
jinfluwenza r-rata tat-twelid ta’ Malta. L-istrutturi tradizzjonali tal-familja evolvew 

u l-individwi issa għandhom aktar għażliet u libertà biex jiddeċiedu jekk jew meta 
jkollhom it-tfal. Bħala riżultat, ħafna koppji jagħżlu familji iżgħar jew saħansitra 
jagħżlu li ma jkollhomx tfal. 

Il-konsegwenza ta’ dan kollu hija li għandna soċjetà li qed tixjieħ. B’inqas 
twelid, il-proporzjon ta’ ċittadini anzjani se jkompli jiżdied u jpoġġi pressjoni fuq 
l-infrastruttura soċjali, fuq is-sistema tas-saħħa u fuq id-dinja tax-xogħol. In-nuqqas 
ta’ twelid qed iwassal għaż-żieda ta’ ħaddiema terzi biex jimlew il-vakanzi maħluqin 
mill-ekonomija Maltija. Fin-nuqqas ta’ dawn il-ħaddiema jkollna impatt negattiv 
fuq is-sostenibbiltà tal-ekonomija Maltija u fuq ix-xibka soċjali. 

B’soċjetà li qiegħda dejjem tixjieħ u bil-problema tal-identità Maltija, jista’ jkun li 
jasal żmien meta dak kollu li jagħmilna differenti minn popli oħra u l-istess identità 
Maltija jispiċċaw. 

Għalhekk huwa essenzjali li wieħed jagħraf li ż-żieda fir-rata tat-twelid hija proċess 
kumpless u fit-tul. Dak li nagħmlu llum ikollu effett madwar 18-il sena jew 20 sena 
oħra. Għaldaqstant neħtieġu miżuri immedjati u oħrajn fit-tul. Dan il-Parlament 
flimkien ma’ diversi partijiet interessati tas-soċjetà, jeħtieġ li jikkollaboraw, jifhmu 
l-problema u jimplimentaw miżuri biex nindirizzaw il-kawżi li qed iwasslu għar-rata 
baxxa tat-twelid f’Malta.

Wara tant ħidma biex aktar Maltin jidħlu fid-dinja tax-xogħol ma nemminx li 
s-soluzzjoni hija li l-ġenituri għandhom jibqgħu d-dar jekk ma tkunx għażla 
tagħhom. Iżda edukazzjoni u għarfien dwar il-familja għandhom ikun essenzjali 
biex nibdew inżidu r-rata ta’ twelid.

Sabiex ikunu effettivi, dawn is-soluzzjonijiet għandhom ikunu implimentati 
permezz ta’ koordinazzjoni bejn il-Gvern, sħab soċjali, familji, entitajiet fil-komunità, 
istituzzjonijiet edukattivi u għaqdiet mhux governattivi oħra li jaħdmu fil-qasam 
soċjali. 

Għalhekk biex tindirizza din l-isfida eżistenzjali s-soċjetà Maltija teħtieġ politika 
nazzjonali u strateġija ta’ implimentazzjoni. Servizzi ta’ għajnuna u appoġġ lill-
ġenituri li jaħdmu huwa wkoll parti oħra ta’ soluzzjoni importanti. Servizzi ta’ 
kuntatt, konsulenzi u appoġġ finanzjarju għandhom joffru wkoll soluzzjonijiet 
prattiċi. Inċentivi finanzjarji għall-familji, flessibilità ta’ xogħol, żieda fil-ħlas u ġranet 
ta’ parental u paternal leave għandhom ukoll jgħinu fis-soluzzjoni. Djar aktar 
affordabbli u provvista adegwata tista’ ttaffi parti mit-tħassib ewlieni għall-koppji 
żgħażagħ meta jikkonsidraw li jibdew familja.



91

Konferenza dwar ir-rata 
baxxa tat-twelid f’Malta

SFIDA EŻISTENZJALI

Soluzzjoni oħra nemmen li hija politika dwar l-immigrazzjoni u l-integrazzjoni. 
Ħaddiema immigranti ekonomiċi b’ħiliet u kompetenzi, snajja’ u l-ħolqien ta’ 
kondizzjonijiet favorevoli għalihom biex jistabbilixxu ruħhom f’Malta jistgħu jħallu 
impatt pożittiv għall-popolazzjoni li qed tonqos u jikkontribwixxu għat-tkabbir 
ekonomiku.

Bħala konklużjoni, ir-rata baxxa tat-twelid ta’ Malta toħloq sfida eżistenzjali 
minħabba l-implikazzjonijiet tagħha għall-popolazzjoni li qed tixjieħ, għall-
produttività ekonomika, għas-sistema tas-saħħa u għall-pensjonijiet. Żgur li biex 
tissolva din il-problema neħtieġu politika mmirata lejn tkabbir u appoġġ għall-
familji, politika tal-immigrazzjoni ekonomika u integrazzjoni, miżuri għal djar aktar 
affordabbli, iffokar fuq settur ekonomiċi b’valuri għoljin, żieda fil-kompetenzi u 
ħiliet tal-ħaddiema u miżuri fiskali biex aktar ħaddiema li jilħqu l-età tal-pensjoni 
jkunu jixtiequ jibqgħu fid-dinja tax-xogħol. 

Id-determinazzjoni tagħna għandha tkun li nsolvu din il-problema u niddiskutu 
u naqblu fuq pjanijiet immedjati u oħrajn fit-tul li jgħaqqdu l-mudell ekonomiku 
tagħna ma’ strateġiji soċjali u sostenibbli. Illum għandu jkun il-bidu ta’ dan il-
proċess biex b’konsultazzjoni sħiħa bejn il-partijiet kollha nsibu s-soluzzjoni għal 
din il-problema kollha. Nirringrazzjakom. 

ID-DEPUTY SPEAKER: Grazzi. Issa nistieden lis-Sur William Portelli.  

Mhux dejjem hu l-każ fejn it-tkabbir 
ekonomiku jfisser suċċess futur ta’ wellbeing, 
saħħa u prosperità ta’ soċjetà futura li trid 
tirrinnovaha.

IS-SUR WILLIAM PORTELLI (President, Malta Union of Bank Employees - MUBE):  
Grazzi President, Membri Parlamentari, Assoċjazzjoni Maltija ta’ Min Iħaddem, 
kollegi. 

Introduzzjoni
L-ewwel nett ma nistax ma nfaħħarx l-inizjattiva u l-persistenza tal-MEA għax dan 
huwa suġġett li forsi qatt ma rajna l-importanza tiegħu u l-impatt li jista’ jkollu long 
term.

Ma’ dan ukoll, ma rridux ninsew l-istudju li sar fuq id-demografija mill-istess MEA 
ftit tas-snin ilu u allura jagħmel sens li aktar u aktar qegħdin hawn illum f’din il-
Kamra niddibattu kif l-aħjar nikkollaboraw biex effettivament nirreġistraw xi forma 
ta’ progress.
 

Fatturi
Jidher li fl-istati Ewropej u mhux b’inqas f’pajjiżna, ir-rata baxxa tat-twelid qed issir  
evidenti ħafna u prattikament nistgħu ngħidu li hija waħda inkwetanti. Fatturi li xi 
wħud minnhom jistgħu jinfluwenzaw din is-sitwazzjoni li qed tiddeterjora huma:
 
•	 Edukazzjoni.
•	 Impatt	tal-ambjent	soċjoekonomiku.
•	 Affordabilità.
•	 Żieda	ta’	opportunitajiet	għall-mara	fis-suq	tax-xogħol.

Dan l-iżbilanċ bejn dak li hu Malti oriġinali u l-barranin fit-tkabbir tal-popolazzjoni 
mingħajr dubju joħloq ċirkostanzi fejn il-gżejjer Maltin ikomplu jixjieħu. Din hija 
magħrufa bħala ageing population.
 
Implikazzjonijiet
L-argumenti huma diversi.
Tnaqqis fir-rata tat-twelid jista’ jindika li filwaqt li l-popolazzjoni qiegħda tonqos 
fl-oriġini tagħha, il-ħsieb ġenerali ta’ xi wħud jew biex ngħidu hekk ta’ ċerti stati 
jista’ jiġi interpretat li dawn l-istess ċirkostanzi huma trijonf ta’ żvilupp rapidu 
soċjoekonomiku u allura suċċess ta’ xi politika nazzjonali.
 
Nixtieq inkun ċar. Mhux dejjem hu l-każ fejn it-tkabbir ekonomiku jfisser suċċess 
futur ta’ wellbeing, saħħa u prosperità ta’ soċjetà futura li trid tirrinnovaha. Dan 
aktar minn kollox jiddependi ħafna mill-viżjoni tal-Istat tal-ġurnata u tal-politiċi li 
jpoġġu fuq dawn is-siġġijiet u kemm huma verament kapaċi jħaddnu valuri sodi li 
jagħmlu unur lil pajjiżna.

Irridu niftakru li l-livell ta’ edukazzjoni ta’ poplu jirrifletti r-reputazzjoni u l-immaġini 
tiegħu u ta’ pajjiżu u dak kollu li jmur miegħu. Għandu jkollna l-kburija li nipproteġu 
dak	li	hu	Malti	u	dak	li	dejjem	għaqqadna;	il-familja	u	s-sens	ta’	komunità.

Għalhekk, mingħajr tlaqliq, huwa rilevanti ħafna x’jiġi diskuss ġewwa dan il-
Parlament. Irridu nanalizzaw sewwa kemm hija veritiera l-volontà politika biex 
aħna nirnexxu f’dak kollu li rridu nwettqu. Huwa wkoll xogħol l-istakeholders li 
juru b’mod tanġibbli kemm huma lesti jipparteċipaw u jikkontribbwixxu għall-ġid 
komuni tas-soċjetà.

Progress effettiv ta’ pajjiż normalment jesebixxi livelli għolja ta’ għajxien però 
mhux bilfors ta’ valuri. Bħalissa qed inkunu xhieda ta’ tibdil jew shift minn dak li hu 
normali u l-aspirazzjonijiet tagħna.

Eżempju ta’ dan, aktar opportunitajiet ta’ karriera għall-mara jgħinu biex nikbru 
aktar professjonalment iżda rridu nieħdu fil-kuntest li xi wħud jagħżlu li jippjanaw 
biex ikollhom familja aktar tard jew inkella jkollhom familja żgħira.

Irridu nammettu li l-karriera qed tkun aktar prijorità milli li wieħed jibda jaħseb biex 
jibni familja u allura dan jaffettwa wkoll il-pjanijiet li wieħed jista’ jkollu dar diċenti. 
Fil-fatt il-first time buyers ma tantx jistgħu joħolmu li jkollhom il-benefiċċji kollha li 
jgħinuhom biex jaħsbu ħalli jospitaw familja fil-futur. 

Spazji żgħar, nuqqas ta’ affordabilità finanzjarja u focus totali fuq karriera ta’ 
suċċess biex naqilgħu aktar flus huma argumenti komuni li nisimgħu bihom 
b’mod regolari. Nuqqas ta’ servizzi u informazzjoni kontinwa fuq liema huma dawk 
il-prijoritajiet biex wieħed jibda jaħseb għall-familja għandhom jiġu indirizzati u 
għandhom ikunu parti minn proċess edukattiv espansiv.

Konsegwenzi
Il-konsegwenza ta’ rata tat-twelid li titbaxxa kontinwament tista’ tkun fatali 
biex tirkupra l-fibra soċjali li tgħaqqadna b’riskju li nitilfu l-wirt Malti u d-DNA li 
jagħmilna Maltin meta tieħu fil-kuntest l-influss qawwi ta’ barranin li qed ifittxu 
xogħol u residenza permanenti fil-gżejjer Maltin.
 
Fil-fatt is-settur bankarju u finanzarju lokali huwa xhieda ta’ dan għax ħafna 
aktar barranin qed jiġu ingaġġati minn kumpaniji lokali u mhux biss minn dawk 
internazzjonali.
 
Dan l-iżbilanċ demografiku se jimpatta bil-qawwa s-social welfare, il-healthcare u 
pjanijiet ta’ skemi futuri ta’ pensjoni.
 
Impatt ieħor ikun dak fuq il-labour market u l-produttività ekonomika. Workforce 
futura li tiċkien, skill gaps u nuqqas ta’ innovazzjoni u kreattività li toriġina minn dak 
li hu lokali żgur li għandu jikkonvinċi lill-partijiet kollha li Malta verament għandha 
bżonn b’mod immedjat li tbiddel il-mudell ekonomiku u dak ta’ żvilupp illum qabel 
għada. 
 
Inqas kwantità u aktar kwalità waqt li nipproteġu dak li hu Malti.
  

Proposti
Bħala stakeholders ninsistu li:
•	 Jiġi	introdott	tagħlim	edukattiv	speċifiku	fuq	family	planning	futur.
•	 Nassiguraw	li	nkomplu	naħdmu	fuq	il-flessibilità	fid-dinja	tax-xogħol.
•	 Naħdmu	u	nikkollaboraw	biex	ngħinu	t-tibdil	fil-mentalità	fuq	burden	sharing		

bejn il-missier u l-omm.
•	 Servizzi	b’xejn	ta’	konsulenza	u	assistenza	professjonali	għal	min	jixtieq	jibda	

jippjana biex ikollu familja.
•	 Inizjattivi	u	miżuri	fiskali	għal	min	jibda	familja.
•	 Collective	bargaining	li	jiffaċilita	terms	u	conditions	li	jippermettu	lill-impjegat	

biex jippjana familja waqt li jgħinu lill-working parents imantnu l-pożizzjoni 
tagħhom għall-karriera futura.

Konklużjoni
Wara kollox, il-viżjoni ta’ pajjiż li rridu għall-futur ta’ uliedna jiddependi minna. 
Nirringrazzjakom. 

ID-DEPUTY SPEAKER: Grazzi. Issa nistieden lis-Sinjura Renee Laiviera.  

IS-SINJURA RENEE LAIVIERA (Kummissarju għall-Promozzjoni tal-Ugwaljanza):  
Grazzi, Sur President. Jien ma nistax ma nibdiex b’kumment li għadni kemm smajt 
issa mingħand is-Sur William Portelli. Prosit, u nerġa’ ngħidlu prosit, għax huwa 
l-ewwel wieħed – u jien ilni nsegwi attentement in-nofstanhar kollu - li semma 
l-burden sharing bejn in-nisa u l-irġiel. Jekk ninnotaw kemm-il darba semmejna 
lill-mara u lir-raġel fil-kuntest tat-trobbija u l-kura tat-tfal u tal-familja nsibu li 
hemm qabża enormi.  Il-mentalità tagħna għadha hemm, tradizzjonali. Din ħarġet 
minn studju li għadna kif għamilna aħna mal-Università dwar il-perċezzjonijiet u 
l-attitudnijiet tan-nisa u l-irġiel rigward l-ugwaljanza.   

Studju ppubblikat riċentement mill-Kummissjoni Nazzjonali għall-Promozzjoni 
tal-Ugwaljanza (NCPE) dwar l-isterjotipi tal-ġeneru u l-patrijarkat wera kif dawn 
għadhom jaffettwaw ir-rwoli u l-imġiba tas-soċjetà f’diversi oqsma, fosthom fil-
familja. Rajna li minkejja li bosta parteċipanti fl-istudju kellhom ideat progressivi 
dwar li l-irġiel u n-nisa t-tnejn għandhom jieħdu responsabbiltajiet diversi fil-familja, 
il-kura tat-tfal u qraba dipendenti oħra, għadu qasam assoċjat primarjament man-
nisa. Fil-fatt statistika tal-Istitut Ewropew għall-Ugwaljanza bejn il-Ġeneri (EIGE, 
2022) turi li 37% tan-nisa meta mqabbla ma’ 14% tal-irġiel irrapportaw li jieħdu ħsieb 
tfal ta’ bejn iż-0 u l-11-il sena għal aktar minn erba’ sigħat kuljum. Din l-inugwaljanza 
tħalli impatti negattivi fuq il-qligħ, l-opportunitajiet tal-avvanz fil-karriera, l-istil 
tal-ħajja u l-pensjoni tan-nisa. Jista’ jkun li dan id-double burden fuq in-nisa qed 
jiskoraġġihom milli jkollhom aktar tfal?

Fil-fatt waqt li bosta miżuri ġew implimentati f’pajjiżna bil-għan li aktar nisa jidħlu 
fid-dinja tax-xogħol, dawn ma kinux bilanċjati b’miżuri oħrajn indirizzati lejn l-irġiel 
biex ir-responsabbiltajiet familjari jinqasmu b’mod ugwali. Hawn irridu nħarsu lejn 
it-traspożizzjoni tad-Direttiva dwar il-Bilanċ bejn ix-Xogħol u l-Ħajja Privata fl-2022 

Riċerka turi li hemm bżonn li 
r-responsabiltajiet tax-xogħol u tal-familja 
jridu jinqasmu b’mod ekwu bejn iż-żewġ 
ġenituri sabiex nindirizzaw sterjotipi relatati 
max-xogħol tad-dar. 

meta	tista’	tgħid	li	tlifna	opportunità	li	nilħqu	l-għan	prinċipali	ta’	din	id-Direttiva;	
dak li nsaħħu l-ugwaljanza bejn il-ġeneri billi ninkoraġġixxu aktar irġiel jagħrfu 
l-importanza tar-rwol sħiħ tagħhom li jqattgħu aktar ħin jassumu responsabbiltajiet 
tal-familja. 

Rajna li l-kundizzjonijiet abbinati mal-parental leave qajla jinkoraġġixxu lill-irġiel 
biex jagħmlu użu minn dan il-leave. Minbarra diffikultajiet relatati mal-aspettattivi 
tal-ġeneru, li jiffaċċjaw l-irġiel aktar min-nisa, meta japplikaw biex jagħmlu użu minn 
dan il-leave, il-kundizzjonijiet marbuta mat-teħid ta’ dan il-leave huma kkumplikati. 
Barra minn hekk il-leave mhuwiex imħallas in full u għalhekk fil-koppja jagħmel 
aktar sens finanzjarju li jieħu l-leave min għandu l-inqas paga, li f ’bosta familji 
huma n-nisa. Minbarra dan, il-leave għandu jkun flessibbli biżżejjed biex il-ġenituri 
jkunu jistgħu jużawh biex ilaħħqu mal-bżonnijiet tat-tfal, speċjalment meta jkunu 
morda minn żmien għal żmien. Għaldaqstant għandu jiġi kkunsidrat il-ħlas tal-
paga kollha matul il-parental leave biex aktar irġiel ikunu jistgħu jagħmlu użu 
minnu. Barra minn hekk, il-kunċett ta’ use-it-or-lose-it għandu jiġi msaħħaħ għal 
dan il-għan. Fil-fatt f’xi pajjiżi Skandinavi4 (l-Iżvezja u l-Iżlanda), fejn ir-rati tan-nisa 
fis-suq tax-xogħol u tal-fertilità huma għolja, il-parental leave huwa twil u mħallas. 
Għalkemm aħna żidna n-nisa fid-dinja tax-xogħol, ir-rata ta’ fertilità tagħna naqset. 
X’hemm differenti?  X’qed nagħmlu aħna?  Dawn il-pajjiżi Nordiċi ilhom li bdew 
il-mixja tagħhom lejn l-ugwaljanza ħafna aktar snin minna speċjalment fejn jidħlu 
n-nisa u l-irġiel. 

Riċerka turi li hemm bżonn li r-responsabiltajiet tax-xogħol u tal-familja jridu 
jinqasmu b’mod ekwu bejn iż-żewġ ġenituri sabiex nindirizzaw sterjotipi relatati 
max-xogħol tad-dar. L-istudju li għamlet l-NCPE wera l-ħtieġa li ninkoraġġixxu 
l-earner-caregiver model fejn f’koppja t-tnejn jistgħu jaħdmu bi qligħ u jqattgħu ħin 
id-dar minflok il-mudell tradizzjonali fejn ir-raġel hu meqjus bħala l-breadwinner 
prinċipali. Hemm bżonn li jitkissru l-isterjotipi f’moħħ is-soċjetà partikolarment 
f’moħħ in-nisa li għadhom jemmnu li għalkemm qed jaqsmu r-responsabbiltajiet 
finanzjarji mas-sieħeb tagħhom xorta jibqgħu jemmnu li huma għandhom jibqgħu 
l-carer prinċipali kemm tal-ulied kif ukoll tad-dar. Dan irid isir id f’id ma’ miżuri 
indirizzati lejn l-irġiel biex jifhmu r-rwol importanti tagħhom fi ħdan il-familja.

Jidher ċar kemm diversi fatturi relatati mal-bilanċ bejn il-ħajja tax-xogħol u 
r-responsabbiltajiet familjari jistgħu jħallu impatt fuq ir-rata ta’ fertilità. Fid-dawl 

4 l-Iżvezja –480 jum ta’ parental leave bi ħlas fit-twelid jew l-adozzjoni tat-tfal (240 jum għal kull 
ġenitur). Rata ta’ Fertilità: 1.67 l-Iżlanda – Kull ġenitur hu intitolat għal sitt xhur leave: sitt ġimgħat 
minnhom huma trasferibbli bejn il-ġenituri. Rata ta’ Fertilità: 1.71

ta’ dan, fl-NCPE nħass il-bżonn li niżviluppaw studju, ma’ akkademiċi esperti fil-
qasam, dwar il-perċezzjonijiet u l-attitudnijiet tan-nisa u l-irġiel f’pajjiżna rigward 
il-bilanċ bejn ir-responsabbiltajiet familjari u x-xogħol, u d-daqs tal-familja f’dan il-
kuntest. Bħal dejjem, l-NCPE tħares ’il quddiem biex taqsam ir-riżultati ta’ din ir-
riċerka mal-imsieħba li jaħdmu f’dan il-qasam. 

Nagħlaq billi ngħid li fl-istudju li qed nagħmlu flimkien mal-Università rridu naraw  
x’għandhom bżonn il-koppji tagħna biex ikollhom aktar tfal.  Huma jridu jgħidulna.  
Aħna ħarisna lejn Franza li hija l-aktar pajjiż li għolliet ir-rata ta’ fertilità.  Fil-fatt 
għandha 1.78. Ħarisna wkoll lejn il-pajjiżi Skandinavi.  Minkejja dan, kif għidt, irridu 
nifhmu xi jridu l-koppji tagħna biex ikollhom aktar tfal. Għalhekk nieħdu pjaċir 
li minn hawn u ftit taż-żmien ieħor nerġgħu niġu hawn u naqsmu din ir-riċerka 
magħkom.  Nirringrazzjakom. 

ID-DEPUTY SPEAKER: Grazzi. Issa nsejjaħ lis-Sur Paul Abela.  

IS-SUR PAUL ABELA (President, Kamra għan-Negozji ż-Żgħar u Medji): Sur 
President, Onor. Membri tal-Parlament, Segretarju Parlamentari, Sinjuri u sħabi tal-
MCESD. 

Jien se nibda b’xi ħaġa differenti billi nsemmi ftit il-ħajja tiegħi. Jien u l-mara 
għandna ħamest itfal. It-tfal tiegħi kollha għandhom żewġt itfal u wieħed minnhom 
riċentement kellu tewmin, jiġifieri spiċċa b’erbat itfal. Dawn l-affarijiet li qed 
nitkellmu dwarhom hawnhekk u li qed nipproġettaw, jien qed ngħixhom fil-familja 
tiegħi. It-tlett ibniet tiegħi huma kollha gradwati u professjonisti u għaddejjin. Din 
hija riċetta li wieħed jista’ juża. Inutli noqogħdu ngħidu x’għamel dak u x’għamel 
l-ieħor. Irridu nagħmlu l-affarijiet bażiċi u nistaqsu x’għandna bżonn. 

Jien nirrappreżenta lill-ħwienet iż-żgħar u nista’ ngħid li anke dawn in-negozji tal-
familja għandhom problema għax peress li llum għandhom inqas tfal, in-negozju 
mhux se jkollhom lil min jgħadduh. Jispiċċaw jew jgħadduh lill-impjegati tagħhom 
jew jaraw xi jridu jagħmlu. Din hija problema li Malta se tiffaċċja fil-futur u jien 
naħseb li l-Gvern irid jagħti aktar flus. Pereżempju, il-Ġermanja tagħti €250 għal 
kull tifel jew tifla li jkollok żejjed. Kif għidt, aħna kellna ħamest itfal u b’ħamest itfal 
ma tistax toqgħod ġo appartament imma jkollok bżonn dar akbar. 

Imbagħad trid taħseb biex titmagħhom. L-antiki kienu jgħidu li borma għal tnejn u 
għal sitta l-istess. Mhu veru xejn. Mur is-supermarket u qabbel kemm trid biex titma’ 
ħamest itfal u biex titma’ wieħed jew waħda. Trid tara r-realtà.  Inutli noqogħdu 
ngħidu ħafna affarijiet.

Imbagħad xi ngħidu għall-pensjonijiet? Il-pensjonijiet qed iħallashom il-Gvern 
għax hawn il-barranin li qed iħallsu u ma jieħdu xejn. Jekk dawn jitilqu u ma nġibux 

Għandna problema ta’ familji żgħażagħ li 
qed jogħġobhom jitilqu minn Malta għax 
Malta saret aktar popolata, m’hawnx fejn 
tmur u kullimkien mimli.

aktar ħaddiema, il-Gvern ma jkollux minn fejn iħallas il-pensjonijiet. Għalhekk tkun 
trid issir xi ħaġa.  

Issa għandna problema oħra. Għandna problema ta’ familji żgħażagħ li qed 
jogħġobhom jitilqu minn Malta għax Malta saret aktar popolata, m’hawnx fejn 
tmur u kullimkien mimli. Pereżempju, konna ngħidu li fil-qasam tat-turiżmu trid 
tagħmel capping imma jien ma naqbilx magħha din. Iżda llum il-ġurnata naħseb 
li trid taqbel. Biex nimlew il-kmamar tal-lukandi li se jkollna fl-2024 irridu nġibu 
ħames miljun turist fis-sena! L-airport ma jiflaħhomx dawn u naħseb li r-Ryanair 
irid jitfagħhomlna bil-parachute! Imur Għajn Tuffieħa u jitfa’ xi 500! Għalhekk 
huwa importanti ħafna li nibdew nieħdu l-azzjonijiet minn issa. Issa billi noqogħdu 
nitkellmu llum! 

Jien irrid nirringrazzja lill-Assoċjazzjoni Maltija ta’ Min Iħaddem għal din l-inizjattiva 
li ħadu imma rridu nibdew naħdmu ħa nilħqu ċerti milestones. Jien dejjem ngħid – 
qabel kont sindku u issa qiegħed President tal-Kamra għan-Negozji ż-Żgħar u Medji 
– li mhux kemm inparlaw u niddiskutu jgħodd imma kemm naħdmu. Pereżempju, 
meta kienu jiġu l-Kunsill kienu jgħiduli li ġew 50 ruħ, imma jien kont ngħidilhom:   
Għamiltulhom xi ħaġa? Qdejtuhom f’xi ħaġa? Inkella ma jiġri xejn. 

Jien naħseb li t-triq ’il quddiem hija li nibdew nieħdu xi miżuri. Pereżempju, 
dalgħodu qrajt fl-aħbarijiet li n-nies qed jitilqu mill-Irlanda għax ma jifilħux jikru 
jew jixtru l-housing. Ħafna minnhom jiġu Malta wkoll. Din hija problema li rridu 
nindirizzaw. Irridu nagħmlu programm fit-tul. Jien illum għandi 72 sena u nista’ 
ngħid li ż-żewġ partiti jaħdmu għal ħames snin. Fl-ewwel sena tkun ferħan għax 
tkun għadek kemm tlajt, fit-tieni u fit-tielet sena kollox sew u fir-raba’ sena tibda 
taħseb għal elezzjoni oħra. Tinsa dak kollu li tkun wegħidt fl-ewwel sena u tibda 
twiegħed għal ħames snin oħra. Irridu naħdmu fit-tul u bejn iż-żewġ partiti u 
s-social partners. Irridu nkunu kollha flimkien. 

Jien nawgura li din il-konferenza li qed nagħmlu llum f’dan il-Parlament isservi  biex 
insibu soluzzjoni għal din il-problema li qed nitkellmu dwarha. Nirringrazzjakom.  
 
ID-DEPUTY SPEAKER: Grazzi. Issa nsejjaħ lil Dr Marthese Portelli.   

Meta jkollok low fertility rate, il-Gvern ikollu 
inqas dħul u spiża kbira x’joħroġ, kemm fejn 
tidħol il-kura tas-saħħa kif ukoll fejn jidħol is-
social care. 

DR MARTHESE PORTELLI (Kap Eżekuttiv, Kamra tal-Kummerċ): Sur President, 
se nipprova ma nirrepetix dak li diġà ntqal. Meta nkunu qed noqorbu lejn l-aħħar 
dejjem tkun ftit aktar diffiċli. 

Jien se nibda billi nikkwota ftit ċifri internazzjonali. Il-problema tal-fertilità mhijiex 
biss problema ta’ Malta imma hija problema globali. Fis-sena 2000 il-world fertility 
rate kienet qiegħda 2.7. Fl-2023 globalment niżlet għal 2.3 jiġifieri qiegħda ftit aktar 
mill-ammont li għandna bżonn biex inkunu sostenibbli. F’Malta r-rata hija 1.13. Minn 
informazzjoni uffiċjali li toħroġ hawn numru ta’ pajjiżi kbar li tradizzjonalment 
mhumiex magħrufin li jkollhom problemi ta’ fertilità li wkoll qegħdin iħossu din 
il-problema. Fost dawn il-pajjiżi hemm l-Amerika, iċ-Ċina u l-Indja. Qed insemmi 
l-Indja minħabba l-fatt li kif nafu llum parti sostanzjali tal-workforce tagħna qed 
tiddependi fuq nies li jiġu minn dawn il-pajjiżi wkoll. Għalhekk ma nistgħux inserrħu 
rasna li n-nuqqas ta’ ħaddiema li għad ikollna fil-futur se jimtela b’nies barranin 
għaliex pajjiżi barranin għandhom l-istess problemi li għandna aħna. 

X’inhuma r-riperkussjonijiet tal-low fertility rates? Min-naħa tagħna se nkunu 
qegħdin inħarsu mil-lenti kif din il-problema taffettwa lin-negozju. Aktar ma l-pool 
jiċkien aktar se jkun diffiċli biex wieħed isib minn fejn jagħżel u jsib l-ammonti 
neċessarji li għandu bżonn biex ikun jista’ jkompli jkabbar in-negozju tiegħu, però 
wkoll biex jagħti lura dak li jrid il-konsumatur. Din il-problema mhijiex qiegħda 
biss fuq in-negozji li mhumiex isibu nies biex iħaddmu, però finalment se jkun 
qed iħossha wkoll il-konsumatur għax mhux se jkun qiegħed isib il-ħaddiem 
neċessarju biex jaqdih fil-prodott u fis-servizz li jixtieq hu. Ovvjament inqas ma 
jkollok ħaddiema aktar jonqos id-dħul mit-taxxi u l-kontribuzzjonijiet tan-National 
Insurance. Din imbagħad ikollha effett dirett fuq il-pensjonijiet ta’ ġenerazzjonijiet 

futuri. Naħseb li paripassu mad-diskussjoni li għandna llum huwa importanti 
wkoll li nħarsu serjament lejn ir-riforma tal-pensjonijiet. Kemm l-għaqdiet ta’ min 
iħaddem kif ukoll l-għaqdiet li jirrappreżentaw lill-impjegati ilhom għal diversi snin 
jgħidu li s-sistema kurrenti tal-pensjonijiet mhijiex sostenibbli, u wieħed irid iħares 
lejha. 

Meta jkollok low fertility rate, il-Gvern ikollu inqas dħul u spiża kbira x’joħroġ, kemm 
fejn tidħol il-kura tas-saħħa kif ukoll fejn jidħol is-social care. Dalgħodu kont qed 
naqra artiklu dwar l-edukazzjoni u ngħad li filwaqt li jekk jitnaqqsu l-ammonti ta’ 
nies tista’ tkun qiegħed tfaddal ammont żgħir fejn tidħol l-ispiża tal-edukazzjoni, 
fil-verità, meta teħodha on a longer term, u tara l-investiment li jkun sar fl-
infrastruttura, fl-iskejjel, il-manteniment, eċċ, probabbilment il-proporzjon per 
capita ta’ kull student se jkun ħafna ogħla minn dak li kellek meta tkun għamilt 
l-investiment oriġinali. Dawn huma kollha konsiderazzjonijiet li min ikun qiegħed 
imexxi l-pajjiż irid jikkunsidrahom. B’hekk biss nistgħu verament nevalwaw is-
sostenibilità ekonomika tagħna. 

Imbagħad għandek ukoll l-element soċjali. Meta inti ma jkollokx human capital 
biżżejjed jiżdied id-dipendency ratio li finalment ifisser biss pressjoni ekonomika 
akbar	 fuq	 il-workforce.	 Imbagħad	 nafu	 x’jiġri;	 ħafna	 aktar	 stress	 fuq	 il-post	 tax-
xogħol eċċ. Għandek ukoll issues ta’ social and emotional wellbeing. Illum ħadd 
ma semma l-fatt li minn diversi studji jirriżulta li r-relazzjonijiet ta’ bejn l-aħwa 
ġeneralment huma the longest standing u dan jipprovdi ċerta stabilità u sapport. 
Ovvjament meta inti jkollok l-aħwa li jaqblu finalment ikunu qed jikkontribwixxu 
għall-wellbeing ukoll. Hemm ukoll id-diffikultajiet li jiltaqgħu magħhom l-anzjani. 
 
Nixtieq insemmi wkoll il-punt dwar il-kultura u l-identità tagħna għax din nistgħu 
nabbinawha mal-fertility rate. Aħna qed nitkellmu dwar il-fertility rate ta’ Malta 
imma jkun tajjeb li wieħed jinnota wkoll li fl-2000, 4.9% tat-twelid li kellna hawn 
Malta kienu born to non Maltese mothers. Fl-2017 minn 4.9% telgħet għal 22.2% u 
llum qiegħda bejn wieħed u ieħor 29%. Il-punt tiegħi huwa kemm huwa importanti 
li aħna bħala Malta nintegraw mal-barranin kollha li għandna f’pajjiżna biex ikunu 
jistgħu jkomplu jżommu l-kultura tagħna.

Jien se nagħlaq bi ftit soluzzjonijiet. Il-flessibilità fuq il-post tax-xogħol hija tajba. 
Huwa importanti li anke min iħaddem jipprova jippromwoviha iżjed imma dan 
mhuwiex biżżejjed. Dan joħroġ b’mod ċar fis-settur tat-teknoloġija. Jekk hawn 
settur li jista’ joffri flessibilità dan huwa s-settur tat-teknoloġija. Minkejja dan, 
statistiċi uffiċjali juru li l-ammont ta’ nisa li jaħdmu fis-settur tat-teknoloġija xorta 
huwa baxx ħafna ħafna.  Għalhekk ir-raġuni mhijiex marbuta biss ma’ nuqqas ta’ 

flessibilità imma hija marbuta wkoll ma’ x’għandna fl-imħuħ, id-differenza bejn 
mara u raġel u min jista’ jieħu impjieg u min ma jistax jieħu impjieg ieħor. 
 
It-tieni punt jirrigwarda l-maternal, il-paternal u l-parental leave. Hemm it-tajjeb 
u l-ħażin li ċertu leave jista’ jittieħed bejn l-omm u l-missier, speċjalment meta 
jkun hemm it-tfal, però l-verità hija li ġeneralment il-mara hija l-persuna li jkollha 
tissagrifika l-leave tagħha biex jiżdied ma’ dak tar-raġel. Issa forsi jkun hawn min 
jgħidli: Mhux it-tnejn ikunu qablu fuqha? Iva, huwa veru li t-tnejn ikunu qablu 
fuqha, però jista’ jkun li jkunu qablu fuqha għaliex dik hija l-kultura tagħna. Aħna 
nafu wkoll li meta xi ħadd idum ammont sostanzjali barra mid-dinja tax-xogħol 
isibha ħafna iktar diffiċli biex jirrintegra ruħu.

Naħseb li bħala pajjiż irridu naħsbu wkoll fuq riforma li qed insejħilha “attractiveness 
reform” kemm biex inżommu lill-Maltin jibqgħu jaħdmu hawn Malta kif ukoll 
għall-barranin, li fil-verità llum dawn qegħdin jaqduna fejn għandna n-nuqqasijiet 
tagħna. Rigward l-attractiveness reform jien qed nirreferi għall-governanza u anke 
għall-estetika. In-nies qed jiddejqu bit-traffiku, bil-ħmieġ u b’ħafna burokrazija 
żejda u allura rridu naraw x’għandna nagħmlu biex inżommu lill-Malti hawn u 
mhux inkunu aħna stess li nkeċċuhom ’il barra minn pajjiżna. Nirringrazzjakom. 

ID-DEPUTY SPEAKER: Grazzi. Issa nsejjaħ lis-Sur Chris Attard.   

Il-Kummissarju rrakkomonda li l-mudell 
ekonomiku Malti għandu jinbidel u jimxi lil 
hinn minn ekonomija bbażata fuq pagi baxxi 
għal ekonomija fuq jobs of quality. 

IS-SUR CHRIS ATTARD (Viċi President, Forum Unions Maltin): Sur President, 
Membri Parlamentari, kollegi, illum għandna quddiemna suġġett ta’ importanza 
kbira għas-soċjetà, l-ekonomija, l-ambjent, il-kultura u speċjalment l-identità 
ta’ dak kollu li aħna nsejħulu Malti. Wieħed jistaqsi jekk l-identità ta’ Malta hijiex 
mhedda bir-rata baxxa tat-twelid. Fl-aħħar 50 sena rajna r-rata medja tat-twelid 
f’Malta tinżel minn 30 wild għal disa’ ulied għal kull 1,000 persuna. Dan it-tnaqqis 
sinifikanti fir-rata ta’ twelid jista’ jinvolvi sfidi serji, kumplikazzjonijiet għall-futur tal-
pajjiż, u jista’ jkollu effetti profondi fuq diversi aspetti tas-soċjetà Maltija. Wieħed 
jista’ jargumenta li r-rata baxxa tat-twelid taffettwa direttament id-dimensjoni u 
l-istruttura tal-workforce. B’inqas Maltin jidħlu fis-suq tax-xogħol fil-futur ikun 
hemm bżonn aktar ħaddiema barranin biex insostnu l-ħajja kif inhi llum. Dan kien 
evidenti wkoll fir-rata għolja ta’ żvilupp urban f’Malta f’dawn l-aħħar snin. 

Fuq il-postijiet tax-xogħol hemm sfidi kbar biex issib ħaddiema Maltin u dan anke 
fi gradi professjonali. Għalhekk l-employer irid jirrikorri għall-ħaddiema minn barra 
minn xtutna li jridu jiġu mħarrġa fuq il-post tax-xogħol. Ħafna drabi jiġu biss bi 
skop li jsibu xogħol f’pajjiżi oħrajn fl-Ewropa, u għalhekk dan jinvolvi investiment ta’ 
flus u ħin fil-post tax-xogħol li ma jrendux fit-tul. L-implikazzjonijiet fuq l-ekonomija 
u s-soċjetà tar-rata baxxa tat-twelid huma kumplessi ħafna. F’Malta li qed ngħixu 
fiha llum, biex familja tlaħħaq mal-ħajja jridu jaħdmu ż-żewġ ġenituri, bi prijorità 
lill-karriera, bi ftit jew xejn ħin għall-bżonnijiet personali, għax wara x-xogħol iż-
żewġ ġenituri jridu jkomplu x-xogħol tad-dar u jlaħħqu mal-bżonnijiet tat-tfal. Xi 
fatturi prinċipali li qed jgħidulna l-membri tagħna tal-unions hija l-isfida tal-cost 
of living. L-inflazzjoni, iż-żieda fil-prezzijiet tal-proprjetà, il-kera u l-prezzijiet tal-ikel 
jagħmluha aktar diffiċli għall-ġenituri li jridu joffru l-aħjar lil uliedhom. Il-flessibilità 
fuq il-postijiet tax-xogħol għandha tkun kompatibbli mal-bżonnijiet tat-trobbija tat-

tfal. Work-life balance għandha tkun il-prijorità. L-aspettattiva ta’ ħafna żgħażagħ 
u familji żgħażagħ Maltin hija kbira ħafna u hekk għandu jkun. Però, fejn dawn 
iż-żgħażagħ li għandhom ħiliet speċjalizzati ma jsibux il-post tax-xogħol b’paga 
xierqa, dawn se jfittxu post tax-xogħol barra minn xtutna. 

Fi żjara li għamel f’Malta ftit tal-ġimgħat ilu l-Kummissarju Ewropew Nicolas 
Schmit ħeġġeġ lil Malta biex tinvesti fil-ħiliet tal-ħaddiema tagħha jekk trid iżżid 
il-pagi għall-ħaddiema u tevita l-eżodu tal-imħuħ, braindrain, tal-aktar membri tas-
sengħa tal-ħaddiema Maltin. Il-Kummissarju rrakkomonda li l-mudell ekonomiku 
Malti għandu jinbidel u jimxi lil hinn minn ekonomija bbażata fuq pagi baxxi 
għal ekonomija fuq jobs of quality. Ir-rata baxxa tat-twelid hija kkunsidrata li 
jkollha impatt negattiv fuq is-sostenibilità tal-finanzi pubbliċi, bħalma qalu ħafna 
kelliema qabli, bl-inqas taxxi li jistgħu jiġu allokati li jsarrfu f’inqas benefiċċji soċjali, 
investiment fis-servizzi tas-saħħa u pensjoni għall-popolazzjoni. Però, jekk il-pajjiż 
jimxi lejn impjiegi ta’ kwalità, b’valur miżjud, li jrendu ħafna aktar profitti u taxxi 
għaċ-ċittadini u l-pajjiż, jagħmlu tajjeb għat-tnaqqis fir-rata tat-twelid. 

Aktar minn hekk, irridu nżommu quddiem għajnejna li l-gżejjer Maltin huma 
żgħar immens. L-impatt tal-popolazzjoni kbira qed ikollha effett negattiv fuq 
l-environmental capacity ta’ pajjiżna. Dan huwa ċar għax Malta qiegħda mal-ewwel 
għaxra fil-klassifika tal-aktar pajjiżi densi fid-dinja. Popolazzjoni għolja ssarraf fi 
tnaqqis fil-kwalità tal-ħajja u tal-ambjent ta’ madwarna. Din is-sitwazzjoni toffri sfidi 
sinifikanti lill-politika ta’ pajjiżna, u titlob għal soluzzjonijiet innovattivi biex tiżgura 
futur stabbli u prosperu. Però jekk ma nagħmlux l-almu tagħna biex nesploraw 
mudelli ekonomiċi ġodda bbażati fuq riċerka u b’konsultazzjoni li jrendu aktar, 
allura se nibqgħu naraw rata baxxa ta’ twelid bħala s-soluzzjoni bil-problemi li ġġib 
magħha popolazzjoni għolja fuq l-ambjent, l-infrastuttura u s-servizzi li għandhom 
bżonn pajjiż avvanzat. Għalhekk hemm bżonn ta’ pjan strateġiku li jagħti direzzjoni 
ċara għal pajjiżna u li jpoġġi fiċ-ċentru tiegħu l-familji Maltin u l-kwalità tal-ħajja. 
Nirringrazzjakom. 
 
ID-DEPUTY SPEAKER: Grazzi. Issa nsejjaħ lis-Sur Matthias Azzopardi.   

IS-SUR MATTHIAS AZZOPARDI (Social Policy Officer, Kunsill Studenti 
Universitarji - KSU): Sur President, Onorevoli Speaker, Membri tal-Parlament, 
l-Assoċjazzjoni Maltija ta’ Min Iħaddem u kollegi mistednin. Grazzi tal-istedina. 

Jien jisimni Matthias u qiegħed hawn f’isem il-Kunsill Studenti Universitarji.

Huwa diffiċli li tiġi hawnhekk illum u titkellem dwar ir-rati tal-fertilità f’Malta meta 
lbieraħ stess, f’din l-istess Kamra u fuq dawn l-istess siġġijiet, il-Parlament Malti 
ddeċieda li jivvota kontra inkjesta pubblika dwar il-mewt ta’ Jean Paul Sofia. F’din 
l-istess Kamra l-Parlament Malti ddeċieda li joqtol ix-xewqa għall-ġustizzja u pprova 
wkoll iħassar il-memorja ta’ Jean Paul, il-frott tal-fertilità Maltija. B’hekk jibgħat il-
messaġġ li f’dan il-pajjiż ma rridux nipproteġu lit-tfal u lill-familji Maltin!

Forsi hawn min jgħidli: Imma din x’għandha x’taqsam mar-rata baxxa tal-fertilità? 
U jien ngħidilkom: Dażgur li għandha x’taqsam!  Biex inħajjru lill-ġenerazzjonijiet 
il-ġodda jibnu familja hawn Malta u jkollhom it-tfal irridu nħarsu mhux biss lejn 
il-persuna li tkun qiegħda tieħu d-deċiżjoni li jkollha t-tfal f’Malta imma wkoll lejn 
l-ambjent	ta’	madwar	dik	 il-persuna;	dak	 l-istess	ambjent	 fejn	 it-tfal	 tagħhom	se	
jitrabbew u jħaddnu valuri soċjali. Għalhekk nixtieq nevalwa fil-qosor magħkom 
f’liema ambjent iż-żagħżagħ Maltin isibu ruħhom. Dan l-ambjent huwa wieħed 
fejn skont l-istatistiċi tal-EY Generate Youth Survey jgħid li 72% ta’ Gen-Z u 77% 
ta’ Millennials jippreferu jmorru jgħixu barra minn Malta. U dawk fil-minoranza li 
jixtiequ jgħixu f’Malta u jogħġobhom dan l-ambjent, kif jistgħu jrabbu familja f’dan 
il-pajjiż jekk lanqas biss joħolmu li jkunu jistgħu jixtru proprjetà ġewwa pajjiżna? 
Qatt ma nistgħu ninsew li biex tiżdied ir-rata tat-twelid irid ikun hawn ix-xewqa 

Jien u l-kollegi tiegħi taqbadna l-ansjetà 
meta naħsbu dwar il-futur tagħna, jekk b’xi 
mod mhux se jirnexxilna nixtru darna jew 
ikollna l-ħin u l-enerġija biex inrabbu familja 
ħabba s-sigħat twal ta’ xogħol biex inlaħħqu 
mal-ispejjeż.

li koppja trabbi familja. Kif jista’ jkun li koppja jkollha dit-tip ta’ xewqa jekk ma 
jkollhiex dar fejn trabbi lil familtha? 

Jien u l-kollegi tiegħi taqbadna l-ansjetà meta naħsbu dwar il-futur tagħna, jekk 
b’xi mod mhux se jirnexxilna nixtru darna jew ikollna l-ħin u l-enerġija biex inrabbu 
familja ħabba s-sigħat twal ta’ xogħol biex inlaħħqu mal-ispejjeż. Taqbadna 
l-ansjetà meta nisimgħu l-ispejjeż marbuta mat-twelid u t-trobbija ta’ tarbija u 
dwar id-deciżjonijiet li rridu naffaċċjaw meta dawn jibdew jikbru, bħal pereżempju, 
liema skola se jattendu li hija bbażata fuq lottu jew kemm inti kapaċi toħroġ flus. 
Barra minn hekk, m’aħniex kuntenti bil-valuri li dan l-ambjent jista’ jrabbi f’uliedna.

Iva, l-istatistiċi huma importanti u jindikaw il-problemi li aħna naffaċċjaw fl-isfida 
tar-rata baxxa tat-twelid imma ninkoraġġikom biex naqilgħu rasna minn ġon-
numri u nħarsu lejn l-ambjent u l-klima soċjali f’pajjiżna, lejn it-toroq Maltin, id-djar 
Maltin, iż-żgħażagħ Maltin u l-kuxjenza soċjali tal-poplu Malti. Ejja flimkien noħolqu 
ambjent fejn iż-żgħażagħ Maltin mhux biss ikunu jridu imma wkoll ikunu jistgħu 
jrabbu familja u hemmhekk verament inkunu nistgħu nibdew insolvu r-rata baxxa 
tat-twelid f’Malta.  Nirringrazzjakom. 
 
ID-DEPUTY SPEAKER: Grazzi. Insejjaħ lis-Sinjura Cherise Sultana.  

Is-saħħa u l-ambjent għandhom rwol 
sinifikanti wkoll. Huwa importanti li ngħollu 
l-kwalità għas-servizzi tal-kura tas-saħħa, 
inkluż kura ta’ qabel it-twelid u l-IVF, kura 
tas-saħħa materna u s-servizz tal-ippjanar 
tal-familja. 

IS-SINJURA CHERISE SULTANA (Viċi President, Kunsill Nazzjonali taż-Żgħażagħ 
- KNŻ): Sur President, Membri Parlamentari, nixtieq nirringrazzja lill-Assoċjazzjoni 
Maltija ta’ Min Iħaddem li tatna l-opportunità li nagħmlu parti minn din id-
diskussjoni. 

Aħna, bħala Kunsill, tinkwetana din ir-rata baxxa f’pajjiżna. Għalkemm min-naħa tal-
Gvern qed isiru inċentivi biex jgħinu lil min jixtieq li jkollu tfal, xorta waħda nemmnu 
li jrid isir iżjed għaliex ir-rati baqgħu jitbaxxew. Aħna bħala Kunsill nixtiequ npoġġu 
dawn	l-erba’	punti	ewlenin	għad-diskussjoni:	Il-prijoritajiet	taż-żgħażagħ	u	x-xogħol;	
l-edukazzjoni;	l-għoli	tal-ħajja	u	l-abitazzjoni;	is-saħħa	u	l-ambjent.	Normi	soċjali	u	
kulturali li qed jevolvu wasslu għal bidliet fl-espressjonijiet individwali u l-għanijiet 
tal-ħajja. Il-preċedenza tat-twettiq personali, l-avvanz fil-karriera u l-passjonijiet 
individwali spiss jieħdu prijorità fuq iż-żmien li koppja tibda l-familja tagħha. 
Din il-bidla kulturali tista’ tbiegħed l-attenzjoni mill-irwoli u r-responsabiltajiet u 
t-tradizzjonijiet tal-familja. L-istil tal-ħajja u l-pożizzjoni ekonomika għandhom ir-
rwol tagħhom ukoll. Ix-xewqa li jinżamm ċertu standard tal-għajxien jew li tinkiseb 
stabilità finanzjarja qabel ma tibda familja tista’ twassal għal deċiżjoni li jkollok inqas 
tfal jew dewmien biex issir ġenitur. Il-kunsiderazzjonijiet finanzjarji għandhom rwol 
sinifikanti peress li karriera stabbli tipprovdi l-individwi bi dħul sigur u tagħtihom 
fiduċja fil-kapaċità tagħhom li jipprovdu għat-tfal. Karriera stabbli tikkontribwixxi 
għal bilanċ aħjar bejn ix-xogħol u t-trobbija tat-tfal meta l-impjiegi joffru 
arranġamenti flessibbli u miżuri t’appoġġ, li jippermettu lill-individwi jamministraw 
b’mod effettiv l-aspirazzjonijiet tal-karriera kif ukoll l-impenji tal-familja. 

Aċċess għall-benefiċċji għal-leave tal-ġenitur u appoġġ għall-kura tat-tfal 
ikompli jħeġġeġ lill-individwi biex ikollhom it-tfal billi jipprovdu aktar ħin liberu u 

l-assistenza meħtieġa. Pajjiżi bħall-Iżvizzera, kif diġà smajna, biex iżidu r-rata tat-
twelid, għamlu miżuri biex il-leave bejn il-ġenituri jkun ta’ 480 jum. Din il-miżura 
ġeneruża tippermetti li ġenituri jipprijoritizzaw il-kura u l-benessere ta’ wliedhom 
matul l-istadji bikrija ta’ ħajjithom, u jrawwem pedament sod għar-rabta u l-appoġġ 
tal-familja. Fil-Bulgarija għandhom 58 ġimgħa mil-leave tal-maternità. Nemmnu li 
f’Malta l-leave tal-maternità għandu jiġi estiż u mhux jibqa’ li l-omm ikollha biss 
l-ewwel 14-il ġimgħa ta’ leave bi ħlas sħiħ u erba’ ġimgħat b’nofs ħlas filwaqt li l-leave 
tal-paternità għandu jiġi estiż ukoll u ma jibqax għaxart ijiem biss. L-inkorporazzjoni 
ta’ edukazzjoni sesswali komprensiva fis-sillabi tal-edukazzjoni tista’ tħalli impatt 
pożittiv fuq ir-rati baxxi tat-twelid. Meta nedukaw lill-istudenti b’għarfien dwar il-
kontraċettivi, l-ippjanar tal-familja u l-STIs inkunu qed ngħinuhom biex jipprevenu 
tqala mhux intenzjonata u jieħdu deċiżjonijiet informati dwar is-saħħa riproduttiva 
tagħhom. Billi tindirizza miti u kunċetti żbaljati, l-edukazzjoni sesswali tneħħi 
l-informazzjoni	 żbaljata	 li	 twassal	 għal	 imġiba	 ħażina	 għas-saħħa;	 tippromwovi	
wkoll relazzjonijiet, komunikazzjoni u kunsens b’saħħithom li jikkontribwixxu għal 
għażliet aħjar ta’ ppjanar ta’ familja. Il-ħolqien ta’ spazju sigur u inklużiv għal djalogu 
miftuħ inaqqas l-istigma u jħeġġeġ lill-istudenti jfittxu gwida u appoġġ. 

Punt ieħor importanti li għandna nsemmu hija l-kriżi tal-inflazzjoni. Din qed iġġib 
bosta problemi magħha. Familji li qabel kienu jkopru l-ispejjeż issa qegħdin ibatu 
minħabba li l-paga minima mhijiex biżżejjed għal dawn l-ispejjeż. Il-paga minima 
għandha tiġi riveduta. Jistgħu jingħataw inċentivi frekwenti biex il-familja tkun 
tista’ tibbenefika minn sussidju fuq attivitajiet. Benefiċċji soċjali għandhom jiġu 
eżenti mit-taxxa. Problema oħra li qed jiffaċċjaw ħafna żgħażagħ hija li għalkemm 
il-Gvern nieda inċentivi bħall-iskema tal-first time buyers fost oħrajn, xorta għad 
fadal faxxa ta’ żgħażagħ li qatt ma jista’ jkollhom post jew dar tagħhom minn 
fejn jistgħu jibdew il-familja. Il-Gvern għandu jibni units li jkunu jistgħu japplikaw 
għalihom żgħażagħ wara li jsir test ta’ mezzi. 

Is-saħħa u l-ambjent għandhom rwol sinifikanti wkoll. Huwa importanti li ngħollu 
l-kwalità għas-servizzi tal-kura tas-saħħa, inkluż kura ta’ qabel it-twelid u l-IVF, kura 
tas-saħħa materna u s-servizz tal-ippjanar tal-familja. Għandu jkun hawn ċentri 

ta’ għajnuna fit-tagħrif ta’ trobbija u għajnuna psikoloġika għax mhux kulħadd 
għandu aċċess għall-għajnuna. Dawn ikunu qishom parent hubs. 

Fatturi ambjentali ta’ tniġġis, kimiċi u tossiċi jistgħu jwasslu lill-individwi biex idewmu 
jew jevitaw li jkollhom it-tfal, biex jipproteġu s-saħħa tagħhom u dik ta’ wliedhom. 
Sforzi biex tiġi mwiegħda sostenibilità ambjentali u jinħoloq ambjent iktar nadif u 
sigur jistgħu jinfluwenzaw b’mod pożittiv ir-rati tat-twelid. Titjib fl-aċċess għall-kura 
tas-saħħa ta’ kwalità, is-servizzi tal-ippjanar tal-familja, is-sostenibilità ambjentali 
u kampanji ta’ edukazzjoni u għarfien dwar is-saħħa riproduttiva jikkontribwixxu 
għat-teħid ta’ deċiżjonijiet aktar informati u ambjent iktar sigur għall-ġenituri 
potenzjali u t-tfal tagħhom. Din mhijiex kwestjoni partiġġjana, mhijiex biss politika, 
imma hija problema nazzjonali, u jekk irridu li l-ġens Malti jibqa’ jeżisti rridu naħdmu 
flimkien biex insolvu dawn il-problemi. Nirringrazzjakom. 

ID-DEPUTY SPEAKER: Grazzi. Issa nistieden lis-Sinjura Miriam Teuma.  

Naħseb li xi ħaġa li rridu naħsbu bis-serjetà 
hija kif verament se nisimgħu liż-żgħażagħ u 
kif verament se nikkollaboraw magħhom. 

IS-SINJURA MIRIAM TEUMA (Uffiċjal Eżekuttiv, Aġenżija Żgħażagħ): Sur 
President, Onor. Membri, kollegi. Illum ma ġejtx hawn b’xi ħaġa miktuba. Kont naf 
li se nkun qed nitkellem lejn l-aħħar u allura kont naf li dak li kelli f’moħħi kontu se 
tgħiduh. Allura ddeċidejt li niġi hawn u ngħid storja li ġġiegħelna nirriflettu. 

Darba kien hemm żrinġ u skorpjun. L-iskorpjun xtaq li jaqsam xmara. Kif tafu 
l-iskorpjun jegħreq jekk jaqsam ix-xmara u allura mar jgħid liż-żrinġ biex jgħinu 
jitla’ fuq dahru ħalli jaqsmu x-xmara flimkien. Iż-żrinġ qallu: Ma tarax, jekk nafdak 
u ntellgħek fuq dahri, tniġġiżni u toqtolni. L-iskorpjun qallu: Kif qed taħseb li se 
nagħmillek hekk? Taħseb li jien se nniggżek biex waqt li nkunu f’nofs ix-xmara, jien 
negħreq miegħek? Iż-żrinġ emmnu, fdah, tellgħu fuq dahru u telqu biex jaqsmu 
x-xmara imma f’nofs ix-xmara l-iskorpjun niggeż liż-żrinġ. Iż-żrinġ qallu: Mela ma 
tafx x’qed tagħmel? Qtiltni! L-iskorpjun qallu: Dik hija n-natura, ma flaħtx u kelli 
nniggżek.  

Għażilt din l-istorja llum għax fil-verità li jkollna t-tfal hija xi ħaġa naturali. Imma 
llum saret xi ħaġa naturali wkoll li ma jkollniex tfal. Biex nagħżlu x’inhu naturali u 
x’mhuwiex naturali rridu b’mod kollettiv hawnhekk, mhux il-Membri Parlamentari 
biss, naraw x’se nagħmlu u x’irridu mis-soċjetà tagħna. L-iskorpjun jirrappreżenta 
lill-bniedem u kif imur kontra l-interessi tiegħu stess. Fil-verità xi kultant aħna 
hekk	 nagħmlu.	 Għalija	 ż-żrinġ	 jirrappreżenta	 liż-żgħażagħ;	 iż-żewġ	 żgħażagħ	 li	
għadkom kif smajtu jitkellmu hawnhekk qabli. Ħadt gost li tkellmu qabli u mhux 
jien tkellimt qabilhom. Dawn huma ż-żgħażagħ li jafdaw, bħalma afda ż-żrinġ. Iż-
żewġ żgħażagħ li tkellmu hawnhekk illum qalu x’jaħsbu li jkun l-aħjar għalihom u 
għas-soċjetà tagħna b’mod sinċier. Naħseb li xi ħaġa li rridu naħsbu bis-serjetà hija 
kif verament se nisimgħu liż-żgħażagħ u kif verament se nikkollaboraw magħhom. 

Liż-żgħażagħ ma rridux inpoġġuhom quddiem biss u nagħtuhom ir-responsabilità. 
Xi kultant naħsbu li meta nitkellmu maż-żgħażagħ u npoġġuhom fuq quddiem 
ifisser li qed nagħmlu hekk biex nivvotawlhom, biex intellgħuhom fil-Parlament 
u biex inħalluhom jiddeċiedu mingħajr esperjenza. Imma fil-verità nkunu qed 
naġevolawhom verament bil-miżuri li nieħdu, li għandna ħafna, ma nistgħux 
ngħidu li m’għandniex. Semmejna ħafna minnhom dawn imma dawn iridu jolqtu 
ħafna aktar liż-żgħażagħ milli lis-soċjetà kollha. Xi kultant ninsew li għandu jkollna 
miżuri ftit aktar speċjali u li għandna naġevolaw ftit iktar liż-żgħażagħ. Huma 
ż-żgħażagħ li għandna llum li se jagħmlu s-soċjetà tal-lum u ta’ għada. Allura ejjew 
nisimgħuhom, ejjew naġevolawhom u ejjew naraw kif nistgħu mmexxuhom aktar 
’il quddiem. Nirringrazzjakom. 

ID-DEPUTY SPEAKER: Grazzi. Issa nistieden lis-Sur Justin Facciol.  

IS-SUR JUSTIN FACCIOL (Direttur għar-Riċerka u l-Evalwazzjoni, Ministeru għall-
Politika Soċjali u d-Drittijiet tat-Tfal): Grazzi, Sur President, Membri Parlamentari, 
Sinjuri. Illum se nkun qed nintervjeni għan-nom tas-Sur Mark Musù, Segretarju 
Permanenti għall-Ministeru għall-Politika Soċjali u d-Drittijiet tat-Tfal, li minħabba 
impenji oħrajn, li ma setgħux jiġu riskedati, ma setax ikun preżenti magħna llum.

Jien wieħed mill-aħħar kelliema u ovvjament huwa diffiċli li nolqot punti li ma ġewx 
imqajma diġà. Naħseb li rridu nibdew billi nagħrfu l-affarijiet pożittivi li diġà saru u 
nkomplu naħdmu fuqhom. 

Bla dubju din id-diskussjoni qed tirrikonoxxi li s-soċjetà tagħna llum għaddejja minn 
sfidi differenti u qed tesperjenza bżonnijiet ġodda. It-tnaqqis fir-rata ta’ fertilità 
huwa riżultat ta’ diversi bidliet ġodda li ħafna drabi qed iwasslu lis-soċjetà tagħna 
għal għażliet ta’ stili ta’ ħajja differenti. Dan mhuwiex differenti minn dak li qed 
jiġri fid-dinja, mhux l-inqas fl-Ewropa, fejn ir-rata ta’ fertilità naqset għal 1.5 fl-2021. 
Iva, l-impatt fuq il-politika soċjali huwa notevoli. In-numri smajnihom dalgħodu, 
l-istatistika rajnieha wkoll u l-isfidi huma evidenti. Però f’dawn l-aħħar snin il-Gvern 
irreaġixxa billi pprova politika, miżuri u inizjattivi sabiex ikompli jappoġġa lill-familji 
jegħlbu diversi sfidi u biex ikompli jinċentiva li n-nisa jkollhom aktar tfal. 

Iċ-childcare centres, li ssemmew diġà, kienu biss il-bidu fost numru ta’ għajnuniet 
oħrajn li kienu mmirati lejn il-familja, speċjalment il-ġenituri. Dan is-servizz matul 
is-snin baqa’ jissaħħaħ, u kif tkellimna dalgħodu, se jkompli jiġi mtejjeb aktar ’il 
quddiem. L-In-Work Benefit, li ġie introdott fl-2015, ħalla impatt pożittiv fuq 
eluf ta’ familji. Dawn il-familji rċevew assistenza finanzjarja mingħajr il-bżonn li 
jissottomettu applikazzjoni għax intgħażlu skont id-dħul tagħhom kif reġistrat 



124

Konferenza dwar ir-rata 
baxxa tat-twelid f’Malta

SFIDA EŻISTENZJALI

Bla dubju din id-diskussjoni qed tirrikonoxxi 
li s-soċjetà tagħna llum għaddejja minn sfidi 
differenti u qed tesperjenza bżonnijiet ġodda. 
It-tnaqqis fir-rata ta’ fertilità huwa riżultat 
ta’ diversi bidliet ġodda li ħafna drabi qed 
iwasslu lis-soċjetà tagħna għal għażliet ta’ 
stili ta’ ħajja differenti.

mal-uffiċċju tal-Kummissarju tat-Taxxa. Dan il-benefiċċju kompla jiżdied fl-2022 u 
l-2023 sabiex illum qed jibbenefikaw aktar minn 23,000 familja. 

Sabiex ikompli jinċentiva lill-koppji biex ikollhom aktar tfal jew ikabbru l-familja 
tagħhom, il-Gvern introduċa l-bonus għat-twelid u l-addozzjoni. Dan il-bonus ġie 
miżjud fl-2022 u se jkun ippjanat li jkompli jiżdied fis-snin li ġejjin. Hemm ukoll iċ-
Children’s Allowance, li wkoll, matul dawn l-aħħar snin żdied u se jkompli jiżdied fis-
snin li ġejjin sabiex jassisti aħjar lill-ġenituri fid-dmirijiet tagħhom. Dawn l-assistenzi 
finanzjarji flimkien ma’ numru ta’ krediti ta’ taxxa li jappoġġaw lill-ġenituri waqt il-
perijodu ta’ trobbija huma biss ftit mill-miżuri ewlenin maħsuba biex jappoġġaw 
il-familji tagħna. 

Wieħed irid jinnota li l-inervent tal-Gvern ma kienx biss wieħed finanzjarju. Kif 
diġà semmew il-kollegi ta’ qabli, li intervjenew, il-bilanċ bejn ix-xogħol u l-ħajja tal-
familja huwa aspett fundamentali f’din id-diskussjoni għax jimpatta fuq għażliet 
personali, familjari, u individwali. Għaldaqstant fl-2022 il-Gvern aġġorna l-liġi fir-
rigward tal-leave tal-familji, sabiex isaħħaħ jew jidħlu fis-seħħ drittijiet ġodda. 
B’mod partikolari ġew introdotti emendi fir-rigward tal-leave tal-paternità, il-leave 
tal-ġenituri u l-leave tal-carers. Dan sar biex inkomplu nappoġġaw bilanċ aħjar bejn 
ix-xogħol u l-ħajja privata u biex inkomplu ninkoraġġixxu qsim aktar ugwali tal-
leave tal-ġenituri. B’hekk il-leave tal-paternità żdied għal għaxart ijiem li jitħallas 
kompletament;	 il-leave	tal-carers	biex	 isostnu	 l-qarib	tal-familja	ġie	stabbilit	għal	
ħamest ijiem imħallsa u l-leave tal-ġenituri mħallas ġie introdott għal xahrejn. Jien 
nemmen li dan kien l-ewwel pass fid-direzzjoni t-tajba. 
 
Riċentement il-Gvern saħħaħ u introduċa prattiċi ġodda tax-xogħol moderni fis-
Servizz Pubbliku biex inkomplu niżguraw sostenibilità, flessibilità u effiċjenza. 
Prattiċi ta’ xogħol ta’ sigħat imnaqqsa, ħinijiet flessibbli, ġimgħa flexi u xogħol 
mill-bogħod, kollha ġew strutturati u msaħħa. Illum is-Servizz Pubbliku ta’ Malta 
qiegħed imexxi t-triq u qed ikun ta’ eżempju b’diversi inizjattivi li jgħinu lill-
impjegati jiksbu bilanċ tajjeb bejn ix-xogħol u l-ħajja privata. Nemmen li s-settur 
privat għandu rwol importanti ħafna x’jilgħab biex jgħin lill-ħaddiema tiegħu jsibu 
bilanċ meħtieġ bejn ix-xogħol u l-familja. 

Sur President, dawn huma kollha miżuri u inizjattivi li matul iż-żmien għenu u se 
jkomplu jgħinu lill-familji tagħna u li għandhom ikomplu jservu bħala inċentiv 
biex in-nisa jkollhom it-tfal. Sar ħafna xogħol però nemmnu li fadal ħafna aktar 
xi jsir. Bla dubju, t-tnaqqis tar-rata ta’ fertilità ta’ Malta hija sfida li għandha tibqa’ 
prijorità u tiġi indirizzata b’mod ħolistiku mal-partijiet kollha interessati. Filwaqt li 
finalment id-deċiżjoni tal-persuna li jkollha t-tfal hija waħda personali tal-mara jew 

tal-koppja, persważ li r-rwol tal-Gvern u ta’ min iħaddem għandu joħloq ambjent 
u kundizzjonijiet tajba biex wieħed ikollu iktar inċentivi li jkattar il-familja tiegħu. 
Irridu nibqgħu naħdmu ma’ kulħadd biex niżguraw li t-tfassil tal-politika jindirizza 
u jħares il-prijoritajiet tal-pajjiż. Iva, r-rata tal-fertilità hija bla dubju waħda mill-aktar 
prijoritajiet importanti tal-pajjiż. Nirringrazzjakom. 

ID-DEPUTY SPEAKER: Grazzi. Ngħaddu issa għal interventi qosra ta’ tliet minuti 
minn kelliema fl-udjenza. Insejjaħ lis-Sur Daniel Borg.  

IS-SUR DANIEL BORG (CEO, Gozo Business Chamber): Nirringrazzja lill-
Assoċjazzjoni Maltija ta’ Min Iħaddem għal din l-istedina. It-tema li għandna 
quddiemna rigward il-popolazzjoni ta’ Malta vis-à-vis ix-xogħol hija waħda 
interessanti ħafna, speċjalment f’dibattitu nazzjonali. Bħala Kamra tan-Negozju 
stabbilita f’Għawdex se nkun qed nagħti ftit perspettiva min-naħa ta’ Għawdex fuq 
id-diskussjoni tagħna llum.

Mill-aħħar ċensiment (2021), jirriżulta li l-popolazzjoni ta’ Għawdex hija 
preżentament ta’ 39,278 ruħ, żieda ta’ ’l fuq minn 25% meta kkomparata mal-2011 
meta l-popolazzjoni kienet tlaħħaq ftit aktar minn 31,375. Dan meta tqis li bejn 
l-2005 (31,007) u l-2011 – id-data taċ-ċensimenti - iċ-ċaqliq fil-popolazzjoni kien kważi 
null. Dan isegwi andament simili fil-pajjiż kollu inċentivat minn tkabbir ekonomiku 
li ra żieda qawwija fil-migranti li qed jaħdmu f’ pajjiżna. Skont l-aħħar ċensiment 
ukoll, il-popolazzjoni ta’ barranin li jirrisjedu f’Għawdex kienet tlaħħaq l-ammont ta’ 
7,662, jiġifieri kważi 20% tal-popolazzjoni. L-average age tal-popolazzjoni f’Għawdex 
hija ta’ kważi 44 sena (43.8). Mill-aħħar ċifri riveduti li ħarġu jidher li dan iċ-ċaqliq 
fil-popolazzjoni huwa kkawżat prinċipalment minn żieda fil-migrazzjoni.

Hawnhekk nixtieq naqsam magħkom ftit riflessjonijiet fuq l-isfidi li dan qed iġib 
miegħu, sfidi fejn jidħol pereżempju l-iżvilupp f’Għawdex. F’Għawdex f’dawn 
l-aħħar snin rajna żvilupp eċċessiv. Ma kienx biss dan, imma d-domanda li ġejja 
mill-migrazzjoni kienet waħda minn dawk l-aspetti li żiedu d-domanda għall-
proprjetà, speċjalment fis-suq tal-kera. Nistqarr magħkom li bħala gżira ma konniex 
ippreparati għal dan u n-nuqqas ta’ ppjanar reġjonali fisser binjiet kbar u eċċessivi 
f’komunitajiet li ma kienux jifilħu għalihom.

Minn riċerka li saret jidher ukoll li ż-żieda fil-migranti fissret ukoll dinamiki ġodda 
fil-komunitajiet tagħna li ma konniex ippreparati għalihom. Dan l-aħħar saru ħafna 

Nistqarr magħkom li bħala gżira ma konniex 
ippreparati għal dan u n-nuqqas ta’ ppjanar 
reġjonali fisser binjiet kbar u eċċessivi 
f ’komunitajiet li ma kienux jifilħu għalihom.

studji	tajbin;	huwa	importanti	li	nifhmu	dawn	ir-realtajiet	ġodda,	imma	ma	rridux	
biss nirriflettu, irridu wkoll naġixxu. Jeħtieġ li s-servizzi li hawn f’Malta fejn jidħlu 
l-migranti jkunu preżenti wkoll f’Għawdex u li jkun hemm għarfien ikbar minn 
kulħadd.

Il-migrazzjoni	mhux	dejjem	tfisser	li	l-persuni	li	qed	jiġu	jkollhom	għeruq	fil-post;	
dawn jistgħu jitilqu jekk isibu opportunitajiet aħjar. U ma tagħtihomx tort! Għalhekk 
il-ħsieb tagħna fuq it-tkabbir fil-popolazzjoni li qed nesperjenzjaw, tkabbir li mhux 
ikkawżat minn rata ikbar tat-twelid f’pajjiżna, għandu jwassalna biex nistaqsu: Għala 
dan? Ħloqna mudell li fuqu kbirna żżejjed mingħajr ħsieb? Nistgħu naffaċċjaw kriżi 
jekk l-ekonomija tagħna ma tibqax tajba biżżejjed li tattira ħaddiema barranin? 
Dan rajnieh pereżempju fil-qasam tas-saħħa. Hemm ħafna mistoqsijiet. F’dan 
il-kuntest huwa importanti li ma npoġġux lil kulħadd fl-istess keffa, kif nagħmlu 
f’ħafna aspetti oħra. Għawdex għandu realtajiet differenti. In-nuqqas ta’ ċerti niċeċ 
ekonomiċi tajbin f’Għawdex, qed iwassal biex ħafna professjonisti żgħar jiddeċiedu 
li jistabbilixxu ruħhom f’Malta. Jekk l-ekonomija f’Għawdex ma tiddiversifikax 
ruħha nirriskjaw li nsiru gżira ta’ pensjonanti u xjuħ. Dan għad-detriment ta’ setturi 
oħra importanti f’Għawdex li jwieżnu lis-soċjetà tagħna, bħall-volontarjat. 

Dan joffri sfidi ġodda fuq is-servizzi li qed jingħataw lill-anzjani f’Għawdex. Mill-
aħħar ċensiment joħroġ li l-old age dependency ratio f’Għawdex huwa ta’ 33.5%. 
Dan huwa ferm għoli meta ninnotaw li l-medja nazzjonali hija ta’ 27.6%. Għalhekk 
minn hawn nagħmel appell biex proġetti bħalma hu dak tad-Dar tal-Anzjani 
f’Għajnsielem, jiġu implimentati mill-iktar fis possibbli.

Nemmen li meta wieħed jieħu l-kuntest kollu, l-isfidi li qed jaffaċċja Għawdex huma 
ikbar. Intom forsi tistaqsu: Għaliex?  Dan minħabba d-dipendenza żejda fuq setturi, 
bħat-turiżmu u l-kostruzzjoni, li jiddependu kompletament mill-barranin. Dawn 
huma wkoll setturi li ħafna drabi għandhom impatt negattiv fuq is-sostenibilità 
tal-gżira jekk ma jkunux immexxijin minn ippjanar immirat u regolat li jagħti kas 
verament tar-realtà ta’ Għawdex. Grazzi.

ID-DEPUTY SPEAKER: Grazzi. Insejjaħ issa lis-Sinjura Sandra Gauci, ADPD.

Qed ngħixu f’pajjiż fejn li jkollok dar sar diffiċli 
minħabba prezzijiet projbittivi li jaqtgħulek 
qalbek. L-ebda għajnuna fiergħa m’hi 
biżżejjed jekk ma jkunx hemm regolarizzar 
fuq prezzijiet.

IS-SINJURA SANDRA GAUCI (Chairperson, ADPD): Nixtieq nirringrazzja lil 
kulħadd ta’ din l-istedina. Nixtieq inkompli fuq id-diskors ferm tajjeb li għamel is-
Sur Matthias Azzopardi fuq l-ambjent li qegħdin ngħixu fih. Biex soċjetà tikber u 
tkattar, hemm bżonn li jinħass dak is-sens ta’ kura u sigurtà, li tħossok protett u taf 
li jekk jiġrilek xi haġa hemm ġustizzja effiċjenti biżżejjed biex tieħu li ħaqqek.

Meta bniedem tneħħilu dak is-sens ta’ sigurtà, il-bniedem jgħix fil-biża’ u allura 
ma jħossx li hemm lok fejn jista’ jikber, ikollu familja u jkattar. Dan hu dak li qed 
jiġri	 f’Malta	 bħalissa;	 ħafna	 mhux	 qed	 iħossu	 dik	 is-sikurezza	 li	 pajjiż	 għandu	
joffrilek biex tikber u tagħmel familja. Anzi huwa pajjiż pjuttost ostili lejn it-tfal u 
ż-żgħażagħ għaliex apparti ċ-childcare b’xejn, li hu tajjeb, hemm void enormi fejn 
jidħlu attivitajiet li jistgħu jsiru miż-żgħażagħ tagħna mingħajr ma jħallsu. Miċ-
childcare għal Paceville il-pass hu mgħaġġel u lit-tfal tagħna qed inkabbruhom 
malajr. L-ambjenti miftuħa qegħdin kulma jmur jittieħdu b’rata mgħaġġla biex 
minnhom xi ħadd jagħmel business u jħalli lit-tfal tagħna jittewbu. 

Qed ngħixu f’pajjiż fejn li jkollok dar sar diffiċli minħabba prezzijiet projbittivi li 
jaqtgħulek qalbek. L-ebda għajnuna fiergħa m’hi biżżejjed jekk ma jkunx hemm 
regolarizzar fuq prezzijiet.

Qed ngħixu fil-biża’ li x-xogħol tagħna jintilef sforz ir-regħba ta’ min iħaddem għax 
dawn lesti jduru fuq il-ħaddiema tagħna u jheddu b’ħaddiema li nġiebu minn 
barra għall-uniku skop li min iħaddem jonfoq inqas.

Qed ngħixu fil-biża’ li jekk tispiċċa tmut f’inċident, trid titkarrab biex tieħu 
ġustizzja, bħalma ġara lbieraħ bil-każ ta’ Jean Paul Sofia, li se jibqa’ d-dell ta’ din 
l-amministrazzjoni u l-mażżra li se tniżżilkom ’l isfel.

Kif nistgħu, f’ambjent ta’ din il-kwalità, naħsbu biex inżidu r-rata tat-tfal? Billi 
tagħti aktar flus, se jkun hemm xi ċaqliqa fir-rata tat-twelid? Il-prijoritajiet tan-nies 
inbidlu. In-nies qed jippruvaw ikampaw f’post fejn m’hawn infurzar fuq xejn, fejn il-
liġijiet huma biss ħela ta’ linka fuq karta u fejn il-mara, jekk tinqabad tqila, tispiċċa 
proprjetà tal-Gvern għax lanqas kontroll fuq ġisimha m’għandha. Dan mhux pajjiż 
li	 jħajjrek	 tagħmel	 it-tfal	 u	 trabbi	 fih.	Dan	pajjiż	 li	 jeskludi;	 inħolqot	 ġerarkija	 ta’	
sinjuri u fqar, ta’ vittmi u bullies, ta’ min għandu u min m’għandux. Fid-dawl ta’ dan, 
in-nies ma jħossux li għandna s-sikurezza li nġibu t-tfal. Grazzi.

ID-DEPUTY SPEAKER: Grazzi. Insejjaħ issa lil Dr Ian Mifsud.

DR IAN MIFSUD (Direttur, Secretariat for Catholic Education): Grazzi, Sur 
President, Sinjuri. 

Nibda billi nirrifletti ftit fuq tliet kelmiet li baqgħu mwaħħlin f’rasi tul dan in-
nofstanhar. L-ewwel, il-valuri li tant enfasizza Fr Charles Tabone. It-tieni, il-kwalità tal-
ħajja li naħseb l-ewwel bdiet titkellem fuqha minn aspett u perspettiva partikolari 
Dr Briguglio u mbagħad tkellmu ħafna fuqha is-Sur Matthias Azzopardi u s-Sinjura 
Cherise	 Sultana.	 Nifirħilkom	 ħafna	 għall-integrità	 li	 wrejtu	 fid-diskors	 tagħkom;	
tagħtuni tama! Emmnuni li tagħtuni tama. Norbot ukoll ma’ dak li nqtal minn 
diversi kelliema, fosthom is-Sinjura Laiviera u anke Dr Borg, dwar x’qed jagħmlu 
pajjiżi	 Nordiċi,	 bħall-Iżvezja.	 Jien	 assolutament	ma	 rridx	 nidolizza	 dawn	 il-pajjiżi;	
għandhom id-diffikultajiet tagħhom u ma naqbilx ma’ diversi għażliet li għamlet 
l-Iżvezja. Iżda mbagħad naqbel mal-għażla li qegħdin jagħmlu fis-snin bikrin tat-
tfal, li jagħtu l-opportunità lill-ġenituri li jqattgħu 480 ġurnata mat-tfal tagħhom, li 
fosthom hemm ammont li ma jistax jingħata lill-partner l-ieħor. Pereżempju 90 jum 
minnhom ma jistgħux jgħaddu mill-missier għand l-omm, imma jrid jeħodhom 
il-missier bilfors, imbagħad fuq il-kumplament jiddeċiedu jekk jaqsmuhomx 
bejniethom il-missier u l-omm. Fil-każ ta’ single mother jew single father, dak ikollu 
480 jum għalih. Dan hu mod kif verament tinċentiva. Fil-fatt 30% tal-irġiel fl-Iżvezja 
qegħdin jagħmlu użu minn din il-miżura. Naħseb li hemm xi ftit ta’ differenza minn 
dak li jiġri f’pajjiżna. Pajjiżna għamel għażla differenti. Din hija responsabilità tagħna 
kollettiva;	ma	qed	nipponta	subgħajja	lejn	ħadd.	Dawn	huma	responsabilitajiet	li	
rridu nġorru aħna għalina lkoll kemm aħna. Aħna għażilna li nagħtu prijorità ikbar 
lill-preżenza tagħna fuq il-post tax-xogħol - jien m’iniex miftum minn dan lanqas - 
biex inlaħħmu l-but. Allura lil liema valuri qegħdin nagħtu iktar importanza? Min 
se jħallas il-prezz ta’ dan? Il-kwalità tal-ħajja x’se tkun? Lili min qed jgħallimni nkun 

F’dawk l-ewwel sentejn tkun qed tifforma 
l-personalità. Il-prezz li jitħallas meta dak ma 
jseħħx, se nkunu qegħdin inħallsuh aħna 
kollettivament. 

ġenitur? Għallmuni ommi u missieri, u nitgħallem jekk inkun on the job. Jekk ma 
nkunx on the job being a parent, kif se jirnexxili nitgħallem inkun ġenitur? 

Għalhekk, dak li nixtieq minna lkoll, u mill-membri parlamentari b’mod partikolari, 
huwa li mbagħad norbtu mal-kelma sostenibilità. Is-sostenibilità anke ekonomika, 
li għandna bżonn - I am not demonising economy at all - titlob l-għaqal, titlob li 
r-riżorsi	li	għandi	nibża’	għalihom	illum;	mhux	nistgħana	kemm	jista’	jkun	malajr	
ħalli nirtira ta’ età kemm jista’ jkun żgħira, imbagħad naraw uliedi u ulied uliedi 
x’se jagħmlu warajja. Is-sostenibilità titlob li nara li meta lit-tfal tiegħi jien fdajthom 
f’idejn child care service, li qed jagħmel l-almu tiegħu kollu - hawn minnhom li qed 
jagħmlu xogħol tajjeb ħafna – jien xorta tlift l-attachment tiegħi magħhom. Meta 
nkunu għadna trabi hemm bond importanti ħafna li trid issir with a significant 
adult. F’dawk l-ewwel sentejn tkun qed tifforma l-personalità. Il-prezz li jitħallas 
meta dak ma jseħħx, se nkunu qegħdin inħallsuh aħna kollettivament. L-ewwel ma 
nduquh huwa aħna fl-iskejjel, iżda s-soċjetà kollha se tkun qed iġġorru. Għalhekk 
nixtieq nikkonkludi billi nappella biex naraw lil liema valuri qegħdin nagħtu 
importanza;	ejjew	naraw	il-kwalità	tal-ħajja	li	nixtiequ	għalina	u	għal	dawk	li	ġejjin	
warajna;	ejjew	naraw	kif	insibu	mezzi	sostennibbli	biex	inkompluhom.	

ID-DEPUTY SPEAKER: Grazzi. Wara li smajna madwar 30 intervent, se ngħaddu 
għall-interventi minn Membri Parlamentari. Nibda billi nsejjaħ lill-Onor. Claudette 
Buttigieg, kelliema tal-Oppożizzjoni għal-Libertajiet Ċivili, id-Djalogu Soċjali u 
l-Ġlieda kontra d-Dijabete.

Ħafna riċerka turi li bniedem jippreferi jiffoka 
fuq il-kwalità tal-ħajja tal-familja tiegħu, il-
ħin li jqatta’ mal-familja tiegħu, u l-kwalità 
tal-karriera li jkun għażel. Dawn huma kollha 
fatturi li jwasslu biex il-birth rate tonqos. 

ONOR. CLAUDETTE BUTTIGIEG: Sur President, napprezza immensament din 
l-inizjattiva. Iktar kmieni smajna - jidhirli li kienet Dr Marie Briguglio li qalet hekk – 
kemm l-MEA turi li hija viżjonarja li tressaq suġġetti bħal dawn ’il quddiem. Naħseb 
li din hija xi ħaġa importanti.

Bħalma kien hemm min qal qabli, id-diskors tiegħi ktibtu u armejtu. Inutli tipprepara 
qabel għax meta tiġi biex titkellem fl-aħħar issib li dak li ridt tgħid ikun diġà ntqal. 
Għalhekk ġbidt xi punti fuq dak li qegħdin niddiskutu hawnhekk. L-ewwel nett, irrid 
ngħid li jien il-kelliema għall-Oppożizzjoni fejn jidħol id-djalogu soċjali u naħseb li 
dan huwa eżempju ċar ta’ kif għandu jsir djalogu soċjali. Qed tintuża l-Kamra tar-
Rappreżentanti, hawn ir-rappreżentanti tal-imsieħba soċjali u tas-soċjetà ċivili, u 
nies oħrajn interessati, u qegħdin niddiskutu suġġett li huwa ta’ valur. Naf li l-prassi 
fil-Parlament hija dik li hi, imma naħseb li kieku kellna l-opportunità li naqbżu 
daqsxejn iktar fuq xulxin u nintervjenu waqt id-diskussjoni, u mhux kif konna s’issa, 
edukati u ma ninterrompux anke fejn ma qbilniex ma’ xulxin, id-djalogu kien ikun 
isbaħ. Djalogu li jkun iktar dinamiku jkun sabiħ. Jista’ jkun li ż-żgħażagħ preżenti 
din ħassewha ħafna iktar milli qed inħossuha aħna. 

Il-President Emeritu Marie Louise Coleiro Preca iktar kmieni tkellmet ukoll fuq il-
fatt li jrid ikollna viżjoni ta’ fejn irridu mmorru. Warajha kien hemm aċċenn minn 
kelliema oħrajn dwar dan u jien naħseb li dan huwa punt importanti ħafna. Se 
nitfa’ hawnhekk xi ħaġa li qed inħoss ġo din il-Kamra. Naf li l-imsieħba soċjali diġà 
ddiskutew dan il-punt u nixtieq li naħsbu daqsxejn fuqu anke fl-isfond ta’ dan 
is-suġġett. Meta nagħmlu l-politika tagħna, il-policies differenti, aħna x’kejl qed 
nieħdu biex inkunu nafu x’inhu l-effett ta’ dik il-politika? Issa qed nirreferi għal kollox. 
Mela aħna nafu li jekk inti għandek negozju ta’ ċertu daqs trid tibda billi tagħmel 

l-ESG, jiġifieri trid tibda tkejjel biex tkun taf x’se jkun l-effett tax-xogħol tiegħek, tan-
negozju	tiegħek	fuq	l-ambjent,	fuq	l-aspett	soċjali	u	fuq	il-governanza;	minn	fejn	
se ġġib il-flus u kif se tonfoqhom. Naħseb li it’s about time li nibdew inħarsu lejn 
il-politika li tkun qed titfassal anke minn din il-lenti. Naf li hemm imsieħba soċjali li 
jaqblu dwar dan. Inħeġġiġhom biex ikomplu jressqu dan il-punt għad-diskussjoni. 
Forsi ma tkunx ESG, imma għandu jkollna kejl, għandna noħolqu matrix ċara biex 
meta nilleġiżlaw inkunu nistgħu nkejlu l-effett li dan se jkollu fuq is-soċjetà tagħna. 
U m’għandux ikun hemm biss il-kejl ekonomiku. Dan il-punt issemma diversi drabi. 

Issemmew l-FGM u ż-żwieġ sfurzat. Din il-Kamra diġà lleġiżlat dwar dan, jidhirli fl-
2014. Kultant naħseb li mhux kulħadd ikun jaf x’jiġri ġo din il-Kamra, u allura hemm 
bżonn li l-liġijiet li aħna ngħaddu ġo din il-Kamra jkunu ħafna iktar effettivi anke 
billi nedukaw lin-nies ’il barra minn din il-Kamra. 

Kien hemm ħafna li missew is-suġġett tal-work-life balance. Aħna bdejna noqomsu 
fuq is-siġġijiet tagħna! Il-miżuri tal-work-life balance aħna proponejniehom 
qabel l-elezzjoni ġenerali li għaddiet. Allura meta llum qed nisma’ dan kollu, 
ngħid: X’ħasra! Mank ħadtu l-ideat li pproponenja aħna dakinhar u għamiltuhom 
tagħkom! B’daqshekk? Mhux għall-ġid tas-soċjetà li qegħdin nagħmlu? Ma ġara 
xejn. Imma huwa frustranti ħafna li jkollok proposti li ġew injorati kompletament u 
llum qegħdin hawn ngħidu: Forsi kieku għamilna hekk kien ikun aħjar.

Issemmiet ħafna wkoll ir-rieda politika. Illum l-iktar ħaġa li dejqitni hija li kważi 
bdejna niftaħru li għandna inizjattivi li pereżempju qed jgħinu lil min qed jerġa’ 
jidħol lura fid-dinja tax-xogħol. Iva, imma rridu noqogħdu attenti. Ma niċċelebrawx 
il-working poor. Din hija realtà li għandna ġo pajjiżna. Kollha missejna magħha. Issa 
jekk hijiex il-fatt li ż-żgħażagħ ma jifilħux irabbu familja ... Illum għandna messaġġ 
b’saħħtu ħafna mingħand iż-żgħażagħ. Iż-żgħażagħ qed jgħidulna: Ma nifilħux 
nixtru	d-dar	tagħna;	kif	triduna	naħsbu	biex	nibdew	inrabbu	familja?	Messaġġ	ċar	
daqs il-kristall. Din hija xi ħaġa li rridu nindirizzaw. Ma nistgħux nibqgħu ninjorawha.

Illum	ħareġ	ċar	ħafna	wkoll	li	r-rrwol	tar-riċerka	huwa	importanti	immens;	ir-riċerka	
u l-innovazzjoni. 

Suġġett li naħseb li semmietu biss is-Sinjura Cherise Sultana – ma jidhirli li semmih 
ħadd iktar – huwa dak tal-edukazzjoni sesswali. Nixtieq niġbed l-attenzjoni ta’ din il-
Kamra li l-aħħar sexual health policy li nkitbet kelli l-privileġġ li naħdem fuqha jien, 
flimkien ma’ tim, u dan kien fl-2010. Illum qegħdin fl-2023. Madwari hawn l-esperti 
u mhux se nkun jien li nitkellem fuq dan is-suġġett. Imma ta’ min ifakkar li llum 
għandna mard li jekk jiġi ttraskurat jiġi trasmess sesswalment, u fost il-konsegwenzi 

li għandu hemm in-nuqqas ta’ fertilità. Imma għalina qisu m’għandniex dan il-
mard! Għadni kif għamilt mistoqsija parlamentari li nispera li wara l-ferjat tas-sajf 
il-Ministru jweġibni għaliha u jgħidli eżattament kemm għandna mill-popolazzjoni 
tagħna li għandhom dan il-mard trasmess sesswalment u li ovvjament qed iħalli 
effetti devastanti. 

Sur President, l-aħħar punt li xtaqt insemmi jittratta suġġett li ssemma mill-Onor. 
Castillo. Jekk illum mhijiex kwestjoni ta’ jekk hux se jidħol l-AI, imma nafu li l-AI 
diġà qiegħed hawn, allura suppost li qegħdin nirraġunaw jekk għandniex bżonn 
inżidu l-popolazzjoni bir-rata li qed inżiduha, ladarba se jkollna xogħol li se jiġi 
awtomatizzat permezz tal-AI.

Dawn huma ftit ħsibijiet li ridt inressaq, però nassigurakom li kemm jien u kemm 
l-Onor. Castillo ħadna nota ta’ dak kollu li nqtal hawnhekk u se nkunu qegħdin 
nagħmlu rapport dwaru lill-kollegi tagħna li ma setgħux ikunu magħna llum. 
Grazzi. 

ID-DEPUTY SPEAKER: Grazzi. Nistieden lill-Onor. Alex Muscat.

Jien nemmen li r-rwol tal-Gvern huwa li jibqa’ 
jinvesti kemm jiflaħ sabiex jiffaċilita dawk li 
hawnhekk qed insejħulhom family friendly 
measures. 

ONOR. ALEX MUSCAT: Sur President, bla dubju li din hija diskussjoni interessanti 
ħafna. Illum se nilbes il-kappell ta’ ekonomista iktar milli ta’ politiku, għax naħseb li 
l-maġġoranza tal-interventi kienu pjuttost riċerkati u professjonali.

Laqatni ħafna l-punt ta’ Dr Briguglio, li naħseb li d-diskussjoni kellha tibda billi 
nistaqsu: Din hija neċessarjament problema? It-trend Maltija Ewropea hija 
neċessarjament problema? Bosta snin ilu, meta jien kont qed nistudja l-ekonomija, 
min kien jgħallimni, fosthom anke l-papà ta’ Dr Briguglio, kien jgħidilna li din hija 
diskussjoni pjuttost antika f’ħafna pajjiżi evoluti. Ir-riċerka turi li hija trend mondjali 
- tista’ tħassbek, tista’ ma tħassbekx, imbagħad kulħadd jifforma l-opinjoni tiegħu 
- li iktar ma pajjiż isir affluwenti, iktar ma jikber il-ġid komuni, u iktar ma titjieb 
l-edukazzjoni ta’ pajjiż, iktar tonqos il-birth rate. Din hija trend li teżisti fid-dinja 
kollha. Fil-fatt huwa interessanti li din id-diskussjoni li qed nagħmlu llum kienet 
diskussjoni ferventi ħafna fil-Ġappun meta jien kont l-Università, madwar 13-il sena 
ilu. Illum il-Ġappun għandu rata ta’ fertilità daqs tagħna jew qrib tagħna. Min-naħa 
l-oħra, l-istampa hija differenti ħafna f’pajjiżi li huma ferm ifqar minna. Fl-Afrika, 
pereżempju, l-Etjopja għandha fertility rate li taqbeż is-sitt itfal. It-trend hija li ifqar 
ma	 jkun	 il-pajjiż,	 iktar	 tkun	 għolja	 l-fertility	 rate;	 u	 bil-kontra,	 iktar	ma	 javvanza	
pajjiż ekonomikament, soċjalment u anke mil-lat edukattiv aktar tonqos ir-rata tal-
fertilità.  Kien hemm diversi pajjiżi li kienu qed javvanzaw ekonomikament li kellhom 
l-istess sitwazzjoni li għandna aħna u qalu: Imma x’qed jiġri? X’qed nagħmlu ħażin? 
X’inhi din it-trend? 

Fr Charles Tabone semma anke l-istatistika li kien ħareġ u ppubblika Dr Vincent 
Marmarà li turi li meta l-Maltin kienu mistoqsijin dwar dan is-suġġett, il-maġġoranza 
tagħhom qalu li għandhom inqas tfal b’għażla u mhux b’konsegwenza, mhux għax 

huma cornered u ma jifilħux ikollhom iktar tfal. Huwa b’għażla li qed jiddeċiedu li 
jkollhom inqas tfal. Naħseb li dik ukoll hija xi ħaġa li diskussjoni bħal din trid tidħol 
fiha.  Ħafna riċerka turi li bniedem jippreferi jiffoka fuq il-kwalità tal-ħajja tal-familja 
tiegħu, il-ħin li jqatta’ mal-familja tiegħu, u l-kwalità tal-karriera li jkun għażel. Dawn 
huma kollha fatturi li jwasslu biex il-birth rate tonqos. 

X’inhu r-rwol tal-Gvern u tal-Istat f’dan kollu? Jien nifhem li l-Istat jibqa’ obbligat 
li jdaħħal fis-seħħ il-miżuri kollha possibbli sabiex niffaċilitaw u ngħinu lill-familja. 
Bħala	politiċi	ngħidu	li	l-familja	trid	tkun	iċ-ċentru	tal-politika	tagħna;	il-kelliema	ta’	
qabli lkoll semmew numru ta’ miżuri li daħlu f’dan ir-rigward u jien nista’ nagħmel 
elenku sħiħ. Però xorta nemmen li hemm fejn inżidu. Xorta nemmen li hemm fejn 
naħdmu. Naħseb li wieħed mis-suġġerimenti interessanti li saru kien fuq housing. 
Nafu kemm il-housing sar concern. Nirrikonoxxu li qdifna u investejna fil-housing, 
imma jien, li hawnhekk qed nirrappreżenta lill-Gvern, ngħid li bla dubju fadal fejn 
ninvestu iktar. Iż-żgħażagħ m’għandhomx jaħsbu li l-housing għandu jkun xi 
limiting factor sabiex ikabbru l-familja tagħhom. Jien missier ukoll u personalment 
l-għażla li għandi wild wieħed hija għażla. Issa jista’ jkun li biż-żmien l-affarijiet 
jinbidlu;	 għadni	 relattivament	 żgħir	 u	 jista’	 jkun	 li	 jkolli	 aktar	 ulied,	 imma	 llum	
il-ġurnata ngħid li dik hija għażla personali. Naħseb li hawnhekk finalment qed 
nitkellmu fuq għażla intima ħafna u għażla personali ħafna. Minkejja li darba f’din 
il-Kamra kien hemm ħabib tiegħi li qal li l-Istat għandu jidħol fil-kamra tas-sodda, 
jien ma nemminx li l-Istat għandu jidħol fil-kamra tas-sodda, u naħseb li għandha 
tibqa’ deċiżjoni personali u intima tal-koppja. Hawnhekk qed nitkellem fuq koppji 
irrispettivament mill-forma tagħhom. Bħala Gvern, aħna lleġiżlajna u ħdimna 
ħafna biex anke koppji LGBTIQ+ ikunu jistgħu jkollhom il-familja tagħhom. Din hija 
xi ħaġa li ssemmiet hawnhekk illum ukoll. Naħseb li dan ukoll huwa mod kif l-Istat 
jista’ jgħin biex, jekk xejn, tiżdied ir-rata ta’ tfal li jkollna f’pajjiżna. 

Jien nemmen li r-rwol tal-Gvern huwa li jibqa’ jinvesti kemm jiflaħ sabiex jiffaċilita 
dawk li hawnhekk qed insejħulhom family friendly measures. Għamilna ħafna, 
imma ma naħsibx li sar biżżejjed. Madankollu, dawn mhux neċessarjament se 
jwasslu, kif intqal anke hawnhekk għal xi riżultati differenti ... F’pajjiżi ħafna iktar 
affluwenti minna, minkejja li investew bil-bosta fis-soċjal, b’mod partikolari pajjiżi 
Nordiċi, mhux dejjem għelbu t-trend biex jipprovaw jilħqu r-rata tat-twelid utopika 
ta’ 2.1. 

Din mhix kwistjoni ta’ rassenjazzjoni, hija kwistjoni ta’ realizzazzjoni li m’aħniex 
speċjali;	 din	 hija	 trend	 li	 jgħaddu	minnha	 pajjiżi	 li	 jkunu	 għaddejjin	minn	 ċerta	
affluwenza soċjali u ekonomika. Nifhmuha. Naturalment irridu naraw bħala soċjetà 
x’inhuma l-miżuri li jgħoddu għalina. Hemm studji interessanti ħafna li juru li miżura 

li forsi taħdem f’pajjiż ma taħdimx f’ieħor. Naħseb li aħna dik hi d-diskussjoni li rridu 
nagħmlu. Din hija sfida sa ċertu punt. Nerġa’ ngħid li ssir problema ekonomika reali 
fil-mument li l-popolazzjoni tibda tiċkien bil-bosta. Iċ-Ċina darba kellha politika li 
kull familja jrid ikollha wild wieħed biss. Maż-żmien dik il-politika neħħewha. Meta 
kont hemmhekk iktar kmieni din is-sena, il-Gvern kien qed jiddiskuti biex issa 
jdaħħal miżuri ħalli jgħin lill-familji jkollhom it-tfal. Dan juri kemm tinbidel it-trend 
ta’ pajjiż meta jkun qed jevolvi anke soċjalment. 

Nixtieq ovvjament nirringrazzja lil kulħadd għal din id-diskussjoni. Grazzi lill-Ispeaker 
li, kif intqal tajjeb qabel, qed jagħti l-opportunità li jsiru dan it-tip ta’ diskussjonijiet 
hawnhekk. Fl-opinjoni tiegħi, kellna diskussjoni matura ħafna. Bla dubju li bħala 
Gvern se nkunu qed nieħdu nota ta’ dak li ntqal, u fejn nistgħu ntejbu, inkomplu 
ntejbu. 

ID-DEPUTY SPEAKER: Grazzi. Il-Kap tal-Oppożizzjoni, l-Onor. Bernard Grech.

 Mela nġibu t-tfal, toħroġ taħdem, tkompli 
l-karriera, għaliex le, imma ma tridx 
tittraskura d-dar u t-tfal! Kultant anke jekk 
dan il-kliem ma jingħadx, il-mara tħoss li 
s-soċjetà qed tistenna u tippretendi minnha 
li trid tlaħħaq ma’ hekk ukoll.

ONOR. BERNARD GRECH (Kap tal-Oppożizzjoni): Grazzi, Sur President. M’inix se 
naqra d-diskors li ppreparajt, mhux biss għax diversi minnkom diġà tkellmu b’mod 
tekniku, imma għaliex dak kollu li nista’ ngħid f’dan il-mument huwa superfluwu. 
Irrid  nirringrazzja lill-MEA talli llum xettlet żerriegħa ta’ ġid u ġabitna lkoll flimkien, 
wara li lbieraħ f’dan il-Parlament, f’din l-istess Kamra, sar delitt ieħor. Jekk, bħala 
poplu, m’aħniex se nkunu qegħdin nifhmu x’inhu jiġri, allura dan kollu li se ngħid 
jien, dak kollu li għidtu intom, il-ħidma kollha tagħna flimkien, tkun kif tkun, tkun 
ħidma għalxejn. 

Kif dħalt hawnhekk sibt ma’ wiċċi d-diskors ta’ Matthias, li propju qal dak kollu li 
xtaqt ngħid jien, bl-istess ton li xtaqt ngħidu. Matthias, tajtni tama. Tajtni tama li 
ż-żgħażagħ tagħna, l-istudenti tagħna qegħdin jifhmu x’għandu bżonn dan il-
pajjiż. Grazzi. 

Però ppermettuli naqsam magħkom esperjenza personali. Diversi minnkom 
jiftakru	l-gwerra	tal-Golf	fil-bidu	tas-snin	disgħin.	Hawnhekk	qed	nara	uċuħ	familjari;	
uħud minnkom tal-età tiegħi jew forsi ftit ikbar, u ġieli ħdimna u kkonsultajna 
flimkien. Dawk li għadni ma nafx, nixtieq li nsir nafkom. Se nerġa’ nsemmi lilek, 
Matthias, int wieħed minnhom, għax għadni ma nafekx personalment. Fil-bidu tas-
snin disgħin kienet faqqgħet il-gwerra tal-Golf. Dak iż-żmien jien u l-mara konna 
għadna	għarajjes;	konna	bdejna	noħorġu	flimkien	xi	ftit	xhur	qabel.	U	bħalma	jiġri	
meta koppja tkun qed tinnamra, fost affarijiet oħra konna nitkellmu fuq il-futur 
tagħna;	jekk	irridux	tfal,	x’se	nagħmlu,	eċċ.	Meta	faqqgħet	il-gwerra	tal-Golf	niftakar	
eżatt	fejn	konna;	ara	kemm	kienet	trawmatika	għalina!	Konna	l-ġnien	tal-marina,	
l-Imsida. Niftakar li jien u l-mara bdejna ngħidu: X’se nagħmlu jekk din il-gwerra 
tkompli tikber? 

Għaliex qed naqsam magħkom dan? Għaliex dan imur lil hinn mill-flus. Issa 
hawnhekk ikolli ngħid li I-flus donnhom saru l-pedament ta’ kollox f’dan il-pajjiż, 
u wkoll il-pedament ta’ kollox għal dan il-Gvern. Imma bil-flus ħadd ma jiddeċiedi 
li jkollu tfal. Il-flus jistgħu jgħinuk jekk iddeċidejt li jkollok it-tfal u jekk ovvjament 
it-tfal jiġu, għax it-tfal mhumiex swiċċ tad-dawl, tagħfsu u jiġu dejjem. Bil-miżuri 
tal-work-life balance, li rrid ngħid li huma l-inqas possibbli li dan il-Gvern seta’ 
jagħmel fl-aħħar ħin possibbli għax kien sfurzat li jagħmilhom ... Din hi d-direzzjoni 
politika. Din hija r-rieda politika. Mhux bil-paroli, imma li jkollna l-konvinzjoni dwar 
x’direzzjoni rridu nagħtu lill-pajjiż. Id-direzzjoni mhijiex matematika, mhijiex waħda 
tal-balance	sheets,	mhijiex	waħda	tal-calculator;	imma	direzzjoni	li	fiha	dan	il-pajjiż	
u dan il-poplu jkomplu jimmaturaw. 

Wara dik id-diskussjoni li kellna l-mara u jien meta konna għadna għarajjes fil-bidu 
tas-snin disgħin, wara li l-gwerra spiċċat, iżżewwiġna u kellna żewġt itfal. Kellna 
żewġt itfal għax għażilna li jkollna żewġt itfal. Il-mara ġejja minn familja ta’ tlett 
itfal, jien ġej minn familja ta’ erbgħa, però aħna għażilna li jkollna tnejn. U dan 
għal diversi raġunijiet, iva anke ekonomiċi u anke għaliex l-appartament modest li 
kellna ma kienx jippermetti li b’għaqal ikollna familja kbira. Però huwa importanti li 
nifhmu x’qed jiġri f’pajjiżna, u għalhekk semmejt dan l-eżempju personali. Lil hinn 
minn dak li qed jiġri internazzjonalment, irridu naraw illum x’inhi l-klima f’dan il-
pajjiż, x’jgħidulek iż-żgħażagħ. Jien missier ta’ żewġ żgħażagħ ta’ 24 u 22 sena. Iż-
żgħażagħ illum jgħidulek li ma jridux tfal, jgħidulek li lanqas jimmaġinaw li jkollhom 
tfal. Lanqas jimmaġinaw! Jgħidulek li ma jafux kif se jaslu biex jixtru l-proprjetà 
tagħhom. U bil-kliem fieragħ, bid-diskors, bil-paroli, bil-PR, bil-press conferences, bl-
eluf ta’ ewro minfuqa, m’aħniex se nbiddlu din il-mentalità. Il-mentalità nbiddluha 
billi jkollna rieda, billi nifhmu xi rridu, u nifhmu fejn irridu naslu. 

Irrid insemmi xi ħaġa oħra f’dan il-pajjiż li lili tweġġagħni ħafna. Kontinwament 
nisimgħu  li l-mara għandha tmur taħdem u għandha jkollha karriera. Però fir-
realtà ħafna rġiel għad għandhom il-mentalità u baqgħu jaħsbu li, iva, mela le, 
għandha tmur taħdem il-mara, imma – xi wħud mingħajr ma jgħiduha u oħrajn 
saħansitra jgħiduha - l-importanti li ma tittraskurax id-dar u ma tittraskurax it-
tfal. Mela nġibu t-tfal, toħroġ taħdem, tkompli l-karriera, għaliex le, imma ma tridx 
tittraskura d-dar u t-tfal! Kultant anke jekk dan il-kliem ma jingħadx, il-mara tħoss li 
s-soċjetà qed tistenna u tippretendi minnha li trid tlaħħaq ma’ hekk ukoll. Nistgħu 
mhux niddiskutu jekk għandniex biżżejjed membri nisa fil-Parlament! Dawn huma 
r-raġunijiet għalfejn in-nisa ma jidħlux fil-politika. Għaliex dak huwa piż ieħor li jridu 
jġorru, wara l-karriera, wara t-tfal, wara l-familja, wara d-dar, u wara r-raġel ukoll 
jekk	iridu	jieħdu	ħsiebu	wkoll.	Din	hija	mentalità;	mentalità	li	rridu	nbiddlu.	

Jien nista’ ngħidilkom il-proposti kollha li aħna, bħala Partit Nazzjonalista, kellna 
u għandna, però m’għandix għalfejn. Ħafna minnkom jafuhom għax tkellimna, 
iddiskutejna, ikkonsultajna u ħriġnihom wara li kkonsultajna magħkom. Però se 
naqralkom dan il-paragrafu, li mhuwiex paragrafu ta’ dettall tekniku, imma huwa 
paragrafu ta’ direzzjoni, li jgħid hekk:

“Fiċ-ċentru tal-politika tagħna għall-familja se npoġġu lit-tfal billi niżguraw 
b’kull mezz possibbli li kull tifel u tifla jkollhom l-opportunità li jgawdu 
t-tfulija tagħhom irrispettivament mill-ġid materjali tal-familji li jrabbuhom. 
Għalhekk għandna l-viżjoni li nkomplu nsaħħu d-drittijiet tat-tfal minn kull 
lat biex pajjiżna tassew jipprovdi tfulija sana u kuntenta lil kull tifel u tifla.”

Matul din id-diskussjoni tal-lum issemma li għandu jkun hemm is-sigurtà, is-
serħan tal-moħħ. Jekk iż-żgħażagħ tagħna, jekk il-persuni li jista’ jkollhom it-tfal 
ma jkollhomx is-serħan tal-moħħ, allura  dawn mhux se jkollhom dik il-konvinzjoni 
li jrabbu familja u li allura nżidu r-rata ta’ twelid - mhux tal-fertilità biss - f’pajjiżna. 
Għalhekk jeħtieġ li jkun hemm ir-rieda, id-direzzjoni. Però mbagħad we put the 
money where our mouth is. Mhux paroli, imma fatti u deċiżjonijiet bis-serjetà. It-
tluq huwa l-mentalità, il-punt tal-wasla ma se jkun qatt, għax bħala poplu rridu 
nkomplu nipprovdu s-serħan tal-moħħ mhux biss lil kull ċittadin, imma lil kull min 
jirfes u jgħix f’dan pajjiżna. Għalina verament il-bniedem hekk biss jista’ jkun fiċ-
ċentru tal-politika tagħna. Grazzi.

ID-DEPUTY SPEAKER: Grazzi. Insejjaħ issa lis-Segretarju Parlamentari għad-
Djalogu Soċjali l-Onor. Andy Ellul.

Ovvjament il-flus mhumiex kollox, imma żgur 
li huma fattur kruċjali kemm għall-ħajja ta’ 
kuljum kif ukoll fejn tidħol it-trobbija tat-tfal. 
Kull min għandu t-tfal jaf xi spejjeż iġorru 
magħhom.

ONOR. ANDY ELLUL (Segretarju Parlamentari għad-Djalogu Soċjali): Grazzi, Sur 
President. Nirringrazzja lill-MEA li organizzaw din il-konferenza u lill-kelliema kollha 
ta’ qabli.

Se nindirizza xi ftit mill-punti li smajt illum. Ħadt gost nisma’ d-diskors ta’ Dr 
Christine Schembri Deguara. Naqbel magħha li għandu jkun hawn kampanja 
edukattiva u servizzi kontinwi f’dan il-qasam. Jien nemmen li din is-sitwazzjoni 
li għandna llum tista’ tiġi indirizzata mhux b’bakketta maġika, jiġifieri b’miżura 
waħda, imma b’kullana ta’ affarijiet li rridu nagħmlu. 

Naqbel ukoll ma’ żewġ kelliema oħra, Dr Anna Borg u s-Sinjura Karen Buttigieg, li 
tkellmu dwar il-work-life balance. Jien nemmen li f’dan il-qasam, tagħmel kemm 
tagħmel, qatt mhu biżżejjed. Però mhux minnu li mxejna mal-minimu tad-Direttiva. 
Aħna ftaħna dawn il-miżuri għal foster carers, għal adoptive parents u għal same 
sex couples, kif ukoll tajna carers’ leave bi ħlas. Fil-fatt meta ħabbartha - għax dik 
kienet liġi li daħħaltha jien fis-seħħ - bħala Gvern konna għidna li dak huwa biss il-
bidu ta’ dak li rridu  nagħmlu favur il-work-life balance. 

Ħadt pjaċir ukoll nisma’ lis-Sur Paul Abela, li dejjem jikkontribwixxi f’dawn id-
diskussjonijiet.	 Huwa	 semma	 li	 fil-Ġermanja	 taw	 €250	 għal	 kull	 wild;	 f’Malta	 fl-
aħħar Baġit tajna €400 għal kull wild! Żidna l-inċentiv li tajna lil min jadotta għal 
€10,000;	u	l-grant	li	nagħtu	lil	min	irabbi	tfal	b’diżabilità	–	dan	il-punt	issemma	mis-
Sur Ben Rizzo - minn €500 telgħet għal €4,500. 

Ħadt gost ukoll nisma’ lis-Sinjura Teuma, mill-Aġenzija Żgħażagħ. Irrid ngħid 
li bħala Gvern tant nemmnu fl-involviment taż-żgħażagħ, li għadna kemm 

waqqafna l-Youth Advisory Forum. Dan se jkun forma ta’ kabinett ieħor kompost 
miż-żgħażagħ. Qed nara hawnhekk lis-Sinjura Michaela Vassallo mill-Kunsill 
Nazzjonali taż-Żgħażagħ, li ex officio se tkun qed tippresiedi dan il-Youth Advisory 
Forum. Dan se jkun forum konkret u effettiv. Kif diġà ntqal, iż-żgħażagħ fdawna 
biex, bħala politiċi, nieħdu ċerti deċiżjonijiet, u d-deċiżjonijiet mhux dejjem jinżlu 
tajjeb. Nerġa’ ngħid, aħna ġejna fdati biex nieħdu d-deċiżjonijiet u neħduhom. Xi 
kultant wara ħafna snin li nkunu ħadna ċerti deċiżjonijiet, jgħidulna li kellna raġun, 
bħal meta daħħalna s-same sex marriage, l-adoption minn persuni gay, id-divorzju 
u l-emendi għal-liġi tal-IVF. Wara ħafna żmien jiġu u jgħidulna: Kellkom raġun. Fil-
fatt anke dwar dak li ġara lbieraħ f’din il-Kamra – għax issemma hawnhekk ukoll 
- jien konvint u fiduċjuż li għad jgħaddi ż-żmien u l-Gvern jingħata raġun.  

Sur President il-bidliet demografiċi li qed nosservaw f’pajjiżna fihom ħafna 
x’tomgħod, għax irridu nifhmu x’se jkun l-impatt mhux biss fuq l-ekonomija Maltija, 
iżda wkoll fuq is-soċjetà inġenerali. Fl-aħħar mill-aħħar ir-rata tat-twelid hija relatata 
mas-sostenibilità f’pajjiżna, speċjalment fejn jidħlu l-użu ta’ riżorsi, l-infrastruttura, 
il-pensjonijiet u s-suq tax-xogħol.

Kif smajna llum, in-numri relatati mar-rata tat-twelid f’Malta kollha qed jippuntaw 
lejn direzzjoni waħda. Din ix-xejra nosservawha wkoll f’pajjiżi oħra bħall-Italja, 
Spanja u Singapore, u f’pajjiżi Nordiċi oħra, fosthom l-Iżvezja u l-Finlandja, żewġ 
pajjiżi magħrufin għall-progressività tagħhom fejn tidħol il-politika relatata mal-
familja u l-work-life balance. 

Kull meta nisimgħu diskors dwar ir-rata tat-twelid speċjalment fil-pajjiżi tal-punent, 
tispikka dejjem il-kelma ‘sfida’ li tintuża biex tiddeskrivi s-sitwazzjoni f’dawn l-aħħar 
snin.	Ħafna	 jdawru	ħarsithom	 lejn	 il-gvern	sabiex	b’xi	mod	 iżid	 ir-rata	 tat-twelid;	
bħallikieku aħna nistgħu nġiegħlu lin-nies biex ikollhom it-tfal. Ninkoraġġixxu 
iva, u se niġi għaliha. Se nkun ċar u dirett: dan mhuwiex ir-rwol tal-gvern f’pajjiż 
demokratiku u progressiv. Li jkollok it-tfal hija għażla individwali, għażla li kull 
wieħed u waħda minna għandu d-dritt li jagħmel fil-libertà kollha. Ir-rwol tal-gvern 
f’dan il-kuntest huwa li noħolqu l-kundizzjonijiet neċessarji u ambjent b’saħħtu 
sabiex in-nies f’Malta jkollhom dak in-numru ta’ tfal li jixtiequ huma, u li din id-
deċiżjoni jkunu jistgħu jeħduha b’senerità, għax jafu li warajhom hemm gvern li 
jagħti l-inċentivi neċessarji u jieħu l-miżuri li hemm bżonn biex il-familji tagħna 
jkomplu jingħataw l-appoġġ li jeħtieġu. Dan huwa proprju l-qafas li qed jagħmel 
dan il-Gvern, u ilu jagħmel hekk, bħala parti mill-politika integrali tiegħu, sa mill-
2013. Se nagħti xi ftit eżempji ta’ kif aħna, bħala Gvern, ninkoraġġixxu u nkunu ta’ 
appoġġ għall-familji tagħna. 

Nibda billi ovvjament insemmi ċ-child care b’xejn, miżura li diġà ssemmiet u li tgħin 
lil eluf ta’ ġenituri sabiex ikollhom bilanċ aħjar bejn il-ħajja mal-familja u l-karriera. 
Din issarrfet f’żieda rekord fil-parteċipazzjoni ta’ nisa fix-xogħol - u ġenituri oħra 
- tant li għall-ewwel darba qbiżna l-medja tal-Unjoni Ewropea. Estendejna wkoll 
l-appoġġ li noffru għal persuni li jkunu qed ifittxu trattament tal-IVF, sabiex dawk 
li jkunu jixtiequ li jkollhom it-tfal u qed jesperjenzaw diffikultajiet, ikollhom aċċess 
għal dan is-servizz, għal din it-teknoloġija. Però lil hinn mill-inċentivi diretti, il-
Gvern qed iħares ’il quddiem b’politika li tiffoka fuq il-benesseri ta’ kulħadd. Qed 
nipprijoritizzaw l-innovazzjoni u r-riċerka, kif rajna mill-aħħar rapport tan-National 
Productivity Board. Kif intqal anke hawnhekk illum, l-investiment f’teknoloġiji 
innovattivi se jgħin biex tiżdied il-produttiività tal-ħaddiema tagħna u dan se joħloq 
opportunitajiet ġodda b’pagi u kundizzjonijiet ta’ xogħol aħjar. Kif nafu, dawn huma 
fatturi importanti għall-ħaddiema u għal kull ġenitur. 

Qed ninvestu ħafna fid-diġitalizzazzjoni ta’ pajjiżna u noħolqu skemi ġodda għan-
negozji - grazzi għall-ħidma tal-Malta Enterprise - sabiex jassistu b’investiment li se 
jgħin biex mhux biss tiżdied il-produttività, iżda wkoll biex jinħolqu kundizzjonijiet 
tax-xogħol iktar flessibbli, xi ħaġa li daħħalna fid-Direttiva tal-work-life balance 
meta ġiet transposed. Ir-riċerka turi kemm huwa importanti li ttejjeb il-produttività 
fuq il-post tax-xogħol, għaliex b’hekk indirettament tkun qed issostni lill-familji. 

Qed nikkultivaw setturi ekonomiċi li joffru valur miżjud, bħall-ICT u l-industrija 
tal-films, li qed joħolqu xogħlijiet ta’ kwalità u opportunitajiet ġodda għan-nies 
tagħna. Ovvjament il-flus mhumiex kollox, imma żgur li huma fattur kruċjali kemm 
għall-ħajja ta’ kuljum kif ukoll fejn tidħol it-trobbija tat-tfal. Kull min għandu t-tfal 
jaf xi spejjeż iġorru magħhom. L-għażla ta’ kemm wieħed ikollu tfal hija waħda li 
jagħmel kulħadd fil-libertà tiegħu. Jien, bħalma qal l-Onor. Alex Muscat, ta’ kważi 
40 sena għażilt li jkolli wild wieħed. Kienet għażla tiegħi, u qed ngħid dan biex 
inkompli norbot ma’ dak li għidt qabel. 

Il-Gvern iddeċieda li jipproteġi lill-familji Maltin mill-impatt tal-gwerra fl-Ukrajna 
permezz ta’ sussidji fuq l-enerġija u l-fuel, għax ma ridniex li l-piż ekonomiku ta’ dan 
il-kunflitt jerfgħuh il-familji tagħna. Infakkarkom li mingħajr l-intervent tal-Gvern 
il-prezzijiet f’Malta kienu saħansitra jirdoppjaw. 

Is-Sinjura Cherise Sultana semmiet il-paga minima f’Malta. Aħna ħloqna l-Low 
Wage Commission biex naraw kif nistgħu nirrevedu l-paga minima f’pajjiżna 
ħalli nipproteġu lil dawk l-individwi l-iktar vulnerabbli fis-soċjetà għax nemmnu 
li kulħadd ħaqqu għajxien aħjar. Filwaqt li f’pajjiżi oħra madwarna qed jiddaħħlu 
miżuri ta’ awsterità, aħna s-sena li għaddiet bdejna nżidu r-rata ta’ children’s 

allowance, kif se nkomplu nagħmlu kull sena matul din il-leġiżlatura, sakemm ir-
rata tilħaq €450 iktar għal kull wild. 

Wara li tejjibna l-proċess li bih ġenitur bi dħul baxx isir eliġibbli għall-in-work 
benefit, minn dan il-Baġit ukoll bdejna nwettqu wegħda elettorali oħra, dik 
li nkomplu nsaħħu dan l-in-work benefit għal erba’ darbiet wara xulxin. Waqt li 
qed nagħtu dan is-serħan il-moħħ fuq id-dħul tal-familji, dan il-Gvern qed jagħti 
prijorità daqs qatt qabel lil spazji miftuħin ġodda għall-familji tagħna permezz ta’ 
Project Green, proġett li żgur kulħadd sema’ bih. Aħna nafu kemm l-ambjent huwa 
importanti għal kwalità ta’ ħajja aħjar u nafu kemm dan is-suġġett huwa fuq fomm 
iż-żgħażagħ, kif joħroġ anke minn studji li saru. Dawn l-inizjattivi se joffru spazji ta’ 
rikreazzjoni ġodda, li huma importanti għall-iżvilupp tat-tfal, kif ukoll għas-saħħa 
mentali ta’ kull wieħed u waħda minna. 

Nagħlaq billi ngħid li m’aħniex perfetti. Ma rridux nagħtu l-impressjoni li kollox 
lest. Fil-verità għad hemm ħafna xi jsir f’dan ir-rigward u żgur li l-ħidma tagħna 
se tkompli. Nittama li din il-konferenza tagħti spinta għal iktar diskussjonijiet fuq 
is-suġġett. Min-naħa tiegħi ngħidilkom li jien jilqa’ l-opportunità li, anke tramite 
l-organi li jaqgħu taħt ir-responsabilità politika tiegħi, fosthom l-MCESD, inkomplu 
nixprunaw diskussjonijiet bħal din tal-lum, li tant hawn bżonnhom f’pajjiżna. Kif 
qalet tajjeb l-Onor. Buttigieg, din hija forma oħra ta’ djalogu soċjali li aħna tant 
nemmnu fih u nibqgħu nippromwovu. 

ID-DEPUTY SPEAKER: Grazzi. Insejjaħ issa lis-Sur Joseph Farrugia, Direttur Ġenerali 
tal-MEA.

IS-SUR JOSEPH FARRUGIA (Direttur Ġenerali, MEA): Sur President, l-ewwel nett 
nibda biex nirringrazzja lil kull min ipparteċipa. Naħseb li ħareġ żgur illum huwa 
li t-tema magħżula ma tistax tiġi indirizzata minn xi organizzazzjoni, lanqas mill-
Gvern waħdu. Din hija sitwazzjoni li tinħtieġ l-impenn ta’ kulħadd u jien ċert li 
wara d-diskussjoni li kellna llum, dak li ntqal se jkun il-bażi għal azzjonijiet oħrajn li 
jistgħu jittieħdu ’l quddiem. 

Bdejna billi nistaqsu hemmx problema jew le. Kien hemm perspettivi differenti. 
Pereżempju, ir-rappreżentanta tal-Kurja semmiet il-Papa Franġisku u qalet li dan 
qisu faqar ġdid. Kien hemm min qal li mhijiex problema għax wara kollox hija 
għażla. Jien  naħseb li biex naraw jekk hijiex problema jew le, irridu naraw jekk hijiex 
sitwazzjoni li nixtiquha jew inkella hijiex sitwazzjoni imposta fuqna u ma nistgħux 
nagħmlu mod ieħor. Milli smajt, l-iktar mir-rappreżentanza taż-żgħażagħ, donnu 
jidher li ma tantx hija għażla. Naħseb li qed jaraw li hemm affarijiet li qegħdin ikunu 
ta’ xkiel, li qed iżommu r-rata tat-twelid baxxa. Hawnhekk nixtieq nirringrazzja b’mod 
partikolari lir-rappreżentanti tal-għaqdiet taż-żgħażagħ, għaliex wara kollox aħna 
qegħdin hawn għalihom. Jekk qed nitkellmu fuq ġenerazzjonijiet futuri u twelid, 
l-obbligu tagħna huwa qabel kollox lejn iż-żgħażagħ, u lilhom irridu nisimgħu.

Nieħu ftit spunti minn dak li ntqal. Dr Briguglio rreferiet għall-allocation of 
expenditure. B’fertility rate iktar baxxa, ikollok iktar flus biex tonfoq fuq affarijiet 
oħra. Fr Tabone semma l-kriżi tal-valuri, u għamel enfasi wkoll fuq il-housing u 
l-aspett tas-solidarjetà. Il-President Emeritu enfasizzat ir-realtajiet soċjali u l-bżonn 
li jkun hemm direzzjoni strateġika. 

F’diskussjonijiet bħal dawn, fejn jibdew 
joħorġu perspettivi differenti, għandna 
noħorġu b’ideat għal użu iktar effiċjenti tar-
riżorsi tagħna, tar-riżorsi umani, finanzjarji 
u anke ta’ ħin, b’mod li verament intejbu 
l-benesseri tas-soċjetà tagħna.

Laqatni l-kumment ta’ Dr Anna Borg li qalet li “xxaħħaħna mal-ġenituri l-ġodda”. 
Qed insemmi dawn il-kummenti li saru għax se nipprova ngħaqqadhom flimkien. 
Is-Sinjura Laiviera għamlet referenza għall-pajjiżi Nordiċi. Ħbieb, kultant irridu 
nkunu kreattivi. Noqogħdu attenti li ma jkunx hemm opportunitajiet li jaħarbulna. 
X’jiġifieri? Se nagħti eżempju konkret. Dan l-aħħar ittieħdet id-deċiżjoni li l-ġranet 
ta’ festi li jaħbtu fil-weekend, jiżdiedu mal-leave, u hekk qed jiġri. Hemm medja ta’ 
tlett ijiem fis-sena. F’Malta hawn 250,000 ruħ jaħdmu. Mela hemmhekk għandek 
pool ta’ 750,000 ġurnata produttiva fis-sena. Kieku dawn is-750,000 ġurnata flok 
frixnihom fuq kulħadd – jista’ jkun li hemm uħud, bħali, li żdidulhom dawn it-tlett 
ijiem u assolutament m’għandhomx bżonnhom - ikkonċentrajnihom fuq dawn 
l-4,000 wild, kieku l-maternity leave kien isir sena. Flok noqogħdu nsemmu l-Iżvezja 
u l-Finlandja, stajna ddiskutejna l-possibilità li f’Malta flok ikollna dan l-isparpaljar 
- fl-opinjoni tiegħi - ta’ ħin liberu ... Mhux qed ngħid li n-nies m’għandhomx bżonn 
ħin liberu, imma naħseb li għandna nikkonċentraw fuq min għandu bżonn. Anke 
ċerti	benefiċċji;	minflok	jinħarġu	ċekkijiet	lil	kulħadd,	dawk	il-flus	tista’	tiġborhom	
u tiffokahom fuq il-bżonnijiet ta’ dawn in-nies, il-familji ż-żgħar. 

Bħala konklużjoni, din hi l-enfasi li nixtieq nagħmel jien. F’diskussjonijiet bħal 
dawn, fejn jibdew joħorġu perspettivi differenti, għandna noħorġu b’ideat għal użu 
iktar effiċjenti tar-riżorsi tagħna, tar-riżorsi umani, finanzjarji u anke ta’ ħin, b’mod li 
verament intejbu l-benesseri tas-soċjetà tagħna. Nirringrazzjakom. 

ONOR. DAVID AGIUS - DEPUTY SPEAKER: Grazzi. Ġejna fit-tmiem tad-diskussjoni. 
Nixtieq nirringrazzjakom u nirringrazzja wkoll lill-uffiċjali tal-Parlament li ħadmu 
biex setgħet issir din il-konferenza, fosthom is-Sur Pierre Mallia. Ta’ min jirrikonoxxi 
x-xogħol lil wettqu hu u t-tim kollu flimkien ukoll mas-Sur Anton Vella. Nirringrazzja 
lill-Malta Employers’ Association. Jien personalment tgħallimt ukoll f’dawn is-
sigħat li kont qiegħed fuq dan is-siġġu nismagħkom. Nispera li dan ikun biss il-
bidu. Nappella biex  ma jinħela xejn minn dak kollu li ntqal. Ejjew niġbru kollox 
u jsir rapport ħalli mbagħad naraw xi tkun il-way forward. Jien nipproponi li dan 
imbagħad jiġi diskuss f’wieħed mill-kumitati tal-Parlament, bħalma hu l-Kumitat 
Permanenti dwar l-Affarijiet Soċjali. B’hekk inkunu nistgħu nkomplu nwettqu 
d-djalogu li semmiet l-Onor. Buttigieg, u nkunu nistgħu nkomplu naqsmu 
l-ħsibijiet ma’ xulxin. 

Il-laqgħa se tiġi fi tmiemha bil-wiri ta’ filmat proprju dwar ir-rata baxxa tat-twelid 
f’Malta. Grazzi lil kulħadd.

